
Ю РАТУ СӐР ТЕЛЕЙ ҪУК

( “Вӗсем виҫҫён ҫеҫ юлчёҫ” романӑн 
иккёмёш кёнекинчен)

/. Вӑрҫӑпа хуйхӑ - ҫывӑх кӳршӗсем

Легкоступов урине Дмитров хулинчи эвакогоспитальте 
ампутаци турӗҫ. Касса татмасан пысӑкрах инкек кӗтетчӗ - ури 
хуралса ҫӗрме тытӑннӑччӗ, урӑхла каласан, гангрена тапран- 
нӑччӗ. Халӗ акӑ тӑрса ларакан, палата тӑрӑх ҫӳрекен пулчӗ.

- Гриша, кала мана тӳррипе, - шӳтлереххӗн ыйтрӗ унран 
юнашар койка ҫинче сипленекен Сергей Сунцов сержант, - 
эсӗ кама та пулин чун-чӗререн юратса курнӑ-и?

Сержант еннелле пуҫне пӑрасса пӑрчӗ Легкоступов, ан- 
чах тӑруках нимӗн те калаймарӗ, шухӑша кайса куҫне кӑна 
мӑчлаттарчӗ.

- Ийя, юратнӑ. Темиҫе хут та... - пулчӗ хурав пӗр-ик 
минутран.

- Темиҫе хутчен пулсан, пӗрре те чӑнласах юратман... - 
ахӑлтатсах кулса ячӗ сержант.

Аманнӑ ҫар ҫыннисене шӑпа Мускав облаҫӗнчи Дмитров 
хулине илсе килнӗ. Мӗнлерех хула ку - Легкоступов лайӑх- 
хӑн пушкараймасть. Вӑн Сунцовӑн ӗҫ-пуҫ пачах урӑхла. Гип- 
сланӑ алли таҫта ҫитсе килме те чӑрмантармасть. Хӑрах ура- 
па вара пит аякках сикеймӗн. Сунцов каласа панӑ тарах, Дмит
ров - пысӑках мар авалхи хула. Унта Успени соборӗ, Бориспа 
Глеб мӑнастирӗ пур. Вуьшилӗк метр ҫӳллӗш хула ту тата ун 
тавра алтса ҫаврӑннӑ ур сыхланса юлнӑ. Мускав-Атӑл канал 
хӗрринчи ҫак хулан пристанӗ самаях пысӑк.

Ҫук, тухса ҫӳреймест хулана Легкоступов, сержант ка-

ласа кӑтартнипех ҫырлахма тивет. Ҫӑкӑр-тӑвар хире-хирӗҫ 
тенӗ пек, салтак сержанта виҫҫӗмӗш взвод, унӑн паттӑр ко- 
мандирӗ Пожеданов чӑваш ҫинчен тем те, тем те ӑшшӑн ка- 
ласа кӑтартать. Сержант салтака тутине пӑрарах итлет. Ёнен- 
мелле-ши е ёненмелле мар-ши тесе шутлать, ахӑр. Салтак 
ҫакна асӑрхаманҫи тӑвать.

Легкоступов госпиталь коридорӗ тӑрӑх икё костыльпе 
ҫӑмӑлраххӑн ҫӳреме хӑнӑхрӗ. Халё ав хӑйне юравлӑ йывӑҫ 
протез хатӗрлесе парасса кӗтет. Пысӑк мар мастерскойне 
унашкал заказсем пайтах параҫҫӗ пулмалла та, клиентсене 
вӑрах кӗтме тивет.

Фронтра, малти линире, салтакӑн пушӑ вӑхӑт тӗлӗрсе 
вӑй илмелӗх кӑна. Госпитальте сипленекен ҫар ҫынни вара 
ку енӗпе самаях пуян. Сунцов вӑн пӗр кӗнеке вуласа пӗте- 
рет те тепӗрне тытать. Пӗр ҫӗре кайса килет те тепӗр 
вырӑна ҫул тытать. Ҫӳлти пуҫлӑхсем алӑ пусса, пичет хур- 
са ҫирӗплетнӗ йӗрке тӑрӑх, сипленекенсене - госпитальти 
пек каласан, ранбольнойсене - хула тӑрӑх сӗтӗрӗнсе ҫӳреме 
юрамасть. Вӗсенчен ытларахӑшӗ шавлӑ урамсене мар, хула 
тулашӗнчи ращана ҫул тытаҫҫӗ те, госпиталь картишӗнчен 
чылай аякка тухса ҫӳрекенсем ҫине пуҫлӑхсем алӑ кӑна 
сулчӗҫ: ҫӳреччӗрех - ращари уҫӑ сывлӑш темле эмелрен те 
пахарах. Кунсӑр пуҫне, ҫӳрени алӑ усса, ура хуҫса ларни 
мар. Кирек мӗнле куҫӑм та - пурнӑҫ хускалӑвӗ-ҫке-ха. Ку- 
ҫӑм чӗрӗлӗхӗн чи витӗмлӗ палли тесе ахаль каламан ӗнтӗ. 
Пурнӑҫ унпа тытӑнса тӑрать. Чунӑн хавалне те вӑл хуска- 
тать.

...Дмитров хулинчи госпитальтен кӑларсан, Григорий Лег
коступов пӗр палатӑра сипленнӗ юлташӗсемпе сывпуллашрӗ 
те тӑван ялне - Владимир облаҫӗнчи Ҫирӗклӗхе (Ольховкӑ- 
на) мар, Атӑл тӑрӑхӗнчи Юманайне (Дубровкӑна) ҫул тытрӗ. 
Ӑристансен взвочӗ полк валли утӑ ҫулнӑ чухне ҫак ялта тӑ- 
нӑччӗ. Тӗрӗс-тӗкел алӑ-ураллӑ салтак унта Лукерья Тарака- 
новӑпа ҫывӑхланнӑччӗ. Тен, кӑмӑла килекен ҫак хӗрарӑм хӑ- 
рах урапа юлнӑскере те тиркемӗ. Ҫапла, Григорий ытам тулли 
кӑпӑшка Лукерья патне васкарӗ.

Лукерйӑн карниз ҫинчи киккирик автанлӑ ҫурчӗ хӑй вы-

рӑнӗнче чиперех ларать. Пӳртум пахчин карти, Легкосту- 
пов хыр хӑм аран ӑсталани , ҫирӗп-ха. Ш ел, сӑрлам а 
ӗлкӗреймерӗ ун чухне. Хапха юпи самаях чалӑшнӑ, крыльца 
алӑкӗ хирӗнсе уҫӑлакан пулса кайнӑ. Арҫын алли тӗкӗнмен- 
рен ёнтӗ. Ку ҫуртра Легкоступов пӗр уйӑх ытла пурӑннӑ, 
Лукерйӑн упӑшки вырӑннех пулнӑ. Кунта хӑйне халӗ те 
тарават йышӑнасса шанса килчӗ. Ҫурт хуҫи вара ӑна 
тӗлӗнереххӗн кӗтсе илчӗ.

- Эпӗ госпитальтен тӳрех Юманайне... сан патна килтӗм. 
Кала, Луша, тӳррипе: тӗрӗс турӑм-ши? - тӳсӗмсӗррӗн ыйтрӗ 
Григорий.

Лукерья салтак ҫине ҫаплах тӗлӗнсе пӑхрӗ-ха. Григо
рий сӑрӑ шинельпе, ӑна пилӗк тӗлӗнчен брезент пиҫиххипе 
туртса ҫыхнӑ. Симӗс шӑлаварӗн пӗр пӗҫҫине салтак ботин
ки ҫине усса янӑ, тепӗр пӗҫҫин вӗҫне тавӑрса хунӑ - про- 
тезӗ уринчен кӗскерех иккен. Салтак пӗвӗ-кёлетки килӗш- 
мерӗ пулас кил хуҫине, пит-куҫне йӗрӗнчӗклӗн пӗркелен- 
терсе илчӗ. Килнӗ ҫынна темшӗн ӑшӑ сӑмах калама васка- 
марӗ, тёпеле иртсе ларма та сӗнмерӗ. Чӗлхи ҫыхланса ларчӗ 
темелле.

Вӑрӑм ҫул килсе ӗшеннӗ салтак, кил хуҫи сӗнессе кӗтсе 
илеймесӗрех, алӑк патӗнчи урлӑ сак ҫине вырнаҫса ларчӗ, 
шинельне йӳле ячӗ те пёр курка шыв пама ыйтрӗ. Шыв 
ӗҫнӗ чухне курка тытнӑ алли сивчир ернӗн тӑр та тӑр 
чӗтрерӗ. Пӑлханмаллипех пӑлханнӑран, ахӑр. Пытармасӑр 
каласан, атакӑна каяс умён те вӑл ҫакнашкал пӑлханман. Кун
та ав, хӑй кӑмӑлланӑ хӗрарӑм умӗнче, чӗтрене ерчӗ, тарласа 
чӑм шыва ӳкрё. Пӑртакран хӑйне алла илчё-илчех, лӑпланчӗ, 
лӑпкӑн калаҫма пуҫларӗ.

- Ман ыйтӑва момент татса пама май килмест пулӗ ҫав. 
Ҫапах юнашар ларӑр-ха, Лукерья Порфирьевна, каламалли 
сӑмахсем пур...

Туртӑнкаласа тӑнӑ хыҫҫӑн хӗрарӑм ирӗксӗртереххӗн ар- 
ҫын ҫумне пырса ларчӗ.

- Ним калама та пӗлместӗп. Ҫырӑвусенче уруна татни 
ҫинчен пӗр сӑмах та шарламанччӗ те... - куҫне тартса аранах 
сӑмах хушрӗ хайхи хӗрарӑм.

- Хӑрах ури ҫуккишӗнех салтака саҫҫим ан тирке-ха. 
Эпӗ хуҫалӑхри кирек мӗнле ӗҫе те тума пултаратӑп. Килӗм- 
ӗрте тӗтӗм сӳнме памӑпӑр.

Григорий савнӑ хӗрарӑмӑн аллине асӑрхануллӑн тытрӗ, 
ӑна ҫепӗҫҫӗн сӑтӑркаларӗ. Унӑн алли ӳчӗ хӗп-хӗрлё, шӑрт- 
лӑ-вӗчӗрхенӳллӗ хӗрарӑмӑнни пек. Ҫакна Григорий халич- 
чен епле асӑрхаман-ха... Пултӑрах, ку нимех те мар.

- Луша, кала-ха тархасшӑн, сан шутпа епле: юрату чан- 
чанах пур-ши ҫут тӗнчере е ӑна пӗри-пӗри ерҫӳллӗ вӑхӑтра 
ытахальтен шухӑшласа кӑларнӑ-ши?

- Юрату - ҫӳллӗ ту. Ун ҫине хӑрах урапа хӑпараймӑн... - 
йӗрӗнчӗклӗн куланҫи турӗ Лукерья.

- Икӗ ҫул каялла иксӗмӗр ӑшшӑн-ӑшшӑн калаҫни, хӑв 
Мӑк сӑртне запас полка пырса ҫӳрени ман чуна кӗрсе юлнӑ. 
Сассу ҫав тери кӑмӑллӑччӗ. Эсӗ балалайка каланине итлесе 
тӑранаймастӑм. Манӑн ҫак туйӑма халӗ те ҫухатас килмест. 
Тӑван ҫӗршыва хӳтӗленӗ чухне сана та асрах тытнӑ пулӗ...

Ку сӑмахсене илтсен, Лукерья нимӗн те шарламарӗ, ху- 
лӑн ҫивӗтлӗ пуҫне кӑна аялала пӗкрӗ. Григорий хӑй килӗш- 
тернӗ хӗрарӑма куҫран тилмӗрсе пӑхрӗ, ун куҫӗнче шанчӑк 
ҫути палӑрасса кӗтрӗ.

- Ман шутпа, юратура чи хакли - ӑна упраса хӑварни. 
Ну, пирӗн юрату пулман тейӗпӗр. Килӗштерӳ те пулин пул- 
нах. Иксӗмӗр шӑкӑл-шӑкӑл пурӑннине мантӑн-им? Халӗ пыр
са та ан перӗн - тиркемеллипех тиркетӗн. Ма ун пек хӑтла- 
натӑн? - тӳсеймерӗ ыйтмасӑр Григорий. Ыйтасса ыйтрӗ те - 
ӳкӗнмелле пулса тухрӗ. Эй, кӑшкӑрашма та ҫухӑрашма пуҫ- 
ларӗ мӑнтарӑн хӗрарӑм, тем те пӗр каласа пӗтерчӗ. Юрать- 
-ха салтак бомбӑсем ӳкнӗ чухнехи пек ик хӑлхине ик алӑпа 
хуплама ӑс ҫитерчӗ.

- Эпӗ нимӗнле юратӑва та ӗненместӗп, - кӑштахран сиввӗн 
калаҫӑва малалла тӑсрӗ Лукерья. - Шӑпана ӗненетӗп вӑт. Санпа 
ӗмӗр пуранма пӳрмен мана. Пӳрнӗ пулсан урасӑр юлмастӑнах!

- Ик ҫул каялла пач юратмасӑрах пӗр-пӗрин ҫумне кӗрсе 
выртнӑ-ши?

- Мӗн тӗлӗнмелле унран? Кӗсрене ӑйӑр, ӑйӑра кӗсре 
кирлӗ пулнӑ ӗнтӗ. Кулач ҫукран хӑпарту...

Лукерья татӑклӑн ура ҫине тӑчӗ.
- Эпир пустуй лӑркаса ларатпӑр. Сенӗкпе ҫил хӑвала- 

нинчен усси пулас ҫук. Ман валли пӗри-пӗри ураллиех тав- 
рӑнӗ-ха. Екатерина йышӑнать пулинех. Хӑвӑр уҫса кӗтӗр, 
хӑвӑрах хупса хӑварӑр, - алӑк тӗлне кӑтартрӗ Лукерья ук- 
сах салтака.

Григорий те ура ҫине тӑчӗ. Кил хуҫи ҫине пӗр вӑхӑт 
шанк хытса кайса пӑхрӗ.

- Хӑвалатӑн эппин?! - хӑйне хӑй ӗненмен сасӑпа кӑшкӑр- 
са ячӗ вӑл. - Апла-тӑк кӗсрене ӑйӑр кирлӗ пулнӑ?

Салтак урӑх калаҫса тӑмарӗ, пӳртрен ҫунса тӑран чунпа 
васкаса тухрӗ.

Ыр шухӑшлӑ ҫын йӑпшӑнса ҫӳремест. Хӑй пек ырӑ шу- 
хӑшлине тупас ӗмӗтпе Григорий аслӑ урам тӑрӑх ялӑн тепӗр 
вӗҫнелле Екатерина Петровна патне ҫул тытрӗ. Унӑн тӑпӑл- 
тӑпӑл пӳрчӗ питӗрӗнсе тӑрать. Нивушлӗ килте ҫук? Пахча- 
ран хӗрарӑмӑн ятлаҫуллӑ сасси илтӗнчӗ. Григорий пӳрт ҫум- 
ӗпе пахчаналла уксахласа утрӗ. Унта хӗрарӑм-сухаҫӑ ун- 
талла-кунталла туртӑнма пӑхакан хӑлӑхсӑр вӑкӑра ятлать 
иккен. Сап-сарӑ сӑнлӑ ку хӗрарӑм никам та мар, Екатерина 
пулчӗ. Пахча вӗҫне тухсанах сухаҫӑ вӑкӑра чарса тӑратрӗ.

- Эккей! Кама куратӑп! - тӗлӗнмеллипех тӗлӗнчӗ вӑл. - 
Лукерья Порфирьевна курман чухне ыталам та чуп тӑвам! - 
ыткӑнчӗ хӗрарӑм хӑй кӑмӑллакан ҫын еннелле.

- Лукерья Порфирьевнӑпа ман хушӑран хура кушак каҫ- 
са кайрӗ. Ампӑ, паянтан унпа ҫыхӑну татӑлчӗ.

- Епле апла?
- Мӗн епли... Урасӑра йышӑнмасть тунката хӗрарӑм. Лу

керья маншӑн ӗнерхи кун, пӗлтӗрхи юр пулса тӑчӗ.
- Вӑн епле! - тӗлӗннипе ҫӑварне курак вӗҫсе кӗмеллех 

карчӗ Екатерина. - Вӑт сана юрату! Вӑт сана тӗнкӗл-тӗнкӗл 
балалайка! Унталла та сулӑнкӑ, кунталла та тайлӑк. Ӑҫтал- 
ла ҫул тытмаллине пӗр турӑ кӑна пӗлет. Ҫынна тӑруках ӑн- 
ланма йывӑр ҫав...

- Ҫын чунне пӗлесси мӑйӑр катса шӗкӗлчесси мар, - 
килӗшрӗ унпа Григорий.

Хӑрах ураллӑ салтакпа чипер хӗрарӑм пахчаран пӳрте

кӗчӗҫ. Екатерина сӗтел ҫине ҫӗрулми кукли, кӑкшӑмпа квас 
лартрӗ. Николай Пожедановпа унӑн взвочӗ ҫинчен тӗплӗн 
ыйта-ыйта пӗлчӗ.

- Ялта ҫакӑн пек хыпар ҫӳрет: лешӗнпе, Кураков баяни- 
стпа, пирӗн Маргарита госпитальте тӗл пулнӑ теҫҫӗ. Чӑна- 
хах-ши?

Григорий ҫакна ҫирӗплетнине илтсен, хӗрарӑм куҫӗ кӑ- 
мӑллӑн йӑлкӑшса илчӗ. “Вӑт ӑҫта телей!” - хушса хучӗ вӑл.

Иккӗшӗ сӗтел хушшине вырнаҫса ларсан, тунсӑхлӑн пуп- 
лесси малалла тӑсӑлчӗ.

- Кала тӳррипе, Гриша, эсӗ ҫирӗм таххӑра ҫитсе, миҫе 
хӗрарӑм юратса куртӑн ӗнтӗ? Теҫеткене ҫитермерӗн-и?

- Катя, эс ан кул-ха манран. Сана пӗрре курсах килӗш- 
тернӗччӗ, анчах тӗрӗс ҫултан Лукерья пуҫтахланни пӑрса ячӗ...

- Пытармастӑп, “Туслӑх оркестрӗ” сцена ҫине тухсан, 
никам ҫине те мар, сан ҫине куҫ илмесӗр пӑхаттӑм. Ку ҫур- 
тра ҫаплах аннепе иксӗмӗр ҫеҫ пурӑнатпӑр. Хама пӑхма пӗр 
ывӑл та пулин ҫуратмалла та, пӗр-пӗр салтак аманса таврӑ- 
насса кӗтетӗп.

- Ҫав салтак эпӗ пулам-и? - ыйтуллӑн пӑхса илет Григо
рий тӑпӑл-тӑпӑл хӗрарӑм ҫине. Ыйту ҫине тӳрем хурав пама 
васкамасть Екатерина.

- Ҫыннӑн турӑ пӳрни пӗрре ҫеҫ пулать. Ҫавӑ ҫеҫ чӑн-чӑн 
телей кӳме пултарать, - сӑмаха сӗтӗререх, лӑпкӑн калать 
шухӑшне Екатерина. Хӑй Григорий ҫине тӗсесе пӑхать, хӑ- 
нана ҫӗрулми кукли тутанма сӗнет. - Чунӑм таса манӑн, ман- 
па пӗрлешекен те таса чунлӑ пултӑрччӗ.

- Ясна, таса чун ҫумӗнче теприн те таса пулмалла ӗнтӗ. 
Анчах уҫӑмлӑ каламарӑн-ха: сан телейне таврӑннӑ салтак 
эпӗ пулаймӑп-и? - тепре тархасласах ыйтрӗ Григорий.

- Мӗн тархасласа тӑмалли... Айта пахча сухалама. Унта 
ҫӗрулми лартӑпӑр. Ҫурт-йӗре юсама тытӑнӑпӑр.

Ырӑ сӑмах калакан хӗрарӑмӑн ҫӑл пек тарӑн куҫӗнчен 
Григорий тинкерсе пӑхрӗ, тӑруках ним те каламарӗ. Мӗнех, 
пахча сухалама та, ҫӗрулми лартма та хатӗр вӑл. Ҫакӑн хыҫ- 
ҫӑн Екатеринӑпа пӗрле тӑван ялне Ҫирӗклӗхе каясчӗ. Унӑн 
та ҫурчӗ юхӑнса ларать. Тӑван ял пур чухне мӗншӗн ютра

8



пурӑнас-ха! Ҫуралса ӳснӗ ял чуна ҫывӑх, урӑххипе ылмаш- 
тармалла мар хаклӑ. Асаттесем лартса хӑварнӑ ҫирӗксем 
мӗне тӑраҫҫӗ! Аттепе анне вил тӑприсем те хунтах.

- Екатерина Петровна, каҫарӑр та, тӳрех калам: эпӗ качча 
тухаймастӑпах, авланма шутлатӑп. Ҫавӑнпа Юманайӗнчен 
Ҫирӗклӗхе куҫса кайӑпӑр...

Салтак капла каласса кӗтменччӗ Екатерина. Вӑл фронт- 
ра ӑна-кӑна сахал мар курнӑ ӗнтӗ, пурпӗр пуҫпа шутлама 
пӗлмест. Григорий сӗннӗ пек качча тухса урӑх ҫӗре куҫса 
кайсан, тӑван аннене кампа хӑвармалла? Ватӑлса ҫитрӗ, пӗччен 
пурӑнаяс ҫуках, ҫапах тӑван ялтан хӑпса тухма ниепле те 
килӗшмӗ. Чӑнласах мӑшӑрланма, ӗмӗр тӑршшӗпех пурӑнма 
шутласан, Гришӑна Ҫирӗклӗх ҫинчен манма тивет. Пӗринчен 
уйрӑлмасӑр тепринпе пӗрлешме ҫук.

Малашнехи калаҫу пӗр-пӗрне хӑй ячӗпе те ашшӗ ячӗпе 
хисеплесе каласси ҫине куҫрё.

- Хӑвӑрах ӑнланатӑр, Григорий Михайлович, этем пур- 
нӑҫӗ иккӗ килмест. Ӑна кирлӗ пек пурӑнса ирттересчӗ: 
пёр-пӗрне итлесе те килӗштерсе, юратса та савса. Пӗрне те 
япӑх ан пултӑр, теприн кӑмӑлне те хуҫас марччӗ. Тӗслӗхрен, 
эсӗ Ҫирӗклӗх ҫине ал сулатӑн, ун вырӑнне шанчӑклӑ мӑшӑр 
туянатӑн...

Калаҫу вӑраха тӑсӑлчӗ. Григорий пӗрмай махорка мӑ- 
кӑрлантарма пуҫларӗ.

- Ку ыйтӑва момент татса пама май килмест пулӗ ҫав, - 
ҫине-ҫинех ассӑн сывларӗ вӑл. Арҫынпа хӗрарӑм шухӑшӗ- 
кӑмӑлӗ ал тупанӗ ҫинчи пекех уҫӑмлӑ. Вӑртӑнни-хӗрттӗнни 
ним те ҫук. Ҫавӑнпах-ши пёр чӗлхе ниепле тупаймаҫҫӗ. Ап- 
триш пӗр-пӗрне ҫаплалла савакан чунсемпе. Пуплесен пуп- 
лесен ик енӗ те шарт та март пулса тӑчӗҫ.

- Тӑван ялна кайса кур та каялла кил. Паллах, чӑн-чӑн 
юрату шыратӑн пулсан... - ҫапла пулчӗ Екатеринӑн татӑклӑ 
сӑмахӗ.

Кӗтмен ҫӗртен тӗл пулчӗҫ - вӑраха тӑсмасӑр уйрӑлса 
кайрӗҫ. Вёсен тӗлпулӑвӗ нихӑшне те питех хӗпӗртеттер- 
мерӗ, уйрӑлӑвӗ те чун ыратмаллах кулянтармарӗ. Анчах мал- 
танлӑха ҫеҫ. Кӗҫех Юманай пысӑк хуйхӑ пулса тӑчӗ.

2. “Никама юрӑхсӑр ҫын пурӑнни 
ҫут тӗнчене сая яни кӑна... ”

Легкоступов аллинчи сим пыл алтӑрне тикӗт тумламӗ 
тӑтӑшах лекет те унта мӗн пуррине пӗтӗмпех юрӑхсӑра кӑ- 
ларать. Халь-халь пурнӑҫа кӗмелли плансем арканса каяҫҫӗ. 
Юманайӗнче те ҫаплах пулса тухрӗ. Унӑн алли-ури 
тӗрӗс-тӗкел чухне, саркаланса утӑ ҫулнӑ кунсенче, Григорие 
япшар чӗлхеллӗ Лукерья хӑйне ҫирӗп тытакан Екатеринӑ- 
ран вӑйпах туртса илчӗ, пӗр ӑна ҫеҫ юратма, куҫ шӑрҫине 
упранӑ пек упрама пулчӗ. Ҫав лӑстӑрти хӗрарӑм арҫына пы- 
лак сӑмахсемпе тата балалайкӑна ӑста тӗнкӗлтеттернипе 
илӗртрӗ пулмалла. Пӑхӑсӑн, мӑйӑрӑн тӗшши ҫӗрӗк иккен, 
урасӑр салтака хӑй яхӑнне те ямарӗ тӑмпай хӗрарӑм.

Пёр те пӗр шутласан, ниме юрӑхсӑра хучӗ Екатерина 
та Григорие. Унпа пӗрле Ҫирӗклӗхре пурӑнма килёшмерӗ. 
Эппин вӑл та урасӑр салтакпа мӑшӑрланассинчен пӑрӑнмал- 
ли сӑлтав тупрӗ. Чӗрине пӑралакан ҫакнашкал шухӑш патне 
пырса тухрӗ Григорий. Эппин хӗрарӑмсем пӑрахӑҫлакан арҫ- 
ын пулса тӑчӗ. Кӗскен каласан, юрӑхсӑр ҫын. Ҫитменнине 
тата вӑл хӑрах урасӑр ҫеҫ мар, пӗрмай хӑйӑлтатсах ӳсӗрет. 
Госпитальти паха апат та сӑн кёртеймен ӑна, пичӗ питӗ 
типшӗм, янах шӑммисем мӑкӑрӑлса тӑраҫҫӗ.

Инвалид пуҫне пӗр шухӑш минӗретет: “Ну, ӑҫта кайса 
мӗн тӑвас-ха ман тата?” Никампа калаҫса чунне пусарма ҫук. 
Григорий чӑнкӑ ҫыран хӗррине ҫитсе тӑнӑ пек, умра та, хыҫ- 
ра та ҫалӑнӑҫ ҫук пек туять. Ҫапах чунне хытарса тӑван ялне 
таврӑнма шут тытать.

Хӑрах урапа ҫул ҫӳресси ансат мар иккен. Григорие Юма- 
найёнчен Горький хулине ҫитме ытла та терт пулчӗ. Вӑрман 
урлӑ ҫуран утма тиврӗ. Уксахласа та костыль ҫине тӗреленсе 
пайтах тапаҫланчӗ. Юрать-ха вӑрмантан тухсан пёр старик 
тиевлӗ лав ҫине лартрӗ. Горькинчен Владимир хулине пуйӑс 
хӑвӑрт илсе ҫитерчӗ. Ҫуран лакӑштатнӑ чухне те, пуйӑспа 
пыруҫӑн та пуҫне пӗр шухӑш ыраттарчӗ: пӑрахӑҫа тухнӑ ҫьш 
ҫут тӗнчере пурӑнни никама та ним тума та кирлӗ мар. Йывӑр 
шухӑш тӑшманпа паттӑррӑн ҫапӑҫнӑ салтака та пуҫ устарчӗ. 
Кӑмӑлӗпе вӑл айванланчӗ, ӑс-хакӑлӗпе мӗскёнленчё.

- Ампӑ, ҫитет пурӑнса... Пӑрахӑҫа тухнӑскер перӗнем те 
вилем! - сасӑпах каласа ячӗ Григорий пуйӑс ҫинчен ансан. 
Вӑл ҫунса тӑран чӗрине ҫул тӑршшӗпех лӑплантарма тӑ- 
рӑшрӗ. Тиркекене тирӗк тӗпӗ, иккӗленекене ҫунӑк икерчӗ... 
Ҫапла каласа пуҫӗнчен кӑларса пӑрахасшӑн пулчӗ Юманай 
хӗрарӑмӗсене. Анчах пӗр тӗвӗленнӗ шухӑш тепӗртакранах 
малтанхи йӗр ҫине таврӑнать: пӑрахӑҫларӗҫ! пӑрахӑҫларӗҫ!

Юманайӗнчи икӗ тӗлпулу ҫул тӑршшӗпех салтак пуҫӗн- 
чен тухмарӗ. Тӗрӗс турӗ-ши вӑл Екатеринӑпа пӗрле унӑн ки- 
лӗнче пурӑнма килӗшмесӗр? Тӗрӗсех пулӗ ҫав: тӑван ҫӗр пла
нах чуна ҫывӑх, кирек хӑҫан та ырӑ туйӑм, хавас кӑмӑл дура- 
тать. Апла пулсан Екатерина фронтовик умне капитуляци 
тумалли йывӑр услови кӑларса тӑратрӗ. Йывӑр ҫеҫ мар, юрӑх- 
сӑр услови. Хӑйӗн салтакӗ хитрешӗн хӗрарӑма сӑмахсӑрах 
парӑннине пӗлсен, взвод командирӗ Пожеданов мӗн калӗ!

Салтак пуҫӗнче шухӑш хӑйӗн йӗрӗпе малаллах атала- 
нать. Ҫапла, парӑнтарайми чӑнкӑ ҫыран тухса тӑчӗ Легкосту- 
пов умне. Ҫак ҫыран паттӑр юлташӗсемпе пӗрле ҫӗнсе илнӗ 
Чӗкеҫ тӳпемӗнчен те чӑнкӑрах. Тӳпеме тӑшманран туртса 
илме пулать, хӑй килӗшмесен чипер хӗрарӑмпа ниепле те 
мӑшӑрланаймастӑн. Ҫакӑ пулать те ӗнтӗ авланма шутлака- 
нӑн ӗмӗтне татни, ӑна пӑрахӑҫа кӑларни. Хӑрах ураллӑ сал
так юбкӑллисене кӑсӑклантармасть-мӗн. Акӑ ӑҫта иккен вӑр- 
ттӑнлӑх, акӑ ӑҫта тӗп сӑлтав.

Григорийӗн пӗтӗм ҫан-ҫурӑмӗ сасартӑк сиввӗн сӑрӑлтат- 
са илчӗ, пачах кӗтмен ҫёртен чӗри йӗппе чикнӗн ыратса кайрӗ. 
“Юратнӑ хӗрарӑмсем тӑнчах пӑрахӑҫларӗҫ пулсан, тӗнче ҫути- 
не сая ярса пурӑнни кӑлӑхах, - тухма пӗлмерӗ Легкоступов 
пуҫӗнчен сирсе сирӗлми шухӑш. - Пулӑҫсен эртелӗ саланса 
кайнӑ тесе пӗлтернӗччӗ ялтан. Эппин ман валли юравлӑ ӗҫ 
те ҫук. Ампӑ, ҫут тӗнчепе сывпуллашмаллах. Перӗнсе ви- 
лес те, ӗҫӗ те пӗтрӗ. Пӑрахӑҫ этеме халь тин нимӗн те ҫӑлай- 
масть. Урӑхла май ҫук”.

...Хула тулашӗнчи пасар самаях пысӑк. Шавлаҫҫӗ ӑпӑр- 
тапӑр сутакан ретсем, ик вӗллере - апат-ҫимӗҫ сутакан ик 
павильонта - халӑх пыл хурчӗ пек сӗрлет, махоркӑпа пирус 
сутакан ачасем пӗр вырӑнта тӑма чӑтӑм ҫитереймесӗр йӑс- 
ласа ҫӳреҫҫӗ. Пасар пасарах, сӗрлет, кӗрлет. Хӗвӗшеҫҫӗ та-

12



вар туянакансем, сутӑҫсем, улшуҫсем. Унталла та кунталла 
кумаҫҫӗ. Вӑрӑм сӗтелсем, тирпейлӗ сентресем ҫинче темле 
тавар та пур: хуппипе пӗҫернӗ ҫӗрулмирен пуҫласа аш кук- 
ли таран, ҫиппи те, йӗппи те, пуртӑ та, лум та... Анчах Лег- 
коступова кирлӗ тавар тупӑнмасть те тупӑнмасть.

3. Пурнӑҫ суккӑр хӗршӗн те хаклӑ

Вӑрҫӑчченхи пасарта тем тӗрлё музыка инструменчӗ сас- 
сине илтме пулатчӗ: халӑх ансамблӗ йӗркеленё Н.В.Кондра- 
тьев шӑхличӗсенчен пуҫласа хальхи янкӑс саслӑ баян тара
нах. Вӑрҫӑ вӑхӑтӗнчи пасарта юрӑ-кӗвӗ юравлӑ мар, ахӑр. 
Анчах тӑхта-ха: ку тата мӗн? Легкоступов хӑлхине темле 
илемлӗ кӗвӗ илтӗнчӗ.

Пурнӑҫран уйрӑлмалли хатӗр шыраканӑн ҫулне ҫынсен 
ушкӑнӗ картласа хучӗ те, чарӑнмах тиврӗ. Ҫав ушкӑн варрин- 
че пысӑк мар ещӗк ҫинче темле ҫамрӑк хӗр купӑс каласа 
ларать. Купӑс чӗлӗхӗсем “Маньчжури сопкисем ҫинче” вальса 
хуллен те хурлӑхлӑн, чӗрене витмелле шӑрантараҫҫӗ. Ку- 
пӑспа пӗрле вӑйҫӑ хӑй те шухӑшлӑн, сассине хӑпартмасӑр 
юрлать. Кашни сыпӑк хыҫҫӑнах кӑштӑркка аллине чечексем- 
пе тулли карҫинкка еннелле тӑсать. Кам купӑсҫӑна хисеплет 
е чечексене кӑмӑллать, ҫавсене фиалкӑсемпе розӑсем туянма 
сӗнет. Карҫинккаран ҫакнӑ кружкӑна пӗри те тепри шӑнкӑрти 
кӗмӗл е хут укҫа ярса парать - чечекшӗн тӳлесе, музыкӑшӑн 
тав туса, хитре хӗре хӗрхенсе. Вӑл суккӑр-ҫке-ха. Пӗр ҫӳллӗ 
арҫын, шупкаланнӑ гимнастерка тата хӑшкӑлса якалнӑ галифе 
тӑхӑннӑскер, йӑлтӑркка роза туянчӗ те хӗр кофтин кӑкӑрӗ 
тӗлӗнчи кӗсйине асӑрхануллӑн вырнаҫтарчӗ.

- Эсӗ, хӗрӗм, питӗ лайӑх юрлатӑн, сӑну вара хӑв сутакан 
чечек пекех хитре. Ку розӑна эсӗ чӑннипех те тивӗҫлӗ! - 
шантарчӗ ҫав арҫын.

Хӗр-купӑсҫӑ хӗп-хӗрлӗ хӗрелсе кайрӗ, питне ҫеҫ мар, 
янахне те, мӑйне те ирхи таса шуҫӑмӑн ачаш тӗсӗ ҫапрӗ. 
Чиперкке хӗрӗн чӗри кӑрт турӗ, вӑл кӗлеткипе чӗтренсе илчӗ, 
унтан хӑвӑрт тӑчӗ те ӑшшӑн тав турӗ. “Турӑ сывлӑх патӑр 
сире, ырӑ ҫыннӑм!” - пӑшӑлтатрӗ тути. Хӗр алллинчи купӑс 
каллех хӳхӗм кӗвӗ шӑрантарма пуҫларӗ.

Суккӑр купӑсҫӑран уйрӑлсан Легкоступов татах пасар 
тӑрӑх лакӑштатрӗ: хӗвӗнчен, эппин вӑрттӑн, пистолет сута- 
кана шырарӗ, анчах кӑлӑхах. Хӑрах ураллӑскере кам пӑшал 
сӗнтӗр. Салтак ҫаплах пасар тӑрӑх утрӗ, анчах темшӗн-ҫке 
кунта вӗҫӗ-хӗррисӗр унталла-кунталла кумакан ҫынсене 
асӑрхами пулчӗ. Куҫӗ умӗнче пӗрмаях купӑсҫӑ-хӗрӗн сӑнӗ 
мӗкӗлтетет. Вӑт апӑрша! Вӑт мӗскӗн! Курми пулса ларыӑ, 
пурпӗр пурӑнасшӑн тапаҫланать. Хӑйне валли юравлӑ ӗҫ те 
тупнӑ. Эппин ӑна выҫӑ ларасси хӑратмасть. Ӑс-хакӑлне те 
урасӑр тӑрса юлнӑ салтакӑнни пек пӑтрашуллӑ шухӑшсем 
минӗретмеҫҫӗ, ахӑр.

Легкоступов ӗнсине кӑтӑрт-кӑтӑрт хыҫса илет те алӑран 
тӗрлӗ тавар сутакансен речӗсем хушшипе малалла лакӑш- 
татать. Хӑй ҫаплах хӗр-купӑсҫӑ пирки шухӑшлать. Темле 
асамлӑ вӑй ӑна хӗр-купӑсҫӑ патне каялла тавӑрать. Ку та- 
ранччен куҫ ҫутине малтан хӗрарӑмӑн ури ҫине ӳкеретчӗ Лег
коступов. Ури тӑпӑл-тӑпӑл хӗрарӑма чипер тесе шутлатчӗ. 
Хальхинче урӑхла пулса тухрӗ: хӗрӗн ҫӳллӗ ҫамки, тӳп-тӳрӗ 
сӑмси тата пӗчӗккӗ ҫепӗҫ тути ҫине тинкерсе пӑхрӗ. Сӑнӗпе 
купӑсҫӑ чӑннипех те чипер, анчах мӑшӑр хура куҫэ пачах 
хӗм сапмасть. Эппин сӗм суккӑр. Куҫӗ курмасан та хӑй ҫине 
тӗмсӗлсе пӑхакан пуррине хӗр пурпӗр тӗшмӗртрӗ. Купӑс 
паха кӗвве сасартӑк татрӗ.

- Туянсамӑр: сулахайра - фиалкӑсем, сылтӑмра - роза- 
сем...

“Ай, ӑҫта илтнӗ Легкоступов ку янкӑс сасса? Ара, ку кӳршӗ 
хӗрӗ Роза-ҫке. Ҫапла. Вӑрҫӑра пуҫ хунӑ Эльвира Кузьми
нична Львова хӗрӗ,” - тавҫӑрса илчӗ Легкоступов.

- Сывлӑх сунатӑп сана, Розалия Руслановна! - алӑ тӑсса 
пачӗ хӗре салтак. - Эпё сан кӳршӳ Григорий Легкоступов 
пултӑм-ха.

- Чиперех таврӑнтӑн-и, Гриша пичче? Фронтра ҫапӑҫать 
тенине илтсеччӗ, - хӗпӗртӳллӗн хуравларӗ хӗр шӑнкӑрав пек 
сасӑпа.

- Чиперри мӗнӗ, ак хӑрах ураллӑ пулса юлтӑм... - ҫӑвар- 
ӗнчен пӗр каплам вӗри сывлӑш кӑларса ячӗ Легкоступов.

- Паллах, кансӗр сана хӑрах урапа. Анчах пӗлсем: куҫ 
курманни те япӑх. Хӑв чӗрӗ юлни теме тӑрать. Тӑхта, пар- 
нелем-ха сана чи лайӑх чечек!

Розалия Руслановна урасӑр салтака ӑшӑ кӑмӑлпа чечек 
парнелерӗ. Хӗрӗн алли кӑпӑш, вӑрӑм пӳрнисем ҫепёҫ. Че- 
чексен шӑрши сӑмсана ыррӑн кӑтӑклать.

Пайтах вӑхӑт пуплерӗҫ кӳршӗпе кӳршӗ. Роза ялти хы- 
парсене тӗпӗ-йӗрӗпе каласа пачӗ. Григорийӗн арӑмӗ пулнӑ 
Марина пирки сӑмах пычӗ малтан. Арсӑр тӑрса юлсан, ҫав 
кӑтра ҫӳҫлӗ сап-сарӑ лӑстӑркка ун-кун шухӑшласа пӑхмасӑ- 
рах Макаровпа, пӗр айӑпсӑр Легкоступова тӗрмене хупма 
ҫине тӑрса тӑрӑшнӑ милиционерпа, явӑҫса кайрӗ. Иккӗшӗн 
мӑшӑрланас ӗмӗт те пулнӑ, имӗш. Анчах Макаров районти 
милици пуҫлӑхӗ пулса тӑнӑ та ерӗшки патне ҫӳреме пӑрах- 
нӑ. Ҫакӑ халь-халь саккунлӑ мӑшӑр пулса тӑрас ӗмӗтлӗ хӗра- 
рӑма питӗ тарӑхтарнӑ ӗнтӗ. Унччен те сӑмакунпа туслӑскер 
ӗҫке ярӑннӑ. Хӗлле ун виллине лупас хыҫӗнчи юр кёрчӗ 
ҫинче тупнӑ. Григорий пӳрчӗн кантӑкӗсем урлӑ касӑк-касӑк 
хӑмасем ҫапнӑ. Маринӑна пытарнӑранпа унта никам та пу- 
рӑнмасть. Хӑлтӑрканӑ ҫурт хуҫине кӗтет. Ялта арҫын ҫукпа 
пӗрех. Ватти-вӗтти кӑна тӑрса юлнӑ. “Макаровӑн броня янтӑ 
та, ӑна фронта ямаҫҫӗ”, - сассине шӑплатрӗ хӗр.

Розалия Руслановна амӑшӗ - Эльвира Кузьминична - Вылӑ 
тӑрӑхӗнчи чӑваш ялӗнчен Ҫирӗклӗхе куҫса килнӗренпех фель- 
дшерицӑра ёҫлерӗ. Медицина пунктӗнчи ӗҫне вӗҫлесен тӳрех 
колхоз теплицине каятчё вӑл. Ку теплицӑна кантӑк лартса 
тунӑ. Унта помидорпа хӑяр, ытти ҫимӗҫсем туса илетчӗҫ. 
Теплицӑн пӗр секцине тӗрлӗ йышши чечек илем кӳретчӗ. 
Пахчаҫимӗҫне колхоз столовӑйне парса тӑратчӗҫ, сутмалӑх 
та юлатчё. Ҫак кӑткӑс ӗҫе хӗрӗпе ывӑлне те хӑнӑхтарчӗ. 
Фельдшерица пулнӑран Эльвира Кузьминичнӑна вӑрҫӑн мал- 
танхи кунӗсенчех ҫара илчӗҫ те, хӗрӗпе ывӑлӗ иккӗшех тӑр- 
са юлчӗҫ. Вӑхӑт нумаях та иртмерӗ - яла хуйхӑллӑ хыпар 
килсе ҫитрӗ: аманнисене малти линирен илсе тухнӑ чухне 
Эльвира Кузьминична Брянск ҫывӑхӗнче паттӑррӑн пуҫ хунӑ.

Амӑшне ҫара илнӗренпех Розӑпа Сережа теплицӑра ик- 
кӗшех кӗрмешрӗҫ. Инкек хыҫҫӑн синкек сиксе тухрӗ. Элект- 
росетьре замыкани пулнӑран теплица ялкӑшсах ҫунма ты- 
тӑнчӗ. Пушар сӳнтернӗ чухне пуҫ тӑррине ҫӳлтен кашта йӑ- 
тӑнса ансан, хӗр тӑнне тӑнчах ҫухатрӗ. Касса янӑ йывӑҫ пек 
ӳкнӗскере юрать-ха шӑллӗ теплицӑран сӗтёрсе тухрӗ. Унсӑ-

рӑн ҫунса кайма та пултаратчӗ. Ҫавӑнтанпа хӗр суккӑр пул- 
са юлчӗ. Куҫӗ курмасть Розӑн, ӑс-тӑнӗпе вара унчченхи пе- 
кех ӑнкаруллӑ.

- Куҫ курманни пысӑк инкек. Анчах татах та хӑрушӑ- 
раххи - куҫпа мар, чунпа суккӑрланни. Тӗпсӗр ҫырма хӗрне 
ҫитсе тухас марччӗ пирӗн, - аллине чӗри тӗлне тытса ӗнен- 
терме тӑрӑшрӗ хӗр Григорие. Анчах салтакӑн тирӗ ытла та 
хулӑн-и - нимӗн те витереймерӗ унӑн ӑс-хакӑлне, тем тери 
ӑслӑ сӑмах та ҫемҫетеймерӗ хуйхӑпа хытса ларнӑ чӗрине. 
Пурнӑҫа ытла та тӳрккесле йышӑнать ҫав хӑшпӗр арҫын чӗри. 
Ҫак сӑлтавпа ӗнтӗ хӑйне мӗн каланине илтмене перет, ырӑ 
кӑмӑлпа ӑс вӗрентнине лайӑххӑн шухӑшласа пӑхмасӑрах ай- 
ккинелле сирет. Ҫапах Григорий чечек сутакан хӗр патӗн- 
чен тӑруках пӑрахса каймарӗ. Ҫӳлти Турӑ кӑна пӗлет ӑна 
кунта мӗн чарса тӑнине.

- Ялта курнӑҫсан татах пуплӗпӗр, - шантарчӗ ӑна Роза.
- Эй, паттӑр салтак! Сана пысӑк телей кӗтет! Пӗр 

тӳлевсӗр юмӑҫ пӑхам-и? - кӗтмен ҫӗртен сиксе тухрӗ пасар 
тӑрӑх таҫталла утакан Григорий умне чечеклӗ шаль тутӑр 
пӗркеннӗ ҫамрӑк цыганка. - Кӑтарт-ха аллуна. Чӑннипех те 
ӑраскалӑр ҫутӑ кунсем патне илсе пырать. Тимӗр пӑрҫа ан 
пул, хурсам ывӑҫ тупанӗ ҫине кӗмӗл укҫа. Вара сан шӑпу мана 
уҫӑмлӑрах курӑнӗ, - сӗнет цыганка. Григорий куланҫи тӑвать.

- Укҫу ҫук пулсан, салтак махоркине турттар пӗрре, - 
сӑпса пекех ҫьшӑҫать цыганка пӑрӑнса кайма шутлакан сал
так ҫумне. Ырханкка хӗр выҫӑ куҫпа тилмӗрсе пӑхнине асӑр- 
хасан, Григорий кӑмӑлӗ сасартӑк ҫемҫелет:

- Акӑ сана махорка - чикарккӑ чӗрке, акӑ сана хут укҫа - 
юмӑҫ пӑхса пар!

Цыганкӑн типшӗм пичӗ ҫинче ӑшӑ кулӑ палӑрать, сӑнӗ 
ҫуталнӑ пек пулать.

- Хӑвӑр мӗн тума палӑртнӑ, ҫавна тӑвӑр. Пӗр утӑм та ка- 
ялла ан чакӑр, - пӗр такӑнмасӑр юрланӑ пек калама тьггӑнать 
цыганка. - Ал тупанӗ ҫинчи юн тымарӗсем епле вырнаҫни ҫакна 
кӑтартать: пӗр ӑнӑҫу хыҫҫӑн тепӗрне кӗтсех тӑрӑр. Асӑрха- 
нӑр: малтанхи йывӑрлӑхсем тӗп ҫултан пӑрса ан яччӑр.

- Калӑр-ха, тархасшӑн, манӑн ҫемье пур-и е ҫук-и? - 
пӗлесшӗн пулчӗ Григорий. Салтака хӗр куҫран тӗллесе пӑхрӗ.

- Эсир ӑна хӑвӑрах лайӑх пӗлетӗр. Ыйтса чӑрманма кир- 
лех те мар. Анчах чӑн-чӑн юрату тупайман-ха эсир. Юрату- 
сӑр телей ҫуках. Ку вара сирӗншӗн каярахпа тупӑнать...

“Пӗлсех пакӑлтатрӗ-ши е пуҫне мӗн пырса кӗрет, ҫавна 
каларӗ-ши?” - иккӗленчӗ Григорий, цыганкӑран уйрӑлсан. “Вӑт 
Илья Лилипутов кунта пулас-тӑк, пӗр сӑмах та суяс ҫукчӗ. 
Ҫапах цыганка япӑххине каламарӗ. Лайӑх ҫынсем ҫав цыган- 
сем. Алексӑ Романухин хӑех вунӑ ҫын тӗшне тӑратчӗ. Ко
мандира вилӗмрен ҫӑлчӗ - хӑй ҫӗре кӗчӗ”.

Пуҫне пӗксе пынӑ май Григорий хӑй те асӑрхамасла па- 
сар хӗрринех пырса тухнӑ иккен. Кунта вӑкӑр кӳлнӗ темиҫе 
лав ҫинчен ҫӗрулми сутаҫҫӗ.

- Гриша! Гриша тетӗп! Ӑҫта хӑямата тапӑлтатӑн? Сана 
кӑшкӑрса хӑшкӑлтие ертӗм...

Кам ку? Кам пултӑр - Геннадий Кудряшов. Кӑтра ҫӳҫне 
каллех ӳстерсе янӑ. Эппин чӑн-чӑн граждан ҫынни. Кӳршӗ 
ялтан Комаровкӑран вӑл. Унпа фронтра виҫҫӗмӗш взводра 
тӑшмана хирӗҫ юнашар ҫапӑҫнӑ. Икӗ фронтовик пӗр-пӗрне 
ыталаса илчӗҫ. Ик-виҫ утӑм чакса тӑчӗҫ - пӗр-пӗрин ҫине 
сӑнавлӑн, тунсӑхлӑн пӑхрӗҫ-пӑхрӗҫ те каллех ыталашрӗҫ. 
Ыйтмасӑрах курчӗҫ: пӗрин сылтӑм алӑ ҫук, теприн урине 
татнӑ. Ун пирки пӗр сӑмах та шарламарӗҫ.

- Япӑхрах та пулма пултарнӑ! И хуже могло быть! - 
вӑрӑм хӑрпӑкӗсемпе хупласа хучӗ куҫне Геннадий. - Госпи- 
тальтен таврӑннӑранпах конюхра ӗҫлетӗп. Утсене мар, вӑ- 
кӑрсем пӑхатӑп. Ман ҫул сирӗн ял урлӑ. Айта лар, килнех 
кӗртсе хӑваратӑп.

- Апла-тӑк тӑхта. Лавҫӑ валли лешне, хӗрӗх градуслине 
туянар, - килӗшрӗ Григорий.

Ҫул ҫинче ытларах Геннадий калаҫрӗ. Малти линири, 
госпитальти пурнӑҫӗ ҫинчен тем те, тем те каласа кӑтартрӗ. 
Григорий вара итленӗ-итлемен шухӑша путса пычӗ. Шӑпа 
пёр аллипе вут парсан, тепёр аллипе шыв курки тытса тӑ- 
рать теҫҫӗ. Перӗнсе вилме ҫине тӑрсах пистолет шыракан 
ҫын шавлӑ пасарта мён курни, Розӑпа тэта Геннадипе тёл 
пулни шӑп та лӑп ҫав шыв курки вырӑнне пулчё. Григорийён 
шухӑш йӗрӗсем урӑх еннелле пӑрӑнашусларӗҫ, апла пулин 
те чӗри вырӑнта мар. ‘

Ула ҫамрӑк вӑкӑр урхамах мар, ҫапах фронтовиксене яла 
чиперех илсе ҫитерчӗ. Ай, тамаша, унӑн сӑн-сӑпачӗ мӗн тери 
улшӑннӑ. Урамра ҫул ик айккипе курӑк улӑхри пекех аш- 
кӑрса ӳсет. Урампа пыруҫӑн Григорий качака та, пӑру та, 
ӗне те курчӗ - вӗсене вӗренпе кӑкарнӑ.

- Ку выльӑхсене мӗншӗн кӗтӗве яман-ши? - кӑсӑкланчӗ 
Григорий.

- Ялта кӗтӳ кӑлармалӑх выльӑх-чӗрлӗх юлман ҫав. Пус- 
са ҫисе пӗтернӗ... - ӑнлантарчӗ Геннадий.

Кивелсе мӗскӗнленнӗ ҫуртсем урам тӑршшӗпех, ҫӗнни 
вара курӑнмасть. “Вӑрҫӑ вӑхӑтӗнче пирӗн ял кӑна ҫапла хӑ- 
рӑннӑ-ши?” - тӗлӗнчӗ Григорий. Питӗрӗнсе тӑракан ҫурта 
уҫса кӗресси фронтовиксене йывӑрах пулмарӗ. Пӳрт самаях 
пысӑк, урайӗ сӑрӑллӑ, кантӑкӗсем ҫутӑ, анчах ӑшчикӗ пушӑ. 
Арӑмӗ пулнӑ Марина сӗтелсӗр пуҫне нимӗн те хӑварман - 
сутса ӗҫсе янӑ. Юрать-ха пӑлтӑрта пушӑ ещӗксем тупӑнчӗҫ. 
Фронтовиксен ҫавсем ҫине лармалла пулчӗ. Икӗ тус пайтах 
вӑхӑт пуплесе ларчӗҫ. Григорийӗн пусӑрӑнчӑк кӑмӑлӗ ҫап- 
лах сӗврӗлмерӗ-ха.

- Турра шӗкӗр, тимӗр авма икӗ вӑйлӑ аллу пур, ман вӑн 
хӑрах алӑ кӑна... Эй, мӗн пакӑлтатмалли... Пӗлме тивӗҫ: хуже 
бывает! Меммеленсе кайнӑ эсӗ, тӑванӑм!

Геннадий фронтри тусӗ ҫине пӑхать те ӑнланса пӗтерей- 
мест. Палламалла мар улшӑннӑ вӑл: хулпуҫҫийӗсем усӑнса аннӑ, 
куҫӗнчи чӑрсӑр хӗлхем сӳннӗ, калаҫасса та сӳрӗк калаҫать.

- Манӑн асаттесемпе асаннесем патне каясси ҫеҫ юлнӑ - 
автансӑр яла... - ассӑн сывлать Григорий. Тусӗн ҫакнашкал 
шухӑшӗсене татӑклӑн хирӗҫленине палӑртса, Геннадий ал- 
лине лӑст сулать, пуҫне пӑркалать.

- Ҫук, Гриша, эсӗ фронтра пулман пуль. Тар шӑршипе 
пиҫӗхмен-касӑлман пулӗ, пуля шӑхӑрнине те хӑнӑхман ӗнтӗ. 
Фронтовик унашкал калас ҫуках. Пӗлетӗн-и, хуже бывает. 
Пулкалать вӗт пурнӑҫра: татах та япӑхраххи килсе ту- 
хать. Эсӗ вӑн Юманайри сараппанлӑ сӗтӗрӗнчӗкшӗн куҫҫуль 
юхтаратӑн. Прими к сведению: унашкаллисем Ҫирӗклӗх- 
рех пӗве пӗвелемелӗх пур. Ҫук-тӑк - пирӗн яла Комаров- 
кӑна пыр!

4. Командиртан ӑслӑ ҫыраймӑн

Этем тени ыррине час манать, япӑххи вара унӑн чунне 
вӑрах ҫунтарать. Юманайӗнче мӗн курни,-мӗн илтни Григорий 
асӗнчен туха пӗлмерӗ. Чӗри ыратнӑ самантсенче вӑл фронтри 
тусӗсене аса илчӗ: шухӑшра вӗсемпе канашларӗ. Чӑнах та, 
ҫакӑн пек йывӑр та кӑткӑс лару-тӑрура мӗн сӗннӗ пулӗччӗҫ- 
ши вӗсем? Тӗслӗхрен, Иван Иванович Иванов, “кубланӑ Иван”. 
“Григорий Михайлович, никак пӗлме ҫук сана мён кирлине,- 
тетчӗ ӗнтӗ вӑл шухӑшлӑн. - Чипер пурӑнас тесен, ҫемье йӗрке- 
ленё чухне, паллах, чи малти вырӑнта юрату тӑмалла. Ҫынра 
сӑн кӑна мар, чун та кирлӗ”. Педагог кирек мӗнле ыйтура та 
педагогах. Вӑл урӑхла калама пултараймастех.

“Эсӗ Юманай Дульсинейипе - самӑркка Лукерйӑпа пу- 
рӑнса пӗтерӗн-ши?” - иккӗленетчӗ ӗнтӗ Илья Лилипутов. 
Унтан ҫапла хушса хуратчӗ: “Турӑ сыхлатӑр унаш кал 
кӗрӗс-мерӗспе ҫыхланасран”. Серуш Шакуров чӑвашӑн тем- 
ле кӑткӑс лару-тӑрура та иккӗленсе тӑрасси ҫук. “Значат, 
теветкелленсе пӑхсам, ӗҫ тухсан - тухать, тухмасан - алӑкне 
шалтлаттарса хупса хӑвар!” Вӑл ҫакнашкал канаш парасси 
пачах иккӗленмелле мар.

Вӑт Кураков чӑннипех юратӑва пысӑка хуратчӗ, унӑн 
пӗлтерӗшне истори тӗслӗхӗсемпе ҫирӗплететчӗ. Ку аспи
рант пӗлӗвӗсен шайӗпе тепӗр профессортан та ирттерет. 
Уйрӑмах Гомерӑн чаплӑ поэмисем “Илиада” тата “Одиссея” 
пирки хавхаланса калама тытӑнсан. Авалхи Грецири пат- 
тӑрсен сӑнарӗсене куҫ умне чёрӗ пек кӑларса тӑрататчӗ. Те 
чӑнах пулнӑ ҫавнашкал паттӑрсем, те пулман. Аспирант ка- 
ланӑ тӑрӑх, ҫав тери хитре Еленӑшӑн пуҫланнӑ Троя вӑрҫи 
вунӑ ҫула пынӑ, имӗш. Ун пирки вӑрҫӑра мӗн чухлӗ паттӑр 
пуҫ хунӑ! Еленӑна ырламастчӗ Виктор, юратӑва упранине 
мухтатчӗ. “Чӑннипех юратсан - сӑмахна ҫирӗп тыт, пустуй 
ҫилпе ан вӗҫтер!” - сёнетчӗ ӗнтӗ Виктор юратура уҫҫи-хуп- 
пине тупайман Гришӑна.

Асаилӳсем ӑшне путнӑ фронтовика почтальонка пачах 
кӗтмен ҫӗртен виҫ кӗтеслӗ ҫыру кӗртсе пачӗ. Мӗн тери пысӑк 
савӑнӑҫ! Ҫыру виҫҫӗмӗш взвод командирӗ пулнӑ Пожеданов- 
ран. Акӑ мӗн ҫырать вӑл.

19



“Хисеплё Григорий М ихайлович!
Сана хӗрӳллӗ салам яратӑп. Тӳрех калам: тунсӑхланӑ- 

ран ҫыратӑп.
Дмитров хулине сан ятпа кӗске ҫыру янӑччӗ - адресат 

тухса кайнӑ пирки ҫырӑва каялла тавӑрчӗҫ. Гангренӑран хӑ- 
тарма уруна ампутаци тунине мана госпитальтен ҫырса 
пӗлтерчӗҫ. Эпӗ тӗшмӗртнӗ тӑрӑх, халӗ эсӗ, паттӑр салтак, 
тӑван ялӑнта пулма кирлӗ. Чӗрӗ юлайсан, вӑрҫӑ хыҫҫӑн сан 
патна ҫитсе куратӑпах. Хӑвӑн командирна чыспа кётсе илес 
тесен, халех кӑмӑлна килекен ӗҫе пуҫӑн - вӑрҫӑчченхи пек 
пулӑҫсен эртелӗнче е колхозра.

Осташковри эвакогоспитальте сипленекен Кураковран 
ҫыру илтӗм. Вӑл унта Юманай хӗрӗсемпе - Маргарита Ле- 
пеховӑпа тата Лидия Галкинӑпа тӗл пулнӑ иккен. Виктор 
хӑйне ҫӗнӗ звани панине тата орденпа наградӑланине 
пӗлмест-мӗн. Степан Воробьевпа Митрофан Ястребов таҫти 
госпитальте сывалаҫҫӗ. Ҫырӑвӗсем тарах хирти почта но- 
мерӗ ҫеҫ паллӑ. Сергей Шакуров чӑваш контузи хыҫҫӑн кил- 
ӗнче сипленет. Ытти юлташсенчен хыпар ҫук-ха.

Тата ҫакна пӗлтерем. Аттем Сталинград тамӑкӗнче йы- 
вӑр аманнӑ та - каллех госпитальте. Мирун тете Ҫурҫӗр 
флотӗнче темле специалист. Люнькка тете, атте пекех, фрон- 
тра вӑрҫӑ туррине калаҫтарать. Халлӗхе тӑватсӑмӑр та 
чӗрӗ-ха. Нина Лаврентьевна учительницӑран ҫыру килсех 
тӑрать.

Юлашкинчен ҫакна калам: сан вырӑнта эпӗ ним тӑхтаса 
тӑмасӑр авланнӑ пулӑттӑм. Паллӑ, сана ӑс вӗрентме кирлӗ 
мар. Хӑвах пӗлетӗн: кашни йӑлтӑрти металл ылтӑн мар. 
Сурӑха качакаран уйӑракан ҫын юратуллӑ-савӑшлӑ пурнӑҫ 
тума пултаратех. Юратусӑр телей ҫук. Сывлӑх та телей 
сунатӑп.

Ч ун-чӗререн хисепе 
хурса Пожедан ов”.

Ҫыру вӗҫне командир ҫапла хушса хунӑ: “Почеркшӑн ан 
ятла. Планшет ҫинче чипер ҫырма чӑрмавлӑрах ҫав”.

5. Xушкана урӑххи кӳлме пуҫлать

Ҫырма ҫумӗпе ҫеремлӗх. Ҫывӑхрах тӳп-тӳрӗ ӳссе ҫӗкленнӗ 
мӑнаҫлӑ хыр. Унпа юнашар кукӑр вулӑллӑ хурӑн тем сӑлтав- 
па пуҫне аялалла пӗкнӗ. Хыр тӑрринче вӑрт-варт пакша ту- 
рат ҫинчен турат ҫине сикет, ҫивчӗ шӑлӗсемпе йӗкелтен вӑр- 
рине кӑлара-кӑлара ҫиет. Ҫырма хӗрринелле уксах ҫын ҫывӑ- 
харнине асӑрхасан, тепӗр йывӑҫ ҫине сикрӗ. Вӑт акробат! 
Ултӑ-ҫичӗ метр таранах сикме пултарчӗ. Ку йывӑҫ ҫинче те 
чарӑнса тӑмарӗ - яра пачӗ шыв урлӑ леш еннелле. Хӑй хӳри- 
не ҫӳлелле тӑратнӑ - ӑна йӗпетесшӗн мар, ахӑр.

- Пакша темерӗн... Йӑви ҫырма леш енче пулинех, - са- 
сӑпах каласа тӑрса юлчӗ ҫырма ку енне Григорий. Вӑл васка- 
масӑр курӑк ҫӑлса пуҫтарчӗ, меллӗн вырнаҫса ларчӗ те ӑман 
тирнӗ вӑлтине шыва чӑмтарчӗ.

Шыв ҫийӗпе пӑс йӑсӑрланать. Вӑрҫӑччен ку ҫырмара хӑях 
хушшинче ҫупах ҫатӑлтататчӗ, шарлакра партас ишетчӗ. 
Паян вара Григорий вӑлтине ырашпӑтрисӗр пуҫне урӑх пулӑ 
ҫакланмарӗ. Те пуллисем питӗ чееленсе ҫитнӗ, те ҫыннин 
пулӑҫ ӑсталӑхӗ иксӗлнӗ... Пулӑ хыпман хушӑра пулӑҫ тӗлӗрме 
пуҫларӗ. Унӑн тӗлӗрӗвне ҫывӑхрах курӑка лаша кӑмпӑртат- 
тарса ҫини сирее ячӗ. Григорий лашана пуҫӗнчен лӑпкаса 
илчӗ, ҫилхи ҫинчи куршанака тасатма пикенчӗ.

- Хушка! Хушка! - кӑшкӑрса чупса килет ял енчен пӗр 
каччӑ. Ҫамки ҫинче шурӑ лаптӑк пулнӑран ҫавӑн пек ят панӑ 
ӗнтӗ лашана. Хашкаса чупса килни Сергей Львов пулчӗ.

- Ай, Гриша тете! Кунта тӗл пултӑмӑр иккен! Таврӑннӑ 
ятпа саламлатӑп, саламлатӑп! - ҫӗкленнӗ кӑмӑлпа чӑмӑртарӗ 
салтак аллине Сергей. - Эсир правление председатель патне 
кӗреймӗр-ши? Вӑл сире пӗр-ик пӑт тырӑ парса пулӑшасшӑн.

Сергей Хушкана йӗвен тӑхӑнтарчӗ, ӑна мӑйӗнчен аллипе 
лӑпкарӗ.

- Халӗ эпӗ Хушкана кӳлетӗп те пасара аппана илме кая- 
тӑп. Вӑл чечекӗсене кӑнтӑрла тӗлнех сутса пӗтерекенччӗ. 
Укҫине колхоз правленине паратпӑр. Председательпе кур- 
нӑҫма вӑхӑт тупмаллах сирӗн, - тепре астутарчӗ Сергей.

Колхоз председателӗ - вӑйпитти хӗрарӑм Агреппина 
Митрофановна - фронтовика икӗ пӑт тулӑ ҫӑнӑхӗ илме хут 
ҫырса парсанах ҫӗнӗ хыпар пӗлтерчӗ:

- Сергей Львова ҫара кайма повестка килнӗ. Ун вырӑнӗн- 
че теплицӑра ӗҫлеме ҫын тем тери кирлё. Килёшмёр-ши?

Ку хыпара илтсен Григорий пёр вӑхӑт аптриш пулчё. 
Мӗншӗн ҫакӑн пирки Сергей хӑй пёр сӑмах та шарламарё— 
ха? Хӑрах ураллӑ салтак, хула пасарёнче Розалия Русла- 
новнӑпа юнашар ларса, гитара каласа юрлама шутласа ху- 
нӑччӗ, капла вара шухӑшне улӑштармалла пулса тухрё. Сер
гее ҫара ил ни ун кӑмӑлне хуҫрӗ: куҫӗ пач курман Розалия 
Руслановна пӗчченех тӑрса юлмалла-и? Ӑна кам пулӑшӗ? 
Хула пасарне кам леҫсе ярӗ? Телейсӗр шӑпаллӑ хёре тар— 
пӗччен тӑратса хӑварни ниҫта та шӑнӑҫмасть. Ашшӗ - Рус
лан Львович Львов - тӗрмерен таврӑнайман, амӑшӗ вӑрҫӑра 
пуҫ хунӑ, халӗ ав пӗртен-пӗр шӑллӗне те салтак тӑвасшӑн. 
Нивушлӗ ку ҫемье нимӗнле ҫӑмӑллӑха та тивӗҫлӗ мар? Совет 
влаҫӗ Львовӑн кил-йышне тӗппипех пӗтерсе хурасшӑн-ши?

Григорий тепӗр кунах районти ҫар комиссариатне кайрӗ. 
Ҫар комиссарӗпе хӑйӗнпе курса калаҫасси ансат пулмарӗ. 
Халӑха йышӑнмалли кун мар иккен унӑн. Салтак умри чӑр- 
мавсене сире-сире пӑрахма хӑнӑхнӑран кунта та ҫапла тума 
шутларӗ. Кунсӑр пуҫне, протез ураллӑ салтака дежурнӑй та 
ҫине тӑрсах чармарӗ.

- Руслан Львов ҫемйин пурнӑҫӗ пӑрӑҫлӑ пулчӗ, халӗ ӑна 
тӗпсӗр авӑрах чӑмтарасшӑн-им? - чышкине чӑмӑртасах ӑнлан- 
тарасшӑн пулчӗ вӑл комиссара, ун патне вӑйпах кӗрсе тӑрсан.

- Ҫапах та хӑвӑнтан аслӑрах ҫын умӗнче пилоткӑна хыв- 
малла пуль, - асӑрхаттарчӗ комиссар - ватӑ енне кайнӑ май
ор. Гимнастерки пекех тӗссӗрленнӗ пилоткине Легкоступов 
хыврӗ, малтан ӑна пӗр аллинче, унтан тепӗр аллинче тытрӗ. 
Лутӑрканнӑскере ниҫта хума аптранӑран ҫурӑмӗ хыҫне пы- 
тарчӗ. Комиссар салтака мӗн каламаллине калама чармарӗ, 
унтан ларса лӑпланма хушрӗ.

- Миҫере вара вӑл? - ыйтса тӗпчеме тытӑнчӗ вӑл.
- Кам?
- Кам... кам... Сергей Львов аппӑшӗ ҫинчен ыйтатӑп.
- Манран вӑл тӑхӑр ҫул ҫамрӑк. Эпӗ ҫирӗм тӑххӑрта, 

эппин вӑл ҫирӗмре...
- Ҫирӗмри хӗр нянькӑсӑрах пурӑнӗ-ха. Ӑна качча илме 

шутларӑн-им? Ҫавӑнпа ун хутне кӗретӗн-и?

Легкоступов туххӑмрах пилоткине пуҫӗ ҫине лапчӑтса 
лартрӗ, унтан ӑна каллех хӑвӑрт хыврӗ, тӑруках ним калама 
аптранӑран куҫне ҫине-ҫинех мӑчлаттарчӗ.

- Амӑшӗ ӑҫта? - пӗлмене персе тӗпчет комиссар.
- Фронтра пуҫ хунӑ.
- Ашшӗ?
- Ашшӗне пӗлместӗп.
- Епле апла! Арӑслан Русланӗ - Львов Руслан Львович - 

халӑх тӑшманӗ пулнине чӑвашсем ҫеҫ мар, Владимир облаҫ- 
ёнче те пӗлеҫҫӗ-ҫке... Халӑх тӑшманӗ ҫемйине хӳтӗлеме 
килтӗн пулать. Ан анкӑминкӗлен! Хӑв хӳтлӗхсӗр тӑрса юлӑн. 
Ку ыйтупа эпӗ пулӑшма пултараймастӑп.

Легкоступов ҫар комиссариатне кайса ҫӳрени усӑ кӳмерӗ: 
Сергее ҫара ӑсатма тиврӗ.

6. Кашни чул айӗнче - тӗнче историйё

Ашшӗне Роза тӗлӗкри пек кӑна астӑвать. Руслан Льво
вич Вылӑ тӑрӑхӗнчи чӑваш ялӗнче ҫуралса ӳснӗ, ҫак ялтах 
чылай ҫул хушши учительте ӗҫлесе пурӑннӑ. Роза хӑйӗн 
ашшӗн пурнӑҫ ҫулне ытларах амӑшӗ каласа панӑ тӑрӑх пӗлет. 
Руслан Львович Хусанта вырӑс мар халӑх учителӗсен семи- 
нарийӗнчен 1918 ҫулта вӗренсе тухнӑ. Ку вӑл Хир сысни 
(Кабан) кӳлли леш енчи ҫак семинарин юлашки кӑларӑмӗ пул- 
нӑ. Совет влаҫӗ чӑваш ялне вырӑс хӗрачине Эльвирӑна фель
дшер пунктӗнче ӗҫлеме ярать. Икӗ ҫамрӑк - Русланпа Эль
вира - ҫакӑнта ҫывӑххӑн паллашаҫҫӗ те пӗр-пӗрне юратса 
мӑшӑрланаҫҫӗ.

Кам мӗнпе пулӗ те, Руслан Хусанта вӗреннӗ чухнех чӑ- 
ваш халӑхӗн историйӗпе кӑсӑкланать. Тӗрӗссипе каласан, 
ҫакӑ ҫуралса ӳснӗ ял ячӗ мӗне пӗлтернине тишкернинчен пуҫ- 
ланать. Ял ятӗнче малтанхи сыпӑк Иш. Хӑй тӗллӗн ку ни- 
мех те мар. Таврари нумай-нумай ялсен ячӗсем ҫак сыпӑкпа 
пуҫланаҫҫӗ вӗт-ха: Ишлей, Ишек, Иштерек, Ишпарайккӑ... 
Ӑҫтан тупӑннӑ ҫакнашкал пӗрешкеллӗх? Мӗне пӗлтерет ял 
ячӗсенчи “Иш” тымар?

Тӑван чӑваш чӗлхинче ку сӑмахӑн пӗлтерӗшӗ пӗрре 
ҫеҫ мар иккен. Пӗрремӗшӗ шывра ишессипе ҫыхӑннӑ. Унта

алӑ-ура вӑйӗпе те, кимӗ ҫинче кӗсменпе те ишме пулать. 
Чӑвашсен сӗм авалхи несӗлӗсем мӑн юханшыв е тинӗс 
хӗрринче пурӑннӑ-ши, вӗсене апла та, капла та ишме тив- 
нӗ-ши?

Ку сӑмахӑн тепӗр пӗлтерӗшӗ те пур вӗт. Ҫӗмӗр, аркат, 
тустар, пӑс, салат сӑмахсем те унпа тӑван. Эппин чӑвашсен 
ӗлӗкхи ялӗсене сӗмсӗррӗн, тискеррӗн тустаракансем, арка- 
такансем пулнӑ, ахӑр. Ялсен ячӗсенче “Иш” тӗп вӗсене ишӗ- 
лнисем вырӑнне никӗсленине кӑтартмасть-ши? Тепӗр тесен 
ҫав ятсенче вӗсене никӗсленё ҫынсен ячӗсем сыхланса юлма 
пултарнӑ. Тӗслӗхрен, несӗлсем хушшинче Иштек ятлисем 
чылаях пулнӑ. Руслан Львович хӑйне Иштек ывӑлӗн Арӑс- 
ланӑн тӑсӑмӗ тесе шутланӑ. Урӑхла пулма та пултараймасть: 
ашшӗ Лев (Арӑслан) ятлӑ, хушамачӗ - Львов (Арӑсланов). Ку 
хушамат ратнерен ратнене куҫса килет.

“Иш” сӑмах чӑваш чӗлхине пӗр-пӗр урӑх чӗлхерен кӗме- 
н-ши? Пайтах шырав тунӑ хыҫҫӑн Руслан Львович ҫак са
мих перс чӗлхинче пуррине, кӗсменпе ишекене пӗлтернине 
тупать. Кайрантарах шур сухалсем ӑна ҫапла каласа 
параҫҫӗ: авал Уралпа Атӑл хушшинчи ҫӗршыва перссен 
Фарис хулинчен Салиман ятлӑ ҫын пырса вырнаҫнӑ, имӗш. 
Вӑл паллах тинӗс урлӑ, Атӑл тӑрӑх кимӗпе ишсе килнӗ. 
“Иш” сӑмах унпа пӗрле килмен-ши? Салиман ӑрӑвӗ Ылтӑн 
Пӑлхарта тӑнӑҫ пурнӑҫпа пурӑннӑ. Ӗҫчен пӑлхарсемпе Пер
сеем пӗр-пӗринпе килӗштернӗ, мӑшӑрланнӑ, тӑванлашнӑ. 
Анчах самана тикӗс килмест ҫав. Ылтӑн Пӑлхар патшалӑх- 
не куҫса ҫӳрекен вӑрӑ-хурахла халӑхсем хӗвелтухӑҫ енчен 
те, кӑнтӑртан та киле-киле тапӑнма, ҫаратма та ҫӗмӗрме 
тытӑннӑ. “Иш” сӑмахӑн иккӗмӗш пӗлтерӗшӗ ҫавӑн чухне 
тупӑнман-ши?

Салиман мӑнукӗсен мӑнукӗсем Иштек, Иштерек, Ишлей 
тата ыттисем те ҫавнашкал инкекрен хӑтӑлма Атӑл урлӑ каҫса 
тарнӑ, ҫӗнӗ вырӑнта ҫӗнӗ ялсем никӗсленӗ. Вӗсене хӑйсен тата 
пӑрахса хӑварма тивнӗ ялсен ячӗсене панӑ. Эппин, малтанхи 
вырӑнта та вёсен ҫав ятсемех пулнӑ. Чӑвашсем тӗрӗк йӑхӗн- 
чен тухнӑ - ҫирӗплетеҫҫӗ пайтах ӑсчахсем. Руслан Львович 
чӑвашсем пӑлхарсемпе тата перссемпе тӑванлӑ тесе вӗрентнё 
шкулта. Эсерсене - сулахайрисене те, сылтӑмрисене те -

революционерсем вырӑнне хурса хакланӑ. Нимӗҫ поэчӗ Г.Гей- 
не каланӑ евӗр, масар ҫинчи кашни чул айӗнче тӗнче исто- 
рине тӗпчеме чӗннӗ, тӑван халӑхӗн аваллӑхне ялсен ячӗсенче 
шырама хистенӗ чӑваш ялӗнчи учитель.

Тӗпчевҫӗ ку ыйтупа малалла кӑсӑкланайман: пачах 
кӗтмен ҫӗртен ун ӗмӗчӗсен ҫуначӗсем айне НКВД серепе 
лартнӑ. Руслан Львовичӑн тӗпчевӗсемпе вӗрентӗвӗ унта 
ӗҫлекенсен кӑмӑлне килмен. Сумлӑ ӑсчахсем чӑваш халӑхӗ 
ӑҫтан пулса кайнине урӑхларах ӑнлантарнӑран-ши? Эсер- 
сене революци тӑшманӗсем шутне кӗртменрен-ши? НКВД 
ҫыннисем учитель килне ҫурҫӗр тӗлӗнче пырса ухтарнӑ. 
Вӗсем чӑваш халӑх историйӗ пирки алҫырӑвӗ тата А.Г.Гав- 
рилова эсеркӑн учительсен съездӗнчи доклачӗ тӑрӑх пичет- 
лесе кӑларнӑ “Женщина - гражданка” брошюрӑна тупнӑ. 
Чиновниксем ку кӗнеке эпиграфне вуланӑ: “Хӗрарӑма эша
фот умне тӑратаҫҫӗ пулсан, унӑн трибуна патне тухма та 
тивӗҫ пурах”.

Учитель хучӗсем хушшинче Пӗтӗм Раҫҫейри хресченсен 
союзӗ кӑларнӑ “Хӗрлӗ ялавпа ҫӳрекен ҫынсене мӗн кирлӗ” 
прокламаци тупӑнать. Ку союз программинче эсерсен витӗмӗ 
палӑрнӑ. Унтан ухтаракансем Хусанта тухса тӑнӑ “Хыпар” 
хаҫат Тёркине туртса кӑлараҫҫӗ, унӑн пӗрремӗшпе иккӗмӗш 
номерӗсенче “Кӑчуне хысна укҫа ӑҫтан тупӗ-ши? Питӗрте 
пулни” памфлета интересленсе вулаҫҫӗ. Ку памфлетра пат- 
ша влаҫне сирпӗтесси пирки уҫӑмлӑн каламан, “лартӑрах вӑл 
Питӗрте” тесе ҫырнӑ. “Эппин ку хаҫат революциллӗ-демок- 
ратиллӗ туртӑмлӑ мар, либераллӑ-буржуаллӑ сулӑмлӑ. Учи
теле истории ҫак тусанӗ мӗн тума кирлӗ-ха?” - тӗлӗнеҫҫӗ 
ухтаракансем.

НКВДра ӗҫлекенсем Р.Л.Львова ҫавӑн чухне “хура 
ҫӑханпа” лартса кайнӑранпа ун ҫинчен “халӑх тӑшманӗ” ят 
сарӑлать, яла урӑх хыпар-хӑнар пачах килмест. Ырӑ ҫын- 
сем сӗннипе Эльвира Кузьминична тӑхтаса тӑмасӑр ҫурт- 
йӗрне сутать те Вылӑ хӗрринчи яла пӗчӗкҫӗ хӗрӗпе тата 
ывӑлӗпе пӗрле яланлӑхах хӑварать, Владимир ҫывӑхӗнчи 
тӑван ялне килет, ҫурт туянса унта пурӑнма пуҫлать. Икӗ 
ачана пӗччен ӳстерсе ҫын тума амӑшне, паллах, ҫӑмӑл пул- 
марӗ.

7. К уҫ ҫути ҫапла таврӑнать

Григорий йӑрӑс кӗлеткеллӗ хӗре хӑй ҫумне чӑмӑртасси ӑн- 
сӑртран пулса тухрӗ темелле. Малтан вӑл хӗрӗн вӗри аллине 
кӑна хӑйӗн кӑкӑрӗ ҫумне хурасшӑнччӗ, анчах арҫын еннелле 
чиперкке хӑй туртӑнчӗ-ши е темле ӑшӑ туйӑм магнитла турт- 
са илчӗ-ши - тытрӗ те чӑмӑртарӗ хӗре хӑй ҫумне. Унтан, ҫилен- 
мерӗ-ши тесе, ун ҫине шикленӳллӗн пӑхса илчӗ. Ҫук иккен.

- Мӗншӗн сасартӑк ҫавнашкал пӑчӑртӑк? - ахӑлтатса са- 
вӑккӑн кулса ячӗ хӗр. - Гриша, пӗр вӑрттӑнлӑх пӗлтерем-и 
сана? Манӑн сана ҫав тери курас килет. Астӑватӑп-ха: эсӗ 
питӗ кӗрнеклӗччӗ, сан хулпуҫҫи сарлакаччӗ, пӗвӳпе ҫӳллӗччӗ... 
Кутӑруҫӑн та ҫаплах-ши?

Хӑйне тӑванла пулӑшакан хаклӑ ҫын ҫине Роза чӑнах та 
чӑннипех курма пултарасла куҫне сиктермесӗр пӑхрӗ-пӑхрӗ 
те тем тӗсмӗртнӗ пек пулчӗ:

- Гриша, сан гимнастерку симёс мар, шупкалнӑ...
Те тёлённипе, те савӑннипе Григорий шак хытса кайрё.
- Тӑванӑм, сан питӳ мёншён ку таранах куштӑрканӑ? - кётмен 

ҫӗртен ыйту пачё Роза. Ҫавӑн хыҫҫӑнах савӑнӑҫлӑн кӑшкӑрса ячӗ:
- Гриша! Гриша! Эп куратӑп! Эп сана куратӑп!
Ҫав самантрах хӗр арҫын ҫумне тӗршӗнчӗ, ӑна питӗнчен, 

тутинчен чуптума тытӑнчӗ.
Ҫавӑнтанпа Розӑн куҫӗ курасса курать, анчах темшӗн 

тӗтреллӗ кӑтартать. Куҫ шӑрҫине пысӑк мар тӗссӗр ункӑ 
карса тӑрать, тӗрӗс-тӗкел курма ҫав чӑрмантарать пулмал- 
ла. Григорий хӗре Владимир хулине куҫ тухтӑрӗ - окулист 
патне илсе кайса пӑхтарчӗ, анчах ун рецепчӗпе туяннӑ эмел 
усӑ кӳни сисӗнмерӗ. Куҫ шӑрҫи тӗлӗнчи хӑтсӑр ункӑ ҫав-ҫа- 
вах ҫухалмасть. Тӳррипе каласан, куҫ капла курни те теме 
тӑрать. Ҫакӑ та ун пурнӑҫне самаях пысӑк улшӑнусем кӗртрӗ: 
теплицӑри ӗҫе алӑпа хыпаласа мар, куҫпа курса тӑвакан 
пулчӗ. Хула пасарне ҫӳреме вӑл халӗ те пӑрахмарӗ.

- Пире текех хӗрхенӳ кирлӗ мар. Купӑсу килте юлтӑр, 
канӑва тухтӑр, - хушнӑ пекех сӗнчё ӑна Григорий.

Куҫӗ кӑштах курма пуҫланӑранпа Розӑн ӑшӑ кулли татах 
та илемленчӗ. Хӗпӗртӳллӗ кулӑ унӑн пысӑк куҫне ҫӑлтӑрла 
ҫутӑлтарса ярать, сӑн-сӑпатне ылтӑн пек те кӗмӗл пек йӑл-

тӑртаттарать, чиперлӗхпе кӗрнеклӗх кӳрет. Анчах куҫӗн вӑйӗ 
ҫукрах ҫав, уҫҫӑн кӑтартмасть, часах ывӑнса ыратакан пулать.

Пасарта чечексемпе ҫимёҫсем сутса ларать-и, теплицӑ- 
ра чакаланать-и, килӗнче тӑр-пӗччен тӑрмашать-и - хӗрпе 
планах Гриша хӑй е унпа ҫыхӑннӑ ырӑ шухӑшсен паха ҫӑмхи. 
Вӑрҫӑ тапраннӑранпа ялта арҫын йышё иксӗлмеллипех 
иксӗлчӗ, ҫапах упӑшка пулас шутлисем ҫук мар. Пӗрисем 
фронтран аманса таврӑннӑ та ҫемьеллӗ пуласшӑн, теприсене 
хусах пурнӑҫ йӑлӑхтарнӑ. Анчах Роза пӗрмаях Гриша ҫин- 
чен шухӑшлать. Хӗрӗн кури-курми куҫӗ умӗнче унӑн сӑнарӗ 
тӑрать. Роза чун-чӗрипе ун еннелле туртӑнать. Гриша ки- 
рек хӑҫан та ырӑ кӑмӑллӑ пулнӑран-ши? Хӗрпе пӗрле теп- 
лицӑри ӗҫе кӳлӗннӗрен-ши? Сергее салтака илесрен хӑтарас 
шутпа районти ҫарӗҫ комиссариатне кайнӑран-ши? Тен, пушӑ 
вӑхӑтра ҫырмаран чӗрӗ пулӑ тыта-тыта килнӗрен?

Сӑлтавӗ кирек епле пултӑр, Роза ку арҫын ҫумӗнче хӑйне 
ҫав тери лӑпкӑ тата канлӗ туять. Хӗре ун валли апат хатӗр- 
лесси те, кӗпине ҫуса парасси те савӑнтарать. Ан тив уксах 
пултӑр, ан тив арҫынсенчен нимӗнпе те уйрӑлса ан тӑтӑр - ир 
тӑрсан пурпӗр ӑна курас килет, кун каҫа унпа пӗрле ӗҫлес 
килет. Ҫитменнине тата ку арҫын хӗрарӑма итлеме пӗлет, 
мӗн хушнине пурне те тӑвать. “Сан чикарккуран тухнӑ чухлӗ 
тӗтӗм пӑравус трубинчен те палкамасть пуль. Кунашкал 
тӗтӗме теплицӑри чечексем те килӗштермеҫҫӗ,” - кулараххӑн 
каларӗ пӗррехинче Роза, аллине ун хулӗ ҫине хурса. Гриша 
виҫ-тӑватӑ кун хӗртен вӑрттӑн турткаларӗ, ҫавӑн хыҫҫӑн тем- 
ле майпа кӑмӑл ҫирӗплӗхӗ тупса, ҫӑварне чикарккӑ текех хып- 
марӗ. Чӑн-чӑн арҫын ҫеҫ ҫапла тума пултарать.

Юрату пурах-ши е ҫук-ши? Ҫакӑн пирки иккӗленӳллӗ 
шухӑш Роза пуҫне нихҫан та пырса кӗмен. Ӑна урӑхла шу- 
хӑш минретет: юратать-ши вӑл мана е ҫук-ши? Шухӑшла- 
сан-шухӑшласан хӗр ку ыйтӑва ҫапла татса парать: вӑл мана 
пӗр сӑмах хӑварми итлет, эппин юрататех. Анчах ҫакна ка
лана арҫын мӗншӗн-ха тытӑнса тӑрать? Вӑтанать-ши? Име- 
нет-ши? Урӑх сӑлтавсем пур-ши? Ҫакнашкал ыйтусене тат
са парасси Розӑшӑн ку таранччен шӑл ҫемми пулаймарӗ-ха.

Гришӑшӑн пулсан, Роза теплицӑра хӑй ӳстерекен чечек 
пекех хитре. Ашшӗ-амӑшӗ суйласа илнӗ ят та Роза, сӑн-пи-

чепе те чӑн-чӑн роза. Унӑн хӗп-хӗрлӗ вӗри пичӗ ҫине пӑх- 
сан, Гриша ҫӗнӗ теплицӑна еплерех тӑвасси пирки колхоз 
председателӗпе хӗрсе тавлашнине те маиса каять, аслӑ ко- 
нюхпа Хушкана сӗлӗ уйӑрса парасси пирки харкашни те пуд- 
ран тухса ӳкет, Сережӑна салтака илнӗшӗн районти ҫарӗҫ 
комиссарне ҫиленни те иртсе каять.

Роза питне ӑшӑ кулӑ уйрӑмах илемлетет. Вӑл йӑл та 
йӑл кулнӑ чухне тути кӑштах уҫӑлать те, шап-шурӑ тикӗс 
шӑлӗсем курӑнаҫҫӗ, пит ҫӑмартине ирхи шуҫӑмӑн ҫепӗҫ тӗсӗ 
ҫапать. Унӑн ӑшӑ куллинче уҫӑмлӑ шухӑш палӑрмасть, илӗ- 
ртӳпе астару пӗр чӗптӗм те ҫук. Илемлӗхпе пурнӑҫ савӑ- 
нӑҫӗ, ырӑ кӑмӑлпа тараватлӑх кӑна асӑрханаҫҫӗ хӗр куллин
че. Ҫакӑ Гришӑна тем тери килӗшет. Пытармасӑр каласан, 
Роза ун кӑмӑлне килет, хӑй патнелле туртать. “Эпӗ ӑна юрат- 
ма пуҫларӑм-ши? - хӑйёнчен хӑй ыйтать Гриша, унтан алли- 
пе ҫамкинчен ҫатлаттарать: - Юрамасть. Ку ытармалла мар 
хӗре пысӑкрах телей кӗтет, ахӑр”.

Гришӑна теплицӑра Розӑпа пӗрле ӗҫлеме кирек хӑҫан та 
лайӑх. Ӑна пасара сутуҫӑ вырӑнне хӑварсан, илме каяс вӑ- 
хӑт ҫитиччен тунсӑхлама пуҫлать. “Нивушлӗ манӑн чӑн-чӑн 
юрату арӑслансен йӑхӗнчи ҫак Роза?” - миҫемӗш хут ӗнтӗ 
хӑйӗнчен хӑй ыйтать Гриша. Ҫакӑн хыҫҫӑнах пуҫне ырӑ мар 
шухӑш ыраттарма тытӑнать. “Ӑшталанчӑк та сутӑнчӑк Ма- 
ринӑпа, Юманайӗнчи чӑнкӑл-чанкӑл Лукерйӑпа, калаҫса та- 
тӑлма ҫук Екатеринӑпа ҫыхланса ята ҫӗртнӗ хыҫҫӑн эпӗ Розӑ- 
на тивӗҫлӗ арҫын мар. Ку икӗ хут иккӗ тӑваттӑ тенӗ пекех 
тӗрӗс. Йӑрӑс пӳллӗ пӗр ҫылӑхсӑр ҫамрӑк хурӑн ҫумӗнче ту- 
ратти хуҫӑлнӑ хурама тӑма пулаймастех. Ҫак икӗ йывӑҫа 
юнашар тӑратсан, ялйыш мӗн калӗ? Кулаканни кулӗ, ахӑра- 
канӗ ахӑрӗ, ырлаканӗ тупӑнмӗ.”

8. Юратупа телейюнашарахиккен

Ятарласа янӑ йыхрава илсен, Геннадий Иванович Ҫирӗклӗ- 
хе мӑшӑрӗпе пӗрле килсе ҫитрӗ. Лариса Петровна уяв чухне 
тӑхӑнакан шурӑ кофтӑпа, кӑвак лустав юбкӑпа, хром этапа. 
Роза килне иккёшӗ алла-аллӑн тытӑнса утса кӗчӗҫ, сӑран сум- 
кӑран сӗтел ҫине кӗрпе кукӑлӗ кӑларса хучӗҫ, пулштух эрех 
лартрӗҫ. Ара, Розалия Руслановнӑн куҫ ҫути таврӑннине па-

лӑртмалла-ҫке-ха. Кун ҫути тепӗр хут курма пуҫланӑ ятпа 
ӑна хӑнасем чун-чӗререн саламларӗҫ. Хӗр вӗсене хӑй юхтар- 
нӑ сӑрапа тата хӑех хатӗрленӗ салатпа сӑйларӗ.

Григорий Михайловичпа Геннадий Иванович пайтах вӑ- 
хӑт тараватлӑн пуплесе ларчӗҫ. Тем ҫинчен те калаҫрӗҫ, тем 
пирки те сӳтсе яврӗҫ. Розӑн амӑшне - ял сума сунӑ фельд- 
шерицӑна ырӑпа асӑнчӗҫ. Хӗр ыйтнипе арҫынсем вӑрҫӑра 
хӑйсем мӗн курни, Така мӑйракипе Чӗкеҫ тӳпемӗ ҫинчи ҫапӑ- 
ҫусем ҫинчен кала-кала кӑтартрӗҫ. Хӗрпе пӗрле ларнӑран 
юрату ыйтӑвӗ те айккине тӑрса юлмарӗ.

- Пире, арҫынсене, пурнӑҫра пуринчен ытларах мӗн 
киртӗ? Арӑм тӳрӗлӗхӗ, шанчӑклӑхӗ, ҫемьери килӗшӳ. Вӑн 
ман Лариса ик хӗрача ҫуратса пачӗ. Иккӗмӗшне ывӑл кӗтетчӗ
- брак тӑватӑн тесе мана айӑплать. Юрату ҫинчен манса кай- 
нӑ ӗнтӗ вӑл... - йӑл кулать Геннадий Иванович. Унӑн кӑтра 
ҫӳҫӗ вӑрӑмланнӑ, ҫӗнӗ ункӑсем хушнӑ. Хӑйӗн кӑмӑлӗ лӑпкӑ 
пек, ҫапах пушӑ ҫанни ҫине кӑн-н пӑхса илетех. Унтан пуҫӗ- 
пе савнӑ мӑшӑрӗ ённелле ҫаврӑнать, ҫав самантрах куҫӗ ҫутӑл- 
са каять. Вӑл хуллен кӑна ҫапла хушса хурать:

- Все-таки... все-таки вӑрҫӑран хӑрах алӑсӑр таврӑннӑ- 
шӑн ӳпкеленине унран ҫур сӑмах та илтмен эпӗ...

- Вӑрҫӑ вӑхӑтӗнчи хӗрарӑмсем арҫынна чунтан парӑнса 
юратма пултараймаҫҫӗ. Эпӗ вёсене пӗр чӗптӗм те шанмас- 
тӑп... - хӑйне хирӗҫлеме юрами сасӑпа ӗнентересшӗн пулчӗ

Тригорий Михайлович.
Пӗр вӑхӑта калаҫу татӑлчӗ. Григорий мӗн пирки ҫапла шут- 

ланине Геннадий ҫеҫ мар, Роза та лайӑх пӗлет. Ҫьшӑх тӑванӑн 
курӑнакан арҫьш ҫине хӗр ӑшшӑн-ӑшшӑн пӑха-пӑха илет, лешӗ
- каснӑ-лартнӑ тӑмсай - ҫакна асӑрхамасть е асӑрхаманҫи тӑ- 
вать. Роза ӑс-хакӑлӗнче уҫӑмлӑ шухӑш ҫирӗп тымар янӑ: вӑл 
мана, суккӑра, мӗн тери хисепе хучӗ, тӑванла пулӑшрӗ! Ӑна, 
урасӑрскере, манан мӗншӗн юратмалла мар вара? Хӗр такама 
хирӗҫленӗн хулне сиктеркелесе илет, тӑруках ура ҫине тӑ- 
рать. Унӑн пичӗ вутла ҫунать, куҫӗ йӑлтӑр-йӑлтӑр тӑвать.

- Каҫарӑр-ха, пур хӗрарӑма та Маринӑсемпе Лукерйӑ- 
сен йышне кӗртмелле мар. Ҫав шутрисем хӑйсен ҫулӗпе 
ҫӳреччӗрех. Вёсен пӗрин те вутра ҫунми, шывра путми юра
ту пулманах. Калӑр тӳррипе, Григорий Михайлович, ҫав сив-

лек чӗреллӗ чиперккесене эсир хӑвӑр та чун-чӗререн юрат- 
ман вӗт? Ман шутпа, юрату - пурнӑҫ тыткӑчӗ. Ҫут тӗнче 
илемӗ юратусӑр катӑк. Ҫут тӗнчене чӑн-чӑн юрату, ӗмӗре 
пыракан манӑҫми таса юрату сиплӗх кӳрет, - хӑйӗн шухӑшне 
тӗпӗ-йӗрӗпе каларӗ Роза.

...Ашшӗн виҫӗ ывӑлӗнчен Гена вӑталиххиччӗ. Машина- 
трактор станцийӗнче ҫамрӑклах тракториста вӗренчӗ, трак
тор бригадинче ӗҫлеме тытӑнчӗ. Ӗҫӗ ӑнса пычӗ унӑн. Пӗр 
ҫултанах паха пуставран ятуллӑ костюм ҫӗлетрӗ, хром атӑ 
туянса тӑхӑнчӗ. Кӑтра ҫӳҫлӗ яштака каччӑ ҫине хӗрсем ӑм- 
санса пӑхаҫҫӗ. Гена вара вӗсенчен пӗрне ҫеҫ кӑмӑллать. Ку 
вӑл трактористсем валли апат пӗҫерекен Лариса. Мӗншӗн 
килӗшет-ха ӑна ҫак повар? Ирхи шуҫӑм тӗслӗ сӑнӗпе-ши е 
ҫынсемпе кӑмӑллӑ калаҫма пӗлнӗрен-ши? Ҫук, ҫакна Гена паян 
та татса калаймасть. Пӗр сӑмахпа, килӗшет, ҫав тери килӗ- 
шет. Хӑйпе пӗрле кинона ҫӳрекен хӗре тӑхтаса тӑмасӑрах 
качча илме хатӗр. Анчах ӑна киле ҫавӑтса пыма май ҫук. 
Пиччӗщё пӗлтӗр ҫеҫ авланчӗ - сӑпкара пӗчӗкки кӑшкӑрать. 
Шӑллӗ те килтех пурӑнать-ха. Ҫавӑнпа каччӑ малтан пысӑк 
мар типтерлӗ ҫурт лартрӗ, унтан тин кӗрлеттерсе туй турӗ.

Ҫӗнӗ ҫынсен телейлӗ пурнӑҫӗ вӑраха пыраймасть. Пӗр 
сивлек ирпе Геннадий машинӑсен паркне пырать те тӗлӗнсех 
каять: унӑн кустӑрмаллӑ ҫӗнӗ тракторӗ лачакари сысна пекех 
пылчӑкпа вараланнӑ. Мӗн ку? Кам хӑтланнӑ? Ҫак ыйтупа пуҫне 
ватса тӑракан тракторист патне милиционер мотоциклпа 
кӗрлеттерса ҫитет, трактора ку енчен те, леш енчен те тӗрӗсле- 
ме тытӑнать. Ӑна уйрӑмах кустӑрмисем кӑсӑклантараҫҫӗ.

- Ферма патӗнчи йӗрсем шӑп ҫак тракторӑн. Пылчӑкӗ те ун- 
тиех. Эппин икӗ пуҫ сыснана эсӗ ҫак тракторпа пӗҫертсе тухнӑ?

- Эпӗ ҫӗркаҫ килтех ҫывӑрнӑ. Ниҫта та тухман, ниҫта та 
кайман...

- Суятӑн. Трактору мӗншӗн вараланчӑк?
Ҫӗрле ун тракторӗпе кам ӗрӗхтерсе ҫӳренине Геннадий 

питӗ пӗлесшӗн пулчӗ, анчах трактор бригадинче ӗҫлекенсем 
курмана-илтмене печӗҫ. Ферма хуралҫи Трифон следователь 
умӗнче те, судра та пӗр юрӑ юрларӗ:

- Хыҫалтан пырса, мана пӗр вӑйлӑ ҫын йывӑҫ мӑлатукпа 
пуҫран ҫапрӗ. Ку вӑл Кудряшов пулма пултарать. Ун пек 
вӑйли ялта урӑх ҫук...

Хӑй ҫирӗм тӑватта ҫитсе, никамӑнне те нимӗн те вӑрла- 
маннине кӑлӑхах ӗнентерме тӑрӑшрӗ Геннадий, чӗркуҫленсе 
те ларчӗ - ҫакӑ та усӑ кӳмерӗ. Судья ун сӑмахӗсене хӑлхине 
чикесшӗн пулмарӗ. Вараларӗҫ пулсан - тасатма ансат мар, 
тӗксе йӑвантарсан - тӑма татах та йывӑртарах. Приговор 
вуласа парсан, Геннадийӗн ҫӳҫ-пуҫӗ вирелле тӑчӗ. Анчах мӗн 
тӑвӑн: кассацие пани те пулӑшмарё. Приговор пирки ял 
халӑхӗ питӗ иккӗленчӗ. Хӗрхенекҫнӗ хӗрхенчӗ, пӗлекенӗ шӑл- 
не ҫыртрӗ. Ларисӑна аллинчи кӑкӑр ачипе нушана тӑратса 
хӑварма тиврӗ. Юрать-ха решетке хыҫӗнчен тухма фронта 
ямашкӑн ыйтса ҫырни пулӑшрӗ.

Госпитальте чухне хӑрах алӑсӑр тӑрса юлни ҫинчен Ла- 
рисӑна епле пӗлтересси пирки кулянатчӗ. Каҫӑн-ирӗн вӑл 
мӗнле хуйхӑрнине ҫӳлти Турӑ ҫеҫ пӗлетчӗ. Кӗтмен-туман 
ҫӗртен унта мӑшӑрӗ хӑй пырса ҫитрӗ, йывӑр аманнӑ салтак 
чӗрине пыллӑ сӑмахсемпе ӑшӑтрӗ, иккӗленӳсемпе вутсӑрах 
ҫунакан чуна савса та чуп туса лӑплантарчӗ.

- Мана сансӑр пуҫне никам та кирлӗ мар. Килте сана 
арӑму кӑна мар, тӑван хӗрӳ те кӗтет, - куҫҫуль витӗр шан- 
тарчӗ ӑна Лариса.

Килне таврӑнсан, ӑна хӑрах алӑлӑскере, МТС дирекцийӗ 
трактор шанса пама килӗшмерӗ. Ун вырӑнне кӳлме вӗрентнӗ 
вӑкӑрсене колхоз правленийӗ витипех шанса пачӗ. Лариса шу- 
хӑшларӗ-шухӑшларӗ те трактор бригадине тӑрантаракан по
вар ӗҫне пӑрахрӗ, упӑшкипе пӗрле вӑкӑрсем пӑхма куҫрӗ. Ки- 
рек мӗн тунӑ чухне те хӑрах алӑллӑ ҫынна чун-чӗререн пулӑш- 
ма пуҫларё.

...Кӗрекери калаҫу малалла тӑсӑлать.
- Все-таки эсир шухӑшӑра каласа пӗтермерӗр-ха, Роза

лия Руслановна, - аса илтерчӗ Геннадий хӗре.
- Пурнӑҫӑн тепӗр ырлӑхӗ - юрӑпа купӑс. Чунри туйӑма 

мӗнпе палӑртма пулать? Сӑмахпа, юрӑпа тата купӑспа. Сӑ- 
мах кушелӗ пуянах мар манӑн, юрӑпа купӑс вара ман чун- 
чӗрене чӑннипех те ҫывӑх. Тунсӑха вӗсем сиреҫҫӗ, савӑк кӑ- 
мӑл кӳреҫҫӗ, тепӗр чухне тарӑн шухӑша яраҫҫӗ.

- Розалия Руслановна, эсир чӑвашла юрласа кӑтартмӑ- 
р-и? - сӗнчӗ Лариса Петровна. Те хисеплесе, те урӑх сӑл- 
тавпа, паян хӑнасем хӗре “эсир” те “эсир” теҫҫё.

- Сӗнӗвӗре хаваслансах пурнӑҫлатӑп. Итлӗр, тусӑмсем...

Ш УР ХУРӐНАН МЁН ХУЙХА?
Ш ӑнкӑр-шӑнкӑр шыв юхать 
Чулсем тарах ыткӑнса,
Инҫе ҫитме васкаса.
Каччӑ ҫине хӗр пӑхать 
Именсе те вӑтанса,
Чӑн юрату шыраса.

Серте яшки яшка-и,
Ытах типӗ ҫиесрен,
Чӗре сури тумалӑх.
Ют ял ачи ача-и,
Ытах пӗччен ҫӳресрен,
Вӑхӑт сая ямалӑх.

И, утар-и, утар-и,
Тутӑр витӗр пӑхар-и,
Курман пекех пулар-и!
Чун юратман ачана 
Куҫ айӗнчен пӑхар-и,
Пӑрӑнайса каяр-и!

Шур хурӑнӑн мӗн хуйхӑ? 
Куккук лармасть - ҫав хуйхӑ, 
Кӳмест ӑна йӑпану.
Сарӑ хӗрӗн мӗн хуйхӑ?
Каччи савмасть - ҫав хуйхӑ, 
Ҫавӑ кӳрет куляну.

Кӗске утта ҫуласси,
Ҫулассинчен пухасси,
Купа туса хурасси.
Савнӑ туса курасси,
Курассинчен пуплесси,
Ун шухӑшне пӗлесси.

Каймӑттӑмччӗ вӑрмана,
Хӑмла ҫырли илӗртет,
Татса ҫимешкён чӗнет. 
Тухмӑттӑмччӗ урама,
Савнӑ тусӑм илӗртет,
Пӗрле пулас килчӗ тет. 

Манӑн тутӑр пит нумай,
Чӗнтӗр тытни пӗрре ҫеҫ,

офицер икӗ еннелле сиксе ӳкесшӗнччӗ - май килмерё, са- 
мантрах чарчӗҫ. Икӗ салтак хӗҫ-пӑшалсӑрлатнӑ икё офице
ра тепӗр ҫур сехетрен хамӑрӑннисем патне илсе ҫитерчӗҫ.

Тытса килнисем офицерсем те мар, мён те мар, Король- 
ковпа Валетов иккен. Иккёшё те пёр шухӑшлӑн тӑшмана 
сутӑнма шут тытнӑ. Секретрисем ирпе таврӑнсан, рота ко- 
мандирё иккёшне те тав турӗ. Сутӑнма шутланисене ком
бат ҫар прокуратури аллине пачё.

Унта ӗҫлекенсем ҫакна тупса палӑртрӗҫ: иккёшён те чӑн 
хушамачӗсем урӑхла-мӗн - Дурасовпа Поленов. Пёлтӗр тӑш- 
ман патне тарса каҫсан Корольковпа Валетов пулса тӑнӑ. 
Кунта вӗсем сутӑнчӑк Власов ҫарне, Вырӑс патшалӑхӗн 
ирӗклӗхӗшӗн кӗрешекенскер тенӗскере, хӑйсен ирӗкӗпе 
ҫырӑннӑ. Ҫӑварлӑхламан ӑйӑрсене кунта та тем килӗшмен.

- Эх, пӗр-пӗр така ҫаклатасчӗ те шашлӑк пӗҫересчӗ! 
Кӗр енне вӑл мӑнтӑрланса ҫитнӗ ӗнтӗ. Шнапспа мар пулсан 
та, сӑмакунпа ҫӑвӑттӑмӑр! - тек-текех ассӑн сывланӑ Вале
тов.

- Ҫӳресчӗ тепрер ҫул ялсем-хуласем тӑрӑх каскӑнла! 
Вара ҫапӑҫма та, вилме те хатӗрех пулӑттӑм! - йӗрмӗшнӗ 
вӑл тепрехинче.

- Тав турра, пуҫна йӗвен тӑхӑнтарнӑ, урусене тӑлланӑ! 
Унсӑрӑн эсӗ тем те хӑтланӑн! - шӑпипе килӗшме ӳкӗтленӗ 
ӑна Корольков. Ӳкӗтлессе ӳкӗтленӗ те, анчах кӑмӑлӗ хӑйӗн 
те ҫурхи ҫанталӑк пекех улшӑнса тӑнӑ иккен. Май килсенех 
иккӗш хамӑрӑннисем патне каялла тарса каҫаҫҫӗ. Ҫавӑн чух
не лекеҫҫӗ те вӗсем “Смерш” аллине. Кӗҫех штрафбат сал- 
такӗсем пулса тӑраҫҫӗ. Хальхинче шӑпи тулсах ҫитрӗ хай- 
хискерсен. Хирти ҫар ҫучӗ тивӗҫлӗ приговор йышӑнчӗ - ик
кёшне те персе пӑрахмалла.

- Калӑр-ха, приговора штрафбат умӗнче ун вӑйӗпе пур- 
нӑҫлани вырӑнлӑ пулӗ-ши? - канаш ыйтрӗҫ “Смерш” уйрӑ- 
мӗнче ӗҫлекенсем комбатран.

Чӑнах та апла туни хӑш енчен те пулин усӑ кӳрӗ-ши? 
Урӑхла каласан, воспитаниллӗ пӗлтерӗшлӗ пулӗ-ши е 
ҫукши? Батальон приговора хӑйӗн вӑйӗпе пурнӑҫлама пул- 
тарӗ-ши? Паллах, кунашкал ыйтӑва татса панӑ чухне По- 
жеданова васкама юрамастех. Комбат теветкеллӗхӗ пирки

батальон мӗн калӗ? “Пирӗн комбат хӗпӗртеттерекенниех 
мар”, - терӗҫ ун ҫинчен пыр чӳхеме юратакансем хӑйсене 
“Кӑвак Дуная” ҫӳреме чарсан. “Комбат куҫӗ ҫӗр айӗнчине 
те курать!” - илтӗнчӗ касӑрмара пуплени тӗп сакайӗнчи вӑр- 
ттӑн ҫула тупсан. “Королькова кӑлӑхах отделени командир- 
не лартрӗ!” - ӳпкелерӗҫ ватӑрах салтаксем комбата.

Батальонти офицерсем ӑна ыйтусене хӑвӑрт та тӗрӗс 
татса паракан хӑюллӑ командир тесе шутлаҫҫӗ. Ҫакӑнпа 
пӗрлех вӑл асӑрхануллӑ тата тимлӗ пулнине те пӗлеҫҫӗ.

“Тинех шалчи тулчӗ хайхисен!” - сасӑпа каларӗҫ сал
таксем хӑйсен шухӑшне хирти ҫар сучӗн приговорне пӗлсен. 
“Апли апла та, хамӑра тем кӗтет-ха...” - хирӗҫлерӗҫ тепри- 
сем.

Ҫапла, батальонта апла каланине те, капла хакланине 
те илтме пулать.

Пёр те пёр шутласан, приговора ӑҫта тата камсем пур- 
нӑҫа кӗртесси тем тери кӑткӑс ыйту мар пек, анчах комбат 
ҫаплах ҫамкине картлантарать, пичӗ тӗксӗмленчӗ. Штраф- 
никпа штрафник пӗр мар. Хӑш-пӗринчен тем те кӗтме пу
лать. Сасартӑк сутӑнчӑксене хӳтӗлекенсем кӑшкӑрашма тап- 
ратсан? Приговора пурнӑҫлама килӗшекенсем тупӑнмасай?

Иккӗленмелли ҫук: пӗр пуҫ ӑслӑ, пӗрлехи ӑс нумай хак- 
лӑрах. Ҫакна асра тытса, комбат салтаксемпе тата офицер- 
семпе чылайӑшӗпе канашларӗ, ҫавӑн хыҫҫӑн тин ыйтӑва епле 
татса памаллине палӑртрӗ.

Ҫар сучӗпе айӑпланисене тӗттӗм пуласпа, позицисенчи 
кӑнтӑрлахи хурал каҫхипе ылмашӑнас умён, конвойпа илсе 
килчӗҫ. Батальон стройӗнче кашни ротӑранах каҫхи хурала 
каймаллисем тӑраҫҫӗ. Айӑпланнисене илсе килнӗ офицер 
хирти ҫар сучён приговорне вуласа пачӗ. “Приговор касса- 
цисӗр законлӑ вӑя кӗрет”, - тенӗ унта.

Айӑпланнисен пичӗсем шурса кайнӑ, тӑсмакланнӑ. Куҫ 
хӳрисем иккӗшӗн те урмӑшнӑ, вӑкӑрӑнни евӗр хӗремеслен- 
се кайнӑ. Куҫ айӗнче хура ункӑсем. Ҫӳхе тутисем пӑхӑ- 
манлӑхпа кутӑнлӑх кукӑрӑлчӑкне пӗрӗннӗ. Иккӗшӗ те пуҫ- 
ӗсене ҫӗклесе пӑхма хӑяймаҫҫӗ, куҫӗсене кашкӑрла айкки- 
нелле тартаҫҫӗ.

Хуйхӑрсан та ан йӗр кӑлӑхах - 
Пирӗн пурӑнасси малалла.

Атте лаши, ай, кӑвак лаша,
Кӑвак шуҫӑмченех ҫӳрес мар.
Ырӑ ывӑл пулма, ай, чӗр нуша,
Атте ятне ҫавах ярас мар.

Ӑна -кӑна сахал мар курнӑ ҫын юрри Розана та, хӑнасене 
те килӗшрӗ. Сӑмахӗсем тарӑн шухӑша яраҫҫӗ, куҫ умне ирт- 
се кайнӑ кунсен ӳкерчёкӗсене кӑлара-кӑлара тӑратаҫҫӗ. 
Ахальтен мар ӗнтӗ итлекенсем виҫҫӗшӗ те юрӑҫа алӑ ҫупса 
саламларӗҫ. Роза унпа юнашар пырса ларчӗ.

- Гриша, юрру питӗ килӗшрӗ. Айта тепре юрлатпӑр...
Салтак ӑҫта та салтаках: тепре юрлама та хирӗҫлемерӗ. 

Юрӑ сӑмахӗсене Роза кӑррипех астуса юлаймарӗ, ун вырӑн- 
не икӗ инструмент - хуткупӑспа гитара аккомпанеменчӗ юрӑ 
кӗввине тем тери илемлетрӗ.

Хуппине пӗрре катсах тӗшши тупӑнакан мӑйӑр мар ҫав 
ҫын. Геннадий вӑн Григорие чылайранпа пӗлет: тӗрмере те 
кирпӗч пӗрле шутланӑ, фронтра та пульӑсем шӑхӑрнине 
пӗрле итленӗ, ҫапах тепӗр чухне ӑна ӑнкарма пултараймасть. 
Урлӑ-пирлӗ шутласан, фронтовика вӑйлах шутлаттараканни 
сывлӑхӗн барометрӗ унталла-кунталла сулӑнни пулмалла. 
Хӑйне ҫирӗп тытма тем тери тӑрӑшсан та, ӑна ампутациленӗ 
ури канӑҫ памасть ӗнтӗ. Суран суранах, ҫанталӑк улшӑннине 
питӗ сисӗмлӗ. Сурма тапратсан - ай-яй еплерех ыратать. 
Ҫакнашкаллине Геннадий хӑй тӳсет. Каланӑччӗ тусӗ: ҫӳренӗ 
чухне йывӑҫ протез ӳтне хӑшкать, вистени те пулкалать. 
Резина протез меллӗрех теҫҫӗ те, анчах ӑна туянма хал ҫите- 
реес ҫук. Кунсӑр пуҫне, ӳсӗресси иртсе каймасть унӑн. Ӗҫрен 
таврӑнсан вырӑн ҫине тӳнме васкать. Ыйхи килмен чухнех 
йӑваланса выртма кӑмӑллакан пулчӗ.

Ҫапли ҫапла, анчах пурнӑҫне ҫӑмӑллатас тесен, уншӑн 
тӑванла тӑрӑшакан ҫын кирлӗ. Апла унӑн авланмаллах. Ро- 
зӑпа мӑшӑрланма мӗншӗн килӗшмест-ха ӗнтӗ? Унпа пӗрле 
пурӑнма хӑйне тивӗҫлӗ мар тесе шутлать-ши? Турӑ парсан 
Розӑн та ар пулатех. Халӗ вӑл сӗм суккӑр мар ӗнтӗ. Куҫ 
ҫути вӑйланас шанчӑк та пур. Эппин ку кайӑка Гришӑн вӗҫер- 
тмелле мар. Вӑл пур - Лариса сӗнӗвне хуравламасӑр хӑ- 
варчӗ. Ҫакӑ тарӑхтарать те ӗнтӗ Геннадие.

- Эс ытла та-ҫке! Хӑвӑн телейӗнтен хӑв пӑрӑнатӑн, - 
ӳкӗтлеме тытӑнчӗ вӑл тусне. - Сирӗн иксӗрӗн тӑхтаса тӑма- 
сӑр мӑшӑрланмалла. Ман кунтан ытла сӑмахӑм ҫук. Ҫитмен 
пулсан - ҫитерӗр, ытла пулсан - каҫарӑр.

Григорий ку сӑмахсене те хӑлхине чикмерӗ, куҫ харши- 
не кӑна ҫӳлелле ҫӗклерӗ. Хӑй тем пирки пӑлханать.

- Пурте пӗлетпӗр: чакаксем чаклатма ӑста, хӑшпӗр 
хӗрарӑм вара паврама ухута. Нумай пуплерӗм паян, пурпӗр 
чакак тесе ан калӑр. Акӑ мӗн тусӑмсем: урӑх ан турткала- 
шӑр. Ларӑр вырӑнӑра, тытӑр куркӑра. Эпир, Геннадипе 
иксӗмӗр, сирӗн умӑрта тайӑлса тӑрар. Эпир тайӑлнӑ чух юра- 
тупа мӑшӑрлану курки ӗҫмесессӗн, Турӑ хурланӑ чун пулӑ- 
пӑр. Эпир тайӑлнӑ чух ӗҫсессӗн, Турӑ савса ҫуратни пулӑ- 
пӑр.

Мӑшӑрӗн ҫак сӑмахӗсене илтсессӗн, Геннадий Иванович 
хӑвӑрт ун ҫумне пырса тӑчё. Розалия Руслановна, килӗшӳпе 
ҫураҫу кӗтсе, Григорий Михайлович ҫине куҫ ывӑтрӗ, лешӗ тем- 
шӗн-ҫке вырӑнӗнчен хускалмарӗ. Пит ҫӑмартийӗсем ҫине кана 
хӗп-хӗрлӗ пӑнчӑсем тухрӗҫ. Те тархаслаттарас шутпа ӑнлан- 
мана перет, те Лариса Петровна сӗнӗвӗ пачах килӗшмест.

Лариса Петровнӑпа Розалия Руслановна кухньӑна, 
тӗрӗсрех каласан, кӑмака умӗнчи пӳлӗме, кӗчӗҫ, пӑшӑл-пӑ- 
шӑл пуплерӗҫ. Хӑлӑхсӑр арҫына мӑшӑрланма ӳкётлес так- 
тикӑна улӑштармашкӑн калаҫса татӑлчӗҫ, ахӑр. Кухньӑран 
тухсан, Розалия Руслановна хӑй савакан арҫын ҫине тӗтре- 
леннӗ куҫӗпе пӑхса тӑчӗ-тӑчӗ те ун умне чӗркуҫленсе ларчӗ:

- Эсё мана кирек мӗн кала та, эпӗ пурпӗр сана чи ҫывӑх ҫын 
тесе шутлатӑп. Тав сана тӑванла пулнӑшӑн! Пысӑк тав! Эпӗ тӑма- 
на, суккӑр тӑмана-. Вӑл хӑть кун ҫутине курмасть пулин те, ҫӗрле 
курать. Ман куҫ кӑнтӑрла та, ҫӗрле те витӗр кӑтартмасть. Чунӑм 
айван, пуҫӑм ҫамрӑк - пурпӗр пӗр пытармасӑр калам: ьштӑнӑм 
ҫук, кӗмӗлӗм ҫук. Гришӑран ьггла савнӑ ҫыннӑм ҫук

“Мӑшӑрланар иксӗмӗр”, - тесе каласшӑнччӗ малалла, 
чӗлхи ҫаврӑнмарӗ. Ун вырӑнне хуллен кӑна ҫапла хушса хучӗ:

- Куҫсам пирӗн ҫурта пурӑнма... вӑхӑтлӑха...
Григорий Михайлович ҫакна кӗтнӗ-и, кӗтмен-и, кӑмӑл-

сӑррӑн ҫамкине пӗркеленгерчӗ, тутине пӑркаларӗ.
- Ман умра хӗр чӗркуҫленме тивӗҫлӗ мар эпӗ. Момент 

сиксе тӑрӑр, Розалия Руслановна, - хулӑнлатрӗ сассине Гри-

горий Михайлович. - Хӑв пӗлетӗн, сана пёр сӑмах хӑварми 
итлетӗп. Юрӗ, пӗр-пӗрне пулӑшма ансатрах пултӑр тесе, 
малашне пӗр ҫуртра пурӑнар эппин. Анчах мӑшӑрланма- 
сӑр. Вӑхӑтлӑха. Сережа таврӑниччен. Унтан куҫ курӗ.

Розалия Руслановна хӑвӑрт ура ҫине тӑчӗ. Хӑй тар-тӑр 
чӗтрет: кӗлетки те, аллисем те, кофти те. Унтан йӑл кула
к и  турӗ, чӗтӗревлӗ сасӑпа юрласа ячӗ:

Урам хушши тикӗс мар,
Тикӗслекен эпир мар.
Яшсем качча илмесен,
Йӑлӑнакан эпир мар.

- Шалт аптрамалла йӑлӑнтармӑш фронтовйкҫемпе! Пыр 
та ӑнлан вӗсене! - сасӑпах каласа ячӗ хӑй шухӑшне Геннадий 
Иванович. Мӑшӑрён сӑмахӗсемпе пачах килӗшмерӗ Лариса 
Петровна.

- Апла мар, Генӑҫӑм! Апла мар, Розалия Руслановна! Мӗн 
хаклӑ, Григорий Михайлович пирӗн пулас кинпе пӗр ҫуртра 
пурӑнма килӗшни хаклӑ. Чӑнахах, нумай та пӗтӗ, сахал та 
ҫитӗ, пӗрле пурӑннине мӗн ҫитӗ! Эх, тӑм пуҫ, чи кирлине 
манса кайнӑ... - ҫат! ҫат! тутарчӗ ҫамкинчен Лариса Петров
на. - Пёр килнӗ чухне парнене те парса хӑварас!

Вӑл сумкинчен вӗр-ҫӗнӗ сатин платье кӑларчӗ, хӗре ха- 
лех тӑхӑнса пӑхма хистерӗ. Розалия Руслановна парнене 
хӗпӗртесех тӑхӑнчӗ, тӗкӗр умӗнче апла та, капла та ҫаврӑн- 
каларӗ. Хӑйпе виҫсе ҫӗленӗ пекех платье хӗре ытармалла 
мар чипер кӑтартать. Ҫакна курса савӑннӑран Лариса Пет
ровна ал тупанӗ ҫине алӑ тупанӗ хучӗ те кӑшкӑрса ячӗ:

- Вӑт телей! Вӑт телей! Кӳршӗ хӗрӗпе виҫсе ҫӗлерӗм - 
сана чухах пулнӑ! Кӗлеткӳне мӗн тери тӑпӑл-тӑпӑл тытать. 
Унпа ҫӗнӗ ҫын пулма та аптрамалла мар пек.

Юмахри пике евӗр хитре хӗре тӗсесе пӑхма Григорий 
Михайлович вӑтанать, пёр пӑхсан - пӑхса тӑранаймасть. Та- 
хӑш самантра хӑюлӑх тупса, вӑл пирёшти пек таса хёр умне 
пырса тӑчӗ. Лешӗ сылтӑм аллине тӳрех ун ҫӳллӗ хуле ҫине 
хучӗ. Куҫӗ ҫӑлтӑрла йӑлтӑраса кайрӗ, пичӗ вутла ҫунма пуҫ- 
ларӗ. Арҫын аллисем пикене пилӗкӗнчен ыталаса илчӗҫ, пӗр- 
пӗрне савакан икӗ чунӑн тутисем те пӗрлешрӗҫ тепӗртакран. 
Ҫав вӑхӑтра хӑнасем иккӗшӗ те театрти пек алӑ ҫупса ячӗҫ.

Шел, тутлӑн чуп тӑвасси сасартӑк татӑлчӗ. Тем сӑлтавпа хӗр 
вӑйлӑ алӑсен ытамӗнчен йӑпӑрт вӗҫерӗнчӗ те Лариса Петров
на патне пырса тӑчӗ, куҫне ун ҫине витӗр шӑтарасла тӗллерё.

- Инке, сан куҫу хӑмӑр. Ҫӳҫӗнте эрешмен картисем пур... 
- темле вӑрттӑнлӑх пӗлтернӗн пӑшӑлтатма тытӑнчӗ хӗр. Ун- 
тан тепӗр еннелле ҫаврӑнчӗ те ҫапла хушса хучӗ: - Геннадий 
Ивановичӑн кӗпи умӗ те, ҫухавийӗ те, ҫанӑ вӗҫӗсем те тӗрӗллӗ. 
Симӗс тата кӗрен пурҫӑн ҫиппе инке хӑй тӗрленӗ ӗнтӗ...

Ҫавнашкал вак-тӗвек хӗре мӗн пирки кӑсӑклантарнине 
ӑнланаймасӑр ун ҫине виҫҫӗн тан тӗлӗнсе пӑхрӗҫ. Розалия 
Руслановна хӑй те ҫакна асӑрхарӗ, ҫав самантрах савӑнӑҫлӑн 
кулса ячӗ:

- Хаклӑ ҫынӑмсем! Тусӑмсем! Пӗлетӗр-и, куҫ ҫутӑлса 
кайрӗ ман! Куҫ шӑрҫине хуплакан ункӑ тӑнчах ҫухалчӗ. Халӗ 
лайӑх куратӑп эпӗ! Витӗр куратӑп! Ай, мӗн тери телей! Мӗн 
тери телей!

Хӑй лайӑх курма пуҫланӑран хӗр ҫунатлансах кайнӑ. Ту- 
сӗсене виҫҫӗшне те пӗрин хыҫҫӑн тепӗрне чуп турӗ. Хӗр те- 
лейӗ вӗсене пурне те чун-чӗререн савӑнтарчӗ. Пулаҫҫӗ вӗт 
пурнӑҫра ҫавӑн пек ырӑ сехетсем: телей сана ҫепӗҫ ҫуначӗпе 
сӗртӗнет те чун ҫуталса каять, хуйхӑ-суйхӑ пуҫран тухса ӳкет, 
пурӑнас та пурӑнас килет. Ӑс-хакӑл ҫутӑ ӗмӗт ҫуратать. Эх, 
ҫакнашкал сехетсем пурнӑҫӑмӑрта час-часрах пулсанччӗ!

Ҫӗнӗ платье тӑхӑнакана чӗпӗтес йӑлана аса илчӗҫ хайхи- 
сем. Чӗпӗтес вырӑнне ҫурӑмӗнчен лӑпкарӗҫ. Тӑванла ытала- 
са та чуп туса ӑсатса ячӗҫ Ҫирёклӗх хӗрӗпе унӑн кӳрши ырӑ 
шухӑшпа хӑнана килнӗ Кудряшовсене.

Григорий Михайлович кӳршӗ киле Розалия Руслановна 
патне пурӑнма куҫсан, иккӗшӗ виҫ кунранах ял Советӗнче 
ҫырӑнчӗҫ. Хӑйсем саккун йӗркипех мӑшӑрланни ҫинчен Сер
гей Львов салтака ятарласа ҫырса пӗлтерчӗҫ. Шӑллӗ вӑрах 
кӗттермесӗр виҫ кӗтеслӗ ҫырупа хуравларӗ: аппӑшӗпе Гри
горий Михайлович мӑшӑрланнине ырласа саламларӗ. Ап- 
пӑшӗ епле пурӑнасси пирки шӑллӗ текех ассӑн сывласа хуй- 
хӑрмасть ӗнтӗ. Ҫырура чӑн-чӑн юратупа, килӗштерсе, ӗмӗр 
тӑршшӗпех пӗр-пӗрне пӑрахмасӑр пурӑнма сӗнни те пур. 
Розалия Руслановна тинех чун ҫунатне пӗтӗм анлӑшӗпе сарса 
ячӗ .

Репродуктор фронтри хыпарсене пӗлтерсех тӑрать. Хула 
хыҫҫӑн хула ирӗке кӑларать Хӗрлӗ Ҫар. Аслӑ Ҫӗнтерӳ ҫыв- 
харнӑҫемӗн ҫывхарса килни сисӗнет. Ҫавна май вӑй хурсах 
ӗҫлес килет. Григорий Михайлович мӑшӑрӗпе пӗрле тул ҫутӑл- 
нӑ-ҫутӑлманах теплицӑна васкать, кунӗпех ырми-канми тӑр- 
машать. Ҫьшӑрма выртать - ыранхи ӗҫ ҫинчен шухӑшлать.

Григорий Михайлович хӑй ҫӑтӑр-ҫатӑр хӗрарӑмсемпе 
кӑлӑхах ҫыхланнине, хула пасарӗ тӑрӑх пистолет шыраса 
ҫӳренине ӳкӗнсе аса илет. Розалия Руслановнӑсӑр пуҫне, 
ӑна юбка тӑхӑнаканни урӑх никам та кирлӗ мар. Мӑшӑрӗ 
купӑс калама ларсан, ун ҫине куҫ илмесӗр пӑхса тӑрать. 
Григорий Михайлович гитарӑпа савӑк кӗвӗсем янӑраттарма 
тытӑнсан, Розалия Руслановна тутисене тӑп тытать, 
хӗпӗртӳллӗ питпе, куҫне ҫиҫтерсе тӑнлать. Сӑмах май ка- 
ласан, гитарист, унчченхи пек тӑсӑмлӑ та тунсӑхлӑ, шухӑш- 
лӑ та хурлӑхлӑ кӗвӗсем калама пӑрахнӑ ӗнтӗ. Иккӗшӗ икӗ 
инструментпа юнашар ларса ҫемӗ хыҫҫӑн ҫемӗ шӑрантарма 
пуҫласан, пӳрт ум пахчинчи шӑпчӑк та шӑпланать. Ытти 
ҫемӗсемсӗр пуҫне, ӑна купӑсҫӑпа гитарист юратакан “Шур 
хурӑнӑн мӗн хуйхӑ?“ тата “Атте ятне ҫавах ярас мар” юра- 
сене тӑтӑшах тӑнлама тивет. Купӑсҫӑпа гитарист пӳрт тул- 
ли савӑнӑҫ кӳреҫҫӗ.

Теплицӑра ӗҫ-пуҫ ӑнӑҫса пырать. Унта чечексемпе 
пӗрлех симӗс сухан, укроп, петрушка ӳстерсе сутма хӑ- 
нӑхрӗҫ упӑшкипе арӑмӗ. Ҫитес ҫул хӑярпа помидор юр 
кайичченх ҫитӗнтерсе сутма ӗмӗтленеҫҫӗ ҫӗнӗ ҫынсем. Ҫавна 
май икӗ платник - сухаллӑ стариксем ҫӗнӗ теплица ӑста- 
лаҫҫӗ. Хула пасарӗнче колхоз хӑй ячӗпе вӗр-ҫӗнӗ киоск 
уҫрӗ, унта пилӗк минутранах ӑшӑтакан тимӗр кӑмака (бур
жуйка) вырнаҫтарчӗ.

- Кӑмаки хӑй ҫур пуслӑх кӑна, ӑшшине вара пин тенкӗлӗх 
парать, - мухтать ӑна Розалия Руслановна. Упӑшки хӑйне 
илме килнӗ тӗле пӗтнӗк курӑкӗпе чей вӗретет. Кашнинчех 
ӑна куҫ пек кӗтет.

Григорий Михайловичӑн чӑн-чӑн юратӑвӗ те, нимӗнпе 
виҫейми пысӑк телейӗ те юнашарах пулнӑ иккен. Тӑван ял- 
тах, кӳршӗ килтех. Ҫав ырлӑхсене вӑл таҫти хӑяматри Юма- 
найӗнче кӑлӑхах шыраса ҫӳренӗ-мӗн.

КАШ КӐР ВӐРМ АНАЛЛАХ ПАХАТЬ

Приказра кӑтартнӑ вырӑна батальон вӑхӑтра ҫитрӗ. Ре- 
чӗсем сайралнӑ тата ӗшенсе ҫитнӗ подразделени тыла канма 
тухать-мӗн, унӑн позицийӗсене штрафбат йышӑнмалла. Кан
ма тухакан подразделени командирӗ тата штаб пуҫлӑхё по- 
зиципе карттӑ тӑрӑх паллаштарнӑ хыҫҫӑн Пожеданов ком
бат тата Майоров замполит тавралӑха тӗплӗ рекогносци
ровка турӗҫ, хӑш ротӑна ӑҫта вырнаҫтармаллине татса пачӗҫ, 
каҫпа кашни рота умнех секретсем ячӗҫ.

- Пӗрремӗш ротӑран гинеколог кайтӑр. Кампа каймал- 
лине хӑй суйласа илтӗр. Тӑхта-ха, хут мурӗпе Заметкинпа 
пит килӗштерет вӗт. Унпа пӗрле кайтӑр, - сӗнчӗ Телегин 
старшина.

- Кирпӗч шутланисен чӗлхине манмалла сирӗн. Гине
колог мар - Кирпичев сержант. Сирӗн ротӑра хут мурӗ те 
ҫук, Заметкин хӗрлӗармеец пур, - асӑрхаттарчӗ старшинана 
Майоров замполит. Хӑй вӑл майор мар, капитан, хушамачӗ 
кӑна аслӑрах званине аса илтерет. Кирпичев сержантпа За
меткин автоматчика капитан задание уҫӑмлӑн ӑнлантарчӗ.

- Нейтраллӑ хушлӑхра, тӑшман позицийӗ ҫывӑхӗнче, 
вӑрттӑн “йӑва” тӑвӑр. Ҫичӗ ют мӗн хӑтланнине бинокльпе 
тимлӗн сӑнӑр. Мӗн те пулин сиксе тухсан, телефонпа 
пӗлтерӗр. Тул ҫутӑличчен вырӑнтан ан тапранӑр. Асӑрха- 
нуллӑ пулӑр: щинель ҫинче мар, шинельпе таврӑнӑр!

Секрета тухнӑ сержантпа рядовой салтак хӑтлӑ вырӑн 
ҫӳллех мар тӗмсем хыҫӗнче тупрӗҫ. Тӑшман траншейи 
ҫывӑхрах, бинокльпе тинкерсен симӗс туратсемпе витнӗ хӑ- 
мӑр тӑм йӑрӑмне уйӑрса илме пулать. Тӑм йӑрӑмӗ хыҫӗнче 
тӑшман мӗн тунине турӑ кӑна пӗлет.

41



Хуралти нимӗҫсене кичем пулмалла: сайра хутра сӑл- 
тавсӑрах перкелешме пуҫлаҫҫӗ. Хӑйсене хирӗҫ позици йы- 
шӑннӑ ҫӗнӗ подразделени ҫӗрле кӗтмен ҫӗртен тапӑнасран 
шикленсе-и е урӑх сӑлтавпа фашистсем ҫук-ҫук та пӗлӗтел- 
ле ракетӑсем вирхӗнтереҫҫӗ.

Тӗм хыҫӗнче тапранмасӑр тенӗ пек выртасси тӳшек 
ҫинче йӑраланасси мар. Ҫӗр сулхӑнӗ ӳте шинель витӗр 
ҫапать. Ир енне ҫакӑ вӑйлӑнрах сисӗне пуҫларӗ. Ҫапах тӑрса 
сиккелеме, утса ҫӳреме юрамасть. Нимӗҫсем секрета асӑр- 
хаса пеме пуҫласан куҫса выртма тӑпрана ҫурри таран пу- 
сӑрӑнса кӗнӗ лаптака чул асӑрхарӗ сержант. Юрать-ха ҫӗнӗ 
“йӑва” кирлӗ пулмарӗ. w

Тул ҫутӑласпа хуллен чӑштӑртатнӑ сасӑ тӑшман енчен 
мар, хамӑрӑннисем енчен илтӗне пуҫларӗ. Кирпичев та, За- 
меткин та хыҫалалла ҫаврӑнса пӑхаҫҫӗ. Никам та курӑн- 
масть. Чӑштӑртатнӑ сасӑ пӗрре илтӗнет, тепре ҫухалать. 
Упаленеҫҫӗ-упаленеҫҫӗ те чарӑнса тӑхтаҫҫӗ, ахӑр. Ҫакӑн ҫин- 
чен Кирпичев телефонпа шӑппӑн ротӑн хурал нарядне 
пӗлтерчӗ.

Секретрисен персе шӑв-шав кӑларма юрамасть. Татах 
та тимлӗрех пулас шутпа иккӗшӗ те сывламасӑр тенӗ пек 
выртаҫҫӗ. Часах икӗ мӗлке шуса ҫывхарни курӑнчӗ. Алли- 
не кинжал тытнӑ пулин те, Заметкинӑн ҫан-ҫурӑмӗ сӑрр! 
турӗ, ҫӳҫӗ-пуҫӗ вирелле тӑрса кайрӗ. Сержантӑн та шӑнӑр- 
ӗсем хӗлӗх пек туртӑнса ларчӗҫ.

Мӗлкесем секрет патнех ҫывхарчӗҫ. Аллисенче иккӗшӗн 
те тем йӑлтӑртатать: вӑрӑм ҫӗҫӗсем пулма кирлӗ. Капитан- 
па лейтенант иккен погонӗсем тӑрӑх. Тумӗсем рядовой сал- 
такӑнах.

- Пире ҫак вырӑнтан вӑрттӑн тӑшман енне каҫса кайма 
хушнӑ. Чарса ан тӑрӑр... - пӑшӑлтатса хушрӗ капитан.

- Пире унашкал кӑтарту паман. Пӑрахӑр ҫӗҫҫӗрсене, - 
хирӗҫлеме юрамасла пӑшӑлтатса хушрӗ сержант.

Лешсем иккӗшӗ те секретрисем ҫине сиксе ӳкрӗҫ. Сер
жант хӑйӑлти капитанӑн аллине хӑвӑрт ҫыхса лартрӗ. Лей
тенант вара Заметкина ҫӗҫӗпе хулӗнчен амантма ӗлкӗрчӗ. 
Ҫав хушӑра хамӑрӑн икӗ салтак пластунла шуса ҫитрӗҫ. Икӗ

Илем кӳрет ҫав кӑна.
Ялта каччӑ пит нумай,
Чун юратни пӗрре ҫеҫ,
Мана кирлӗ ҫав кӑна.

Ытла та лайӑх юрӑ шӑрантарчӗ Розалия Руслановна. 
Кашни ҫаврӑмнех вырӑсларан чӑвашла хӑех куҫарса пычӗ. 
Ун аллинчи купӑс юрра кӗмӗл кӗвӗпе илемлетрӗ. Ачалла 
ҫӑварне карсах итлекен Григорий Михайлович гитара ярса 
тытрӗ.

- Пикеҫӗм, шӑпчӑкӑм, юрла тепре ҫак юррах. Эпӗ сана 
хамӑн пӑнтӑртипе пулӑшса пырам, - сӗнчӗ вӑл хӗре. Хӳхӗм 
юрӑ тепёр хут янӑрарӗ.

- Сан юррусем-кӗввӳсем итлесе тӑранайми. Сӑмахӗсем 
чуна пырса тивеҫҫӗ, - хӗр аллине пырса чӑмӑртарӗ Геннадий 
Иванович. Юрлакан хӗр ҫине куҫ илмесӗр пӑхса ларнӑ Ла
риса Петровна ӑна питӗнчен темиҫе хут чуп турӗ.

- Юрру чун-чӗрере ырӑ туйӑмсем вӑратать. Пӗр-пӗр 
ансамбльте кӑна юрламалла та ҫав санӑн - чечек теплици 
хӑйӗнчен вӗҫертесшӗн мар, ахӑр. - Унтан Лариса Петровна 
вӑртах Григорий Михайлович еннелле ҫаврӑнчӗ: - Эсӗ тата 
мӗн? Лайӑх юрӑшӑн хӗре тав тума шутламастӑн-им?

Григорий Михайлович ҫураҫма пынӑ хӗр пекех хӗрелсе 
кайрӗ. Мухтав сӑмахӗсем каласа, хӗре ҫурӑмӗнчен ҫупӑр- 
ларӗ, пуҫне хӗр пичӗ патнех пӗшкӗртнёччӗ - пушшех вӑтан- 
са кайрӗ те хӑй вырӑнне ларчӗ.

- Э, арҫын мар, тӑм шӑхличӗ кӑна эсӗ. Хӗре ак мӗнле тав 
тӑваҫҫӗ... - Лариса Петровна хӑйӗн упӑшкине мӑйӗнчен ыта- 
ларӗ те ӑна питӗнчен те, тутинчен те ҫине-ҫинех чуп турӗ.

- Ан та ӳкӗтле, Лариса Петровна. Пурпӗр хӑяймастӑп. 
Розалия Руслановна манран тӑхӑр ҫул ҫамрӑк. Эпӗ вара - 
пули-пулми хӗрарӑмсемпе ята янӑ хусах...

Геннадий Ивановичпа Лариса Петровна пӗр-пӗрин ҫине 
кӑн-кан пӑхса илчӗҫ, сасӑпа вара нимӗн те каламарӗҫ. Роза
лия Руслановна пуҫне усрӗ, куҫӗ тӗтреленчӗ.

Чеен пӑхакан Лариса Петровна упӑшкине хӑлхинчен ку- 
лараххӑн ҫапла пӑшӑлтатрӗ: “Григорий Михайловича авлан- 
тарма ятарласа килтӗмӗр пулсан, тӗллеве пурнӑҫламасӑр кай- 
мастпӑр...” Унтан ҫарти командир сассипе татӑклӑ приказ пачӗ:

- Григорий Михайлович, халӗ сана черет ҫитрӗ. Эсё те 
юрласа кӑтарт хӑвӑн юрруна!

- Питӗ, питӗ итлес килет. Тархасшӑн, кӑмӑл тусам! - 
ырларӗ хӑна сёнёвне Розалия Руслановна.

Григорий Михайлович ӗнер ҫӳҫне хулари парикмахерс- 
кинче кастарнӑ, шӑрт пек хытӑ мӑйӑхне ирпе хӑех яп-яка 
хырнӑ. Вӑл салтакӑн тап-таса ҫуса тасатнӑ, утюгпа тӑрӑшсах 
якатнӑ гимнастеркипе тата шӑлаварӗпе. Супӑнь ҫук та, вӗсе- 
не Розалия Руслановна сӗлтӗпе, амӑшле каласан, кӗл тӑррипе 
ҫуса пачӗ. Мӗн вӑл кӗл тӑрри? Кӗл ярса вӗретнӗ шыв. Тӑрӑл- 
таратӑн та - кӗл тӑрри пулчӗ те. Ҫапла тума хӗре амӑшӗ 
вӗрентнӗччӗ. Кӗпе-йӗме кӗл тӑррипе ҫумасан шуралмасть, 
кӑвакарса ҫеҫ каять. Утюгласа тирпейленӗ таса тум тӑн-тӑн 
кӗлеткеллӗ Григорий Михайловича кӗрнеклӗх кӳрет.

- Ну, юрӗ. Эпӗ тархаслаттаракан йышши мар. Момент 
пӗрер ҫавра юрласа кӑтартатӑп, - килӗшрӗ хайхи салтак. 
Унӑн куҫӗ хӗрӗн ҫуттӑн йӑлкӑшакан куҫӗпе тӗл пулчӗ. 
Иккӗшӗн те куҫӗсем тинкерсе пӑхаҫҫӗ, ӑшӑ хӗм сапаҫҫӗ. Гри
горий Михайлович каллех гитара тытрӗ. Ку музыка инстру- 
менчӗн грифӗнчен кивелнӗ те тусанланнӑ хӑю вырӑнне халӗ 
вӗр-ҫӗнӗ симӗс хӑю ҫыхса янӑ. Ҫакна никам та мар, Розалия 
Руслановна тунӑ. Чечек куршакӗсем хӑтлӑх кӳрекен пӳртре 
кӗҫех хӳхӗм юрӑ илтӗнчӗ.

АТТЕ ЯТНЕ ҪАВАХ ЯРАС MAP 
Вӑрман витӗр утса тухнӑ чух 
Уртӑш йывӑҫ юлчӗ тайӑлса.
Эпир ялтан тухса кайнӑ чух 
Тӑванӑмсем юлчӗҫ хуйхӑрса.

Ҫыр хӗрринчи хура хурлӑхан 
Ирхи сывлӑмпалан шапарать.
Эпӗ юлтӑм ӗнтӗ хурлӑха,
Йывӑр хуйхӑ мана пусарать.

Тухать пӗлӗт, пӗлӗт хуп-хура,
Тата мӗн ҫӑвасси, ай, пур-ши?
Ай-хай пуҫӑм, ҫакӑ пурнӑҫра 
Тата мӗн курасси, ай, пур-ши?

Ёшенсен те юртсам, урхамах - 
Каяс ҫӗре пурпӗр каймалла.

- Айӑпа кӗнисене уйрӑлу сӑмахӗ паратпӑр. Калӑр, Ко
рольков! - хушрӗ комбат.

- Манӑн каламалли ҫук, - ҫаплах пуҫне ҫӗклемерӗ Ко
рольков. - Хӑвӑра мён кӗтет? Епле-ши ӑраскалӑр? Паян 
ҫакӑнта пирӗн юн тӑкӑнӗ, ыран ак пурсӑр та ҫак уйра вырт- 
са юлатӑр...

Турра те ӗненет, те ҫук, кӑкӑрӗ ҫине хӗрес хыврӗ, ун- 
тан хавхануллӑ сасӑпа кӑшкӑрса ячӗ: - Сывӑ пултӑр Раҫ- 
ҫей!

Валетовӑн сывпуллашу сӑмахӗ пӑлхануллӑрах та ҫыхӑ- 
нусӑртарах пулчӗ.

- Эпӗ сутӑнма шутламан. Разведкӑна кайма кӑна 
килӗшнӗччӗ. Каҫар, Тӑван ҫӗршыв!

Замполит сӑмах илчӗ.
- Кирек мӗн калӑр та, ҫын шӑпи чӑн малтан хӑйӗнчен 

килет. Ҫын йӑнӑшма пултарать, чӗрипе ҫынах юлать. Ҫын 
сутӑнма пултарать - чунӗпе кашкӑра тухать. Кашкӑр вара 
вӑрманаллах пӑхать. Хӑшне-пӗрне ҫынла пурӑнса этемле 
вилме ӳкӗтлени ним тӗшне те тӑмасть иккен. Ку вӑл каш- 
кӑра аш ҫиме пӑрахса утӑпа тӑранса пурӑнма хистенипе 
пӗрех. Пирӗн умра пуҫ усса тӑракансен те ҫаплах пулса 
тухрё. Анчах ҫакӑ паллӑ: пирӗншӗн пуриншӗн те ҫуралса 
ӳснӗ ҫӗршыв пӗрре кӑна. Хамӑрӑн ҫӗрщывӑмӑр, тӑван халӑ- 
хӑмӑр умӗнчи айӑпа юнпа тасатма, пуҫ хума е паттӑра тух- 
ма эпир хамӑр ирӗкпе килӗшрӗмӗр. Кам урӑхла шутлама 
тытӑннӑ, вӑл штрафбатран каялла таврӑнма та пултарать. 
Пирӗн хушӑмӑрта хӑйӗн айӑпне юнпа каҫарттарнисем те 
пур ӗнтӗ. Ҫакӑн ҫинчен Заметкин рядовоя документ хирти 
госпитале кайса паратпӑр. Пӗр ӳпкев ҫеҫ чӗрене касать: 
сутӑнчӑка тухасран хӑш-лӗрисене сыхласа хӑвараймарӑмӑр...

Кӗҫех комбатӑн ҫирӗп сасси илтӗнчӗ:
- Кам приговора пурнӑҫлама килӗшет, вунӑ утӑм ма- 

лалла!
Малтан строй хускалмарӗ, тапранмарӗ. Комбат куҫ хар- 

шийӗ ҫӳлелле ҫӗкленчӗ. Тепӗр самантранах ҫиччӗн авто- 
матсемпе мала тухса тӑчӗҫ. Ик-виҫ минутран татӑклӑ ко
манда сывлӑша ҫурчӗ:

- Пли!
Сутӑнчӑксен пурнӑҫ кустӑрми ҫакӑнта пӑлтӑр-палтӑр са- 

ланса кайрӗ.
- Ампӑ! Ҫитет ҫӗлен-калталла пурӑнма! - кӑмӑлне хы- 

тарчӗ Телегин старшина.- Шыв юххине хирӗҫ ишме хӑтла- 
накансенчен тем те кӗтме пулать!

- Тав турра, текех алхасаймӗҫ...- тутине ҫиллессӗн пӑ- 
чӑртарӗ Ватӑ Пӑшатан - Яков Михайлович.

- Хамӑр ҫынсем ҫине текех алӑ ҫӗклеймӗҫ... Сутӑнчӑк- 
сен аллисем тахҫанах хӑрса типмелле пулнӑ! - хаяр сӑнпа 
пӑхрӗ тӗшӗрӗлсе ӳкнисем еннелле Кирпичев сержант.

- Ҫылӑхлӑ чунсене турӑ ҫырлахтӑр! Айӑпӗсене ку тӗнче- 
ре каҫармарӗҫ, леш тӗнчере те пулин каҫарччӑр! - ҫине-ҫи- 
нех сӑхсӑхрӗ Протопопов хӗрлӗармеец, пачӑшкӑ чухне 
просвирньӑн ҫул ҫитмен хӗрне хӑй айне йӑтӑрланӑскер.

- Таси паха! - ҫӑмӑллӑн сывласа ячӗ строй пӗр шухӑш- 
лӑн.

Фронтӑн ку тӑрӑхӗнче юлашки кунсенче лару-тӑру лӑп- 
кӑ. Снаряд е мина теплерен пӗрре кӑна килсе ӳкет. Ҫанта- 
лӑк тӗтреллӗ, тӗксӗм те кичем, кӑмӑл-туйӑма ҫӗклентере- 
кенни мар. Хӑрма пуҫланӑ хуҫӑк юман тӑррине фронт ҫывӑ- 
хӗнчен кайман анкӑ-минкӗ ҫӑхан вӗҫсе пырса ларать. Хӑйне 
валли мӗн те пулин тупасшӑн, ахӑр. Пирӗн ҫынсем этем 
харрин куҫне те ҫӑхана сӑхма памаҫҫӗ. Шел, хӑйне ирсӗр- 
ле таптаса ҫӳренисен лӑстанкисене те ҫӗрӗн тӑпра ӑшне 
йышӑнма тивет.

*  *  *

Вӑрҫӑччен журналистикӑра ӗҫленӗ Заметкин хӗрлӗ ар
меец пурнӑҫӗнче мӗн пуласси пӗтӗмпех кӗтмен ҫӗртен пул- 
са пырать. Тӗлӗкре пушар курни чӑна тухать, тӗлӗке ҫырса 
кӑтартни автор ирӗк памасӑрах хаҫатра пичетленет. Кор
ректура вуланӑ чухне “Главнокомандую щ ий” сӑмах 
тӗрӗсехчӗ, “американкӑпа” пичетленӗ чухне иккӗмӗш сас- 
палли - “л” - тухса ӳкет те урӑх сӑмах пулса тӑрать. Ҫавӑн- 
шӑн лекет те ӗнтӗ Заметкин штрафбата.

Хирти госпитальте вал Кондрат Корольковпа Валера 
Валетов, вёсен финалӗ ҫинчен фельетон ҫырма тытӑнчӗ. Лай- 
ӑх астӑвать-ха: короле тухиччен Кондрат кӗсъе вӑрри пул- 
нӑ. Тёрёссипе вал кёсьесем мар, сумкӑсем пушатнӑ. Ар ҫын- 
сем укҫана - кӗсьене, хӗрарӑмсем сумкӑна чиксе ҫӳреҫҫӗ. 
Мён тесен те арҫынсем шӑл ҫеммиех мар, ҫавӑнпа вал сум- 
кӑсенчи укҫа кушилккисене кӑмӑлланӑ, халӑх тӗркӗшнӗ 
тӗлте - пасарта-и, трамвай ҫинче-и - вӗсене бритвӑпа ка- 
са-каса кӑларнӑ.

Ҫавнашкал вак-тӗвеке аса илнӗ май хут ҫине ӳкерсе 
ларатчӗ Заметкин хӑй патне палатӑна Кирпичев сержант 
пырса кӗнӗ чухне. Заметкин сывлӑхне пӗлме, ӑна халиччен- 
хи пур айӑпсенчен те хӑтарнине пӗлтерме комбат сержан
та хирти госпитале ятарласа янӑ иккен. Йӗрки ҫапла: ҫапӑ- 
ҫура паттӑра тухсан е амансан, штрафника тӗппипех - хӑй- 
сем калашле, пырши-пакарти таранах - каҫараҫҫӗ. Поже- 
данов комбат ҫакӑн ҫинчен ятарласа хатӗрленӗ бланкпа пи- 
чет пуснӑ хут парать. Заметкина сержант ҫавнашкал доку
мент пачӗ, ҫав ятпа госпиталь хуҫисенчен вӑрттӑн черкке 
тултарма та манмарӗ. Ара, ку кучченеҫе Пожеданов хӑй 
парса янӑ-ҫке-ха.

Сержантпа салтак хӗпӗртесех вӑрах калаҫса ларчӗҫ. 
Мӗн ҫинчен кӑна пуплемерӗҫ пулӗ. Ш трафбатри вӗресе 
таракан пурнӑҫа, иккӗш ӗ пӗрле секрета тухнине аса 
илчӗҫ. Ю лташ ӗсем -тусӗсем  ҫинчен ы йта-ы йта п ӗлчӗ 
Заметкин.

- Каҫарӑр-ха, Борис Ларионович, иксӗмӗре тепре тӗл 
пулма май килӗ-ши? Хӑвӑр ҫинчен мён те пулин каласа 
кӑтартӑр-ха...

Ҫук, хӑй ҫинчен пакӑлтатма юратмасть Кирпичев. Ҫапах 
тепрер черкке ӳпӗнтерсен, унӑн та чӗлхи салтӑнчё. Черк- 
ки черккех мар-ха ӗнтӗ, снаряд гильзинчен ӑсталанӑ 
пӗчӗкҫеҫҫӗ курка кӑна. Хаяр шӗвек тултарсан куркари те 
пурпёрех пуҫа каять, кӑмӑла ҫемҫетет. Сержант сывпул- 
лашса тухса кайсанах вӑл мён каласа панине Заметкин тет
радь тулли ҫырчӗ. Малаллине унӑн тетрачӗ тӑрӑх ҫырса 
кӑтартатпӑр.

ШӐТНЛ К У РӐ К  УСЕТЕХ

Кирпӗч завоччӗн директорӗ, ватӑ енне кайнӑ Марков, от
пуска тӑван хӗрӗ патне Новосибирска кайрӗ те унтан каялла 
таврӑнаймарӗ. Ӑна пенсионер пулас шухӑш парӑнтарчӗ пул- 
малла. Директор ӗҫӗсене вӑхӑтлӑх гуса пыма Кирпичев ин
женера тиврӗ. Ҫавӑнпа ӑна тӗп хулана вырӑнти промышлен
ность управленине час-часах кайса ҫӳреме тивет.

Райӗҫтӑвком председателӗн хӗрне, Ларисӑна, вӑл ҫывӑх- 
ран пӗрремӗш хут чугун ҫул вокзалӗнче хӗвеллӗ ҫурхи кун 
курчӗ. Пысӑк пуҫлӑхӑн пиҫнӗ ҫырла пек чипер усрав хӗрӗ 
Хусанта вӗренни ҫинчен вӑл унчченех илтнӗччӗ-ха, анчах унпа 
курнӑҫма тӳр килменччӗ. Хӑй хыҫӗнчен вакунтан хӗр чӑма- 
танпа тухнине курсан, Кирпичев ӑна пулӑшма кӑмӑл турӗ. 
Хӗре вокзал умӗнче ҫӑмӑл автомобильпе тӑван мар амӑшӗ 
кӗтсе тӑрать иккен. Нонна Ардалионовна студенткӑна ыта- 
ласа питӗнчен чуп турӗ, машинӑна кӗрсе ларма пулӑшрӗ. 
Кирпичев айккинелле пӑрӑнасшӑнччӗ^ӗпт,ё^лсабинӑран хӗр 
пуҫие кӑларчӗ.

- Тӑхтӑр-ха, сире таҫта курнӑ пек. Ӑҫталла ҫул тытатӑр?
- Сирӗн пекех Хурӑнкасалла...
- Эппин пӗрле каяр... - куҫне ҫиҫтерсе илчӗ хӗр.
- Ҫук, ҫук, служба машини пассажирсем валли мар... - 

татӑклӑн хирӗҫлерӗ шофер. Вӑл Кирпичева курсанах пал- 
ларӗ, анчах унпа туслӑ мар. Директор хевтеллӗскер ӑна ҫурт 
лартма ҫителӗклӗ таран кирпӗч памасӑр тарӑхтарнӑччӗ. Ун 
чухне райӗҫтӑвком председателӗ Косолапов хӑй хушсан кӑна 
завод хуҫин кӑмӑлӗ ҫемҫелнӗччӗ. Паллах, ҫакӑн ҫинчен Лари
са пачах пӗлмест, ҫавӑнпа шофер ҫине сиввӗн пӑхса илчӗ.

- Машина мана кӗтсе илме килнӗ. Эппин, халлӗхе унӑн 
хуҫи эпӗ. Ырӑ рыцарь, кӗрсе ларсамӑр юнашар! Пӗрле ҫул

ҫӳреме ҫав тери лайӑх! - сенкер куҫне тепре ҫиҫтерчӗ хӗр.
Пуҫлӑх хӗрне хирӗҫлеме хӑяймарӗ шофер. Кабинӑн кайри 

ларкӑчё хыҫӗнчен тӑлӑп кӑларчӗ те сивлектереххён хӗр ури 
ҫине пӑрахрӗ.

- Пӗркӗр хӗр урисене - шӑнмалла ан пултӑр...
Шофер сӗнӗвне пурнӑҫлама Нонна Ардалионовнӑна Кир-

пичев хапӑл тусах пулӑшрӗ. Ҫавӑн чухне хӗрӗн вӗри чӗркуҫ- 
ҫийӗ ӑна пӗҫертсе илнӗнех туйӑнчӗ. Амӑшӗпе йӗкӗт хуш- 
шинче ларать Лариса. Машина кустӑрмисем ланкашкана лек- 
мессерен хӗр кӗлетки пӗрре унталла, тепре кунталла су- 
лӑнса каять. Хӑйӗнчен кирпӗч заводӗнчи ҫавра кӑмакари пе- 
кех вӗри ҫапать.

Пассажир Нонна Ардалионовна ҫине тӗсесе пӑхать: ку 
хӗрарӑм чӗрӗ кирпӗч евӗр кӑпӑшка. Ҫакӑн пирки, ахӑр, ача 
ҫуратса парса упӑшкине савӑнтарайман. Кирпичев сивлек 
шофер ҫине те сӑнаса пӑхать: типшӗм сӑнлӑ ҫак арҫын хӑл- 
тӑрканӑ кивӗ кирпӗче аса илтерет. Йӗкӗт куҫне Лариса ҫинел- 
ле тӗллет: ку хӗр ҫавра кӑмакаран тин хӗртсе кӑларнӑ паха 
кирпӗч пекех тӑпӑл-тӑпӑл. Анчах унран мӗншӗн ҫакнашкал 
вӗри ҫапать-ши?

Ыйту тупсӑмне йӗкӗт каярахпа пӗлӗш тухтӑр Павел 
Павлович Павлов патӗнче пӗлчӗ.

- Тин кӑна Нонна Ардалионовна шӑнкӑравларӗ. Хӗрне ги
неколог кирлӗ иккен... - хура мӑйӑхне чӗтретсе илчӗ тухтӑр.

- Косолапов мӑшӑрӗ-и?
- Ҫавӑ.
Кирпичев пуҫне теветкел шухӑш пырса кӗчӗ.
- Эсир мӗнле шутлатӑр: эпӗ гинеколога пултараймӑп-ши?
Тухтӑр малтан йӗкӗт мӗнлерех шухӑш тытнине ӑнка-

раймарӗ, унтан кулса ячӗ:
- Калӑр тӳррипе - юрату серепине ҫаклантӑр-им?
- Хам та пӗлместӗп... Магнит пекех хӑй патне туртать 

мана пуҫлӑх хӗрӗ... Анчах Нонна Арадалионовна мана хӗр 
яхӑнне те ярас ҫук. Ӑна качча парас-тӑк упӑшкипе кӑна тӑрса 
юлать-ҫке-ха!

- Пуҫлӑх хӑй пӗлсен? Мана та, сана та кутран тапать...
Икӗ тус вӑрах иккӗленсе тӑмарӗҫ. Тухтӑр кӗҫех гример

ӗҫне пуҫӑнчӗ. Пите урӑх сӑн кӗртме аслӑ сестра кирлӗ сӑрӑ-

49



сем тупса пачӗ. Сӑмеи тӗлне хура мӑйӑх ҫыпӑҫтарсан, хура 
кӑшкарлӑ куҫлӑх тӑхӑнсан, Павел Павлович пекех пулса тӑчӗ 
кирпӗч ӑсти.

Хура мӑйӑхлӑ “гинеколог” халиччен кӗрсе курман ҫурта 
килсен, алӑка Нонна Ардалионовна хӑй уҫрӗ. Вӑл тухтӑр ҫине 
иккӗленереххӗн пӑхса илчӗ: чӑнах та Павел Павлович-ши ку е 
урӑххи? Тухтӑрӑн шурӑ халачӗ ҫинче “П.П.П.” саспаллисене 
курсан, тулли кӗлеткеллӗ хӗрарӑм хӑйпе упӑшки хушшинчи 
хутшӑнусем пирки канашласа пӑхасшӑнччӗ, лешӗ алӑ кӑна сулчӗ.

- Хӑвӑр пирки кайран... Амбулаторири кабинета пырӑр. 
Халӗ хӗрӗре кӑтартӑр!

Тухтӑрӑн сасси темле улшӑннӑ, ҫамрӑкланнӑн туйӑнчӗ 
Нонна Ардалионовнӑна, анчах ҫакна шарламасӑр ирттерчӗ. 
Паллах, ҫав хушӑра “гинеколог” чӗрине те ӑмансем кӑшларӗҫ. 
Хӑйне хӗр пӳлӗмне чӗнни вара тухтӑра лӑпланмалли паха 
паллӑ пулчӗ. Кӗҫех тухтӑр ӗҫе пуҫӑнчӗ.

- Мӗн ыратать? Чир диагнозе пирки хӑвӑр мӗн шутлатӑр?
Хӗр пуҫне амӑшӗ еннелле сӗлтрӗ:
- Иксӗртен те вӑтанатӑп. Мамӑран пушшех...
Тухтӑр хӑйне пациенткӑпа пӗрле хӑварма сӗнчӗ. Мён 

тӑвӑн, тухтӑр хушнине итлемеллех пулчӗ. Амӑшӗ пӳлӗмрен 
тухсан, йӗкӗт чипер хӗр чирӗн вӑрттӑнлӑхӗсене пӗлме пул- 
тарчӗ-пултарчех. Ара, пациентка хӑйӗн арлӑх органӗ ырат- 
нине тӳрремӗн ниепле те каласшӑн пулмарӗ. Аялти хутра 
йӗркелӗх пӗтни, унта ҫанталӑк пӑсӑлни пирки кӑна именӳллӗн 
калакаларӗ. Паллах, тӗрӗслемесӗр нихӑш тухтӑр та диагноз 
лартаймасть, анчах хӗр аялти хутрине тӗрӗслеме ирӗк па- 
марӗ: унта ку вӑхӑтра хӗрлӗ ялав ҫакнӑ-мӗн.

Чӑнах та, айван ҫав яш-кӗрӗм йышӗнчен тухса ҫитеймен 
Борис - аялти хутри хӗрлӗ ялав мӗне пӗлтернине тӑруках 
тавҫӑрса илеймерӗ. Лариса мӗн пирки чирленин сӑлтавне вара 
пӗлчӗ-пӗлчех: вӑл хулара шыв бассейнӗнче ишнӗ чухне шӑн- 
са пӑсӑлнӑ иккен. Хӗр шывра ишессипе ӑмӑртусене те хут- 
шӑнать-мӗн, парнесемпе дипломсем пӗрре ҫеҫ мар ҫӗнсе илнӗ.

Лариса Сидоровна тухтӑра виҫӗ-тӑватӑ кунран тепре кил- 
ме сӗнчӗ.

Тӑватӑ кун иртсен, Кирпичев сӑмси тӗлне каллех хура 
мӑйӑх ҫыпӑҫтарчӗ, хура кӑшкарлӑ куҫлӑх тӑхӑнчӗ, пациент-

50



ка патне иккӗмӗш хут кайрӗ. Хальхинче унӑн хӑюлӑхӗ ӳсрӗ.
- Каҫарӑр та, тухтӑр тивӗҫӗпе сирӗн вӑрттӑн вырӑнӑр- 

сене тӗрӗслеме тивет. Труссине хывӑр... - хирӗҫлеме юра- 
ман сасӑпа хушрӗ вӑл.

Тухтӑр ҫине хӗр чӑрр! пӑхрӗ те ӑна самантлӑха тепӗр 
май ҫаврӑнса ларма сӗнчӗ. Тепӗртакран тухтӑр хӗре аялти 
кӗпине ҫӗклеме хушрӗ.

- Э, ҫук, ар вырӑнӗсене ар ҫына куҫпа пӑхма ирӗк пама- 
стӑп... - янахне сиктерсе илчӗ хӗр. - Унта илӗртмелли нимӗн 
те ҫук. Ӑна куҫпа кураканни аякалла пӑрӑнса утӗ...

Тухтӑр кулараххӑн пӑхса илчӗ, куҫлӑхне юсаса лартрӗ 
те тепӗр сӗнӳ пачӗ:

- Сӑмах паратӑп - ыраттармастӑп, ал тупанӗпе кӑна хы- 
пашласа пӑхам!

- Кӗпе аркине сирмесӗр... - пуҫне пӗкрӗ хӗр, вӑтаннӑран 
пичӗ кӗтмел пек хӗрелсе кайрӗ.

Диагноз ҫакнашкал пулчӗ: ҫӑмарталӑх шыҫӑнса тӑртан- 
нӑ, аман вӑрлӑх ҫулне инфекци ҫакланнӑ. Ирсерен фельдше
рица килӗ, пенициллинпа укол тӑвӗ...

Иккӗмӗш тӗлпулу ҫинчен ҫамрӑк инженер-“гинеколог” 
каласа панине итлесен, Павел Павлович хырӑмне сӑтӑра-сӑ- 
тӑра ахӑлтатрӗ.

- Хыпашласа пӑхрӑн эппин... Сӑнаса пӑхман эпӗ пысӑк 
пуҫлӑхӑн усрав хӗрӗ ҫине - чӑнахах чипер-им?

- Татӑклӑн калама пултараймастӑп. Анчах унра кӑсӑкки, 
кӑмӑла килекенни ҫук мар. Хӑйне лӑпкӑ тытни, пуҫне каҫӑр- 
тманни, хӑюллӑн хӑй шутланӑ пек тума тӑрӑшни кирек кама 
та сӑхлантарӗ, - хуравларӗ йӗкӗт.

Пациенткӑна сиплесси малалла тӑсӑлать. Темиҫе эрне- 
рен Павел Павлович чеен куҫ хӗссе, Борис Ларионовичран 
ҫапларах ыйтать:

- Косолапова патне татах каятӑр-и е кӑмӑлӑр сивӗн- 
чё-и? Чӑвашсем ҫимӗкчен ҫичё хут шыва кӗме хушнӑ. Ҫимӗк 
иртрӗ, шыв ӑшӑнса ҫитрӗ. Эсӗ пациенткӑна кӳлӗре шыва кӗме 
чӗн. Унӑн ар органёсене шывра массаж туса пӑхӑр, - канаш 
пачӗ Павел Павлович.

Ҫапла майпа массаж тунӑ чухне хӗр тем сӑлтавпа - шывӗ 
сулхӑнрах пулнӑран-ши, ар ҫын алли тӗкӗннӗрен-и - чӗтре-

не-чӗтрене илчӗ.
Антибиотик пулӑшрӗ-ши е шывра ишсе ҫӳренисем 

сиплӗх кӳчӗҫ-ши, юлашки вӑхӑтра Лариса хӑйне самаях лайӑх 
туякан пулчӗ. Ҫаврака шурччас питне юн тӗсӗ кӗчӗ. Темпе
ратура яланхи нормӑна ларчӗ. Пӑрҫа евӗр тар тумламӗсем 
ҫамки тӑрӑх юхма пӑрахрӗҫ ӗнтӗ. Сенкер куҫӗ ҫамрӑклӑх 
хӗмне сапакан пулчӗ. Чӗкеҫ ҫуначӗ пек хуп-хура ҫӳҫӗ, парка 
калча пек ҫӑраскер, хӗре ҫав тери илем кӳрет.

Шывра Лариса пула пекех туять. Хӗр хӑвӑрт ишнӗрен 
Бориса унран юлса пыма тивет.

- Калӑпӑр, ишсе ывӑнтӑр. Ал-урана хускатмасӑрах пут- 
масӑр выртма пултаратӑр-и? Кӑкӑр тулли слвлӑш сывласа 
илӗр, аллӑрсене сарса, ҫурӑм ҫине выртӑр, урӑрсене пӗрле 
тытӑр. Ӑхӑ, питӗ лайӑх. Ку вӑл ишсе ӗшенсен канма кирлӗ.

Ҫапла хӑнӑхтарчӗ хӗр йӗкӗте шывра ишмесӗр тытӑнса 
тӑма. Аллисен вӑйӗпе кӑна ишетчӗ Борис, урисемпе те ишме 
вӗрентрӗ ӑна хӗр. Тата брасс мелӗпе чылай хӑвӑртрах ишме 
пулать иккен. Ку меслетпе усӑ курма та Бориса хёр 
вӗрентрӗ. Ҫӗнӗ мелсене пӗлсе ҫитсен, йӗкӗт шывра хёртен 
юлми пулчӗ.

Шыва кӗме Борис хӗре ӗҫ вӗҫленсен, каҫ кӳлӗм, илсе 
каять. Ку вӑхӑта шыв лайӑх ӑшӑнса ҫитет.. Сулхӑн шыв хӗр 
сывлӑхне сиен кӳресрен шикленет йӗкӗт.

Шывра черетлӗ массаж тунӑ хыҫҫӑн пациенткӑпа тухтӑр- 
’Тинеколог” ҫыран хӗрринчи хӑйӑр ҫинче хӗвелпе хӗртӗнсе 
ӗреххетленсе выртаҫҫӗ. Хӗрӗн йӑрӑс кӗлетки ҫине Борис вӑрт- 
тӑн пӑха-пӑха илет. Лариса ҫакна асӑрхамасть теме ҫук, пурпӗр 
нимӗн те шарламасть. Сасартӑк хӗр ахӑлтатсах кулса ячӗ.

- Сирӗн куҫлӑхӑр аякрине ҫывӑхлатмалли-и е сӑмса ум- 
ӗнчине курманран-и? Чугун ҫул станцийӗнчен пӗрле килнӗ 
чухне эсир куҫлӑхсӑрах хитре рыцарьччӗ.

Ку сӑмахсем йӗкӗтшӗн уяр кун аҫа ҫапнӑ пекех пулчӗҫ. 
Вӑл ҫӑварне карчӗ, куҫне чарчӗ. Ку мӗне пӗлтерет? Хӗр 
сӑмахне малалла тӑсрӗ:

- Хура мӑйӑхӑра та салтса пӑрахма вӑхӑт ҫитрӗ ӗнтӗ. 
Эпӗ сире мӑйӑхсӑр ытларах та кӑмӑлланӑ пулӑттӑм... Кӑ- 
мӑллӑ тухтӑрӑм, эсир хура мӑйӑхӑра сӗвсе пӑрахӑр, куҫлӑ-

хӑра хывӑр. Яланхи пекех Борис Ларионович Кирпичев пул- 
са тӑрӑр!

Хӗр ҫумӗнчен сиксе тӑрасшӑнччӗ йӗкӗт, лешӗ чарчӗ.
- Эппин эпӗ кам пулнине эсир пӗлетӗр? Хӑҫантанпа?
- Ман шутпа, ку вӑл тупсӑмлӑ ыйту мар. Паллах, куҫ- 

лӑхпа мӑйӑх сӑн-пите урӑхлатаҫҫӗ, анчах вӗсем сассӑра ыл- 
маштармаҫҫӗ-ҫке-ха. Эпӗ сирӗн кӑмӑллӑ сассӑра пин ҫын хуш- 
шинче те ҫӑмӑллӑнах палласа илнё пулӑттӑм...

- Ӑнланаймастӑп: инженер тухтӑра тухнипе мӗншӗн 
килӗшрӗр?

- Ҫавна та ӑнланаймастӑр-и? Мӗншён тесен кӑмӑлланӑ йӗкӗт 
юнашар пулни хӗре ҫав тери килӗшет! Йӗкӗчӗ те хӗр патне 
ҫав сӑлтавпах килсе ҫӳрени пирки эпӗ пачах иккӗленместӗп! 
Эпӗ сире палласа илнӗшӗн ан кӳренӗр. Мана пӗр чиртен сы- 
ватрӑр, эпӗ халь урӑх чирпе - юратупа асапланма пуҫларӑм...

Ак тамаша: чӗлхи ҫӗтнӗ йёкӗте Лариса питӗнчен, куҫӗн- 
чен чуп турӗ те хӑвӑрт тумланса килнелле чупрӗ.

Шӑтнӑ курӑк ӳсетех. Пӗр пуҫланнӑ юрату та вӑйлансах 
пычӗ. Ҫамрӑксем иккӗшӗ те пӗрешкел чунлӑ пулнине ӑнлан- 
са ҫитрӗҫ. “Эпир”, “эсир” тесе калаҫасси “эпӗ, “эсӗ” ҫине куҫрӗ.

Косолапов хваттерне гинеколог пулса ҫӳреме пӑрахсан, 
йӗкӗт кӑмӑлӗ палӑрмаллах сӳрӗкленчӗ, пурнӑҫӗ вӗрлӗк карта 
пек кичемленчӗ. Ара, халь ӑна хӗрпе сайра хутра ҫеҫ кур- 
нӑҫма тивет-ҫке-ха. Заводра та ӗҫ-пуҫ ӑнӑҫса пырать теме 
ҫук. Кирпӗч ҫапмалли тӑм турттарма транспорт ҫитмест. Пӗр 
трактор е автомашина тупсан ёҫ ҫӑмӑлланӗччӗ те, ниҫтан ту- 
янма май килмест. Райӗҫтӑвком председателӗ Косолапов та 
пулӑшмалли май тупаймарӗ.

*  *  *

Район центрӗнчи ятлӑ ҫынсен ывӑлӗсем, Ульян Усманов- 
па Уртем Урмаков, Канашри финанс техникумӗнче вӗренеҫҫӗ, 
эрнере пӗрре канмалли куна Хурӑнкаса, килӗсене, таврӑнаҫҫӗ. 
Усманова яла час-часах таврӑнма хистекен сӑлтав та пур: 
чунӗпе шкулта пӗрле вӗреннӗ Ульяна Герасимова еннелле 
туртӑнать. Ку хӗрача шкулта вёреннӗ чухне вӑтанчӑклӑн та 
сӑпайлӑн пуҫне пӗксе ҫӳретчӗ. Ульян ӑна Канашра пӗрле

вӗренме ӳкӗтленӗччӗ, килӗшмерӗ - кирпӗч заводӗнче ӗҫлеме 
вырнаҫрӗ. Кино курма та, ташӑ каҫӗсене те пӗрле каятчёҫ. 
Ҫитӗнен хӗр юлашки вӑхӑтра чӑхӑмлама пуҫларе. Турта хуш- 
шине тӑма пӗлмен кӗсре евӗр аяккалла тапса сикет.

- Пӗр вӗҫӗмсӗр махорка мӑкӑрлантаратӑн. Сӑмакуна ста- 
канра пӗр пӳрнелӗх те хӑвармасӑр шалт та щалт тутара- 
тӑн. Ҫамрӑклах ҫапла хӑтланатӑн-тӑк, пурнӑҫ ҫынни мар эсӗ... 
- тутине пӑрчӗ Ульяна иртнӗ канмалли кун.

- Туртман, ӗҫмен ар ҫын пур-ши вара ҫут тӗнчере? Ун 
пирки калаҫни ҫӑвар тутине сая яни кӑна. Ан хирӗҫ, Уля- 
ҫӑм. Эпё сана чунтан юрататӑп.

- Мӗн юратӑвӗ пултӑр пӑсӑлсах пыракан йӗкӗтпе ырӑ 
ӗмӗтлӗ хӗр хушшинче...

Ҫынлӑха упрама хистекен кӑмӑл-сипетлёх йӗркисем пирки 
тем каларӗ Ульяна, унтан вӑрт ҫаврӑнчӗ те килне тарса кӗчӗ.

Тепре яла таврӑнсан, Ульян Урттеме ҫапла пӗлтерчӗ:
- Эпӗ кӗҫӗр Ульянана турта хушшине тӑратма шутлатӑ- 

п-ха. Пӗрле пымастӑн-и?
Паллах, Ульян ӑҫта, Урттем унта. Вӗсене пӗр чустаран 

пӗҫернӗ темелле. Иккӗшӗ те йӑлтти-ялтти хӑтланаҫҫӗ, ка- 
лаҫнӑ чухне сӑмахӗсене сӑвӑрса тӑмаҫҫӗ, хутли-хутлисемпе 
ҫине-ҫинех перкелеҫҫӗ. Яла килсен ӗҫ тӗлне пӗлмеҫҫӗ, пӗрех- 
май урам тӑрӑх янккаса ҫӳреҫҫӗ.

- Кашкӑртан хӑрасан - вӑрмана ура ярса ан пус, ҫылӑх- 
ран шикленсен - каҫ урама ан та тух, - ҫийӗнчех килӗшрӗ 
юлташӗн сӗнӗвӗпе Урттем. - Мана пурпӗрех, пултӑр ҫеҫ эрех. 
Вӑл та тус кӗрекинчех.

Килне иккӗмӗш сменӑран ҫӗрле таврӑнакан Ульянӑна икӗ 
тӑсланкӑ хапха умӗнче кӗтсе илчӗҫ. Калинкке алӑкне уҫса 
картишне кӗрес хӗре чун-чӗри мунча хӑрӑмӗ пек хуралса ларнӑ 
Ульян ҫӗре йӑвантарчӗ те ҫӑварне алӑ лаппипе хупларӗ, хап
ха умӗнчех... пусмӑрларӗ. Урттемӗ ҫывӑхрах ахӑлтатса кулса 
тӑчӗ. Ҫӗр чӑтайми намӑс курнӑ хёр аран-аран ура ҫине тӑчӗ, 
пуҫӗ ҫурӑлса тухасла ыратать, куҫӗ алчӑраса кайнӑ.

Тепӗр кун ирех Ульяна Герасимова завод директорӗ пат- 
не кайрӗ. Унпа канашланӑ хыҫҫӑн, хӑйне ирӗксӗрлесе мӑш- 
кӑл тунӑшӑн Ульян Усманова саккун йӗркипе айӑплама ыйт-

са, прокурора хут ҫырса пачӗ. Ирӗксӗрленӗ майпа хӗрлӗхне 
ҫухатма тивни ҫинчен тухтӑрсенчен тивӗҫлӗ документ илесси 
чӑрмавах пулмарӗ.

Хӗвеллӗ уяр кун кирпӗч завочӗн вӑхӑтлӑх директорне 
Кирпичева парти райкомне чӗнчӗҫ. Унпа агитаципе пропа
ганда пайӗн пуҫлӑхӗ Фомкин питӗ вашават пуплерӗ, заводра 
массӑлла ӑнлантару ӗҫне епле йӗркеленине ыйтса тӗпчерӗ. 
Унтан кӗтмен ыйту пачӗ:

- Сирӗн завод пысӑк мар. Унта ӗҫлекенсене ывӑҫ тупанӗ 
ҫинчи пекех пӗлетӗр ӗнтӗ. Герасимовӑна, Ульянана, палла- 
тӑр-и? Вӑл хӑш цехран? Мӗнлерехскер?

- Питӗ маттурскер. Кирпӗч хӗртнӗ ҫӗрте вӑй хурать. 
Ӑнланмастӑп: мӗн тума кирлӗ пулчӗ-ха вӑл сире?

- Шӑши утӑ капанӗ айне хӑй кӗрет. Кайран лапчӑтрӗ тесе 
капана айӑплать. Ҫавнашкал пулса тухнӑ-ха ку чиперккепе 
те. Йӗкӗте айӑпласа вӑл суда панӑ. Тивӗҫлӗ хутсене проку
рор аллинчен каялла илме шутламасть-ши вӑл? Директор 
ӳкӗтлесе тӑна кӗртсен, килӗшмӗ-ши?

Акӑ мӗншӗн чӗннӗ иккен ӑна райкома. Анчах прокурор 
патне кайма хӗре Кирпичев хӑй канаш панӑ-ҫке-ха. Кунсӑр 
пуҫне, тӳрӗ кӑмӑллӑ ҫынна ун пек тума юрать-и-ха?

- Фомкин юлташ, Герасимовӑпа эсир хӑвӑр пуплесе пӑ- 
хӑр. Мана унашкал тивӗҫрен хӑтарӑр.

Кирпӗч завочӗн хуҫи ҫине Фомкин ӗненмесӗрле пӑхса илчӗ.
- Эпир унпа пуплерӗмӗр ӗнтӗ - килӗшмерӗ. Ҫавӑнпа сире 

хутшӑнтарас терӗмӗр. Ку вӑл пысӑк пӗлтерӗшлӗ. Эсир ун- 
ран кӑлӑхах пӑрӑнатӑр. Хӑвӑр пирки шутласа пӑхӑр: сирӗн 
авторитетӑра ӳстерсех пымалла-ҫке...

Фомкин ӳкӗтлени нимӗнле усӑ та кӳмерӗ. Чыссӑр ӗҫе 
хутшӑнма килӗшмерӗ Кирпичев.

- Агитаципе пропаганда пайӗ ку ыйтупа хӑйӗн тӳрем ти- 
вӗҫне пурнӑҫа кӗртеймен, - тараса ҫине хучӗ пай ӗҫне-хӗлне 
пысӑкрах пуҫлӑх, парти райкомӗн секретарӗ Усманов. Суд 
умён вӑл тӑхтаса тӑмасӑр Сироткин судьяна хӑй патне 
чӗнтерчӗ.

- Ульяна Герасимова ӗҫне еплерех пӑхса тухасси пирки 
йыхравларӑмӑр-ха... Сирӗн шутпа мӗн кӗтет Ульян Усмано
ва? - секретарь йӗкӗт хушаматне тем шутпа сассине хӑпар-

тарах каларӗ. Судья ҫакна асӑрхаманҫи пулчӗ.
- Ку вӑл суд ларӑвӗнче паллӑ пулать. Халлӗхе нимех 

те калаймастӑп. Уголовнӑй кодекс епле хушать, ыйтӑва ҫапла 
татса парӑпӑр.

- Ытлашши ан васкӑр, Сироткин юлташ... Парти райком- 
не акӑ мӗн паллӑ: йӗкӗтпе хӗр шкулта вӗреннӗ чухнех туслӑ 
пулнӑ, арлӑ ҫыхӑнӑва хӑйсен ирӗкӗпе кӗнӗ. Эппин, кунта мӑш- 
кӑлласа ирӗксӗрлени ҫинчен сӑмах та пулма пултараймасть...

- Аплах мар ҫав... Хӗр хӑй те, тухтӑрсем панӑ документ 
та урӑххине ҫирӗплетеҫҫӗ.

- Бюрократла хута ӗненмелле-и е хӑй куҫӗпе курнӑ чӗрӗ 
ҫынна? Урмаков кӳнтелен пачах урӑхла калать-ҫке... Ӑнла- 
натӑр-и ӗнтӗ райком шухӑшне?

- Судья хӑй тӗллӗн ӗҫлет, никама та пӑхӑнмасть...
Ҫӳллӗ те тӑлпгн Сироткин пӑлхануллӑн ура ҫине тӑчӗ.

Хӗрсе кайнӑ Усманов та пуканӗ ҫинчен ҫӗкленчӗ. Кӗлетки 
тачкӑмӗпе вӑл та судьяран юлсах каймасть, кӑштах лутра- 
рах кӑна. Иккӗшӗ те пӗр-пӗрин ҫине кашкӑрла пӑхаҫҫӗ.

- Килӗшетӗп: судья хӑй тӗллӗн ӗҫлекен ҫын. Анчах эсир 
коммунист вӗт... - сассине хӑпартрӗ Усманов. - Райкома пӑ- 
хӑнман ҫын партире тӑма пултараймасть!

Ку сӑмахсене Сироткин райкомра иккӗмӗш хут илтет ӗнтӗ. 
“Трудовик” колхозӑн ҫӗнӗ председателӗ ял ҫьшнисен тулӑ уйне 
кӗрсе кайнӑ хурӗсене, мӑйӗсене пӑра-пӑра, пёр лав тиенӗ те 
аш-какай комбинатне хатӗрлев шучӗпе леҫтернӗ. Хӑй ирӗккӗн 
пуҫтахла хӑтланнӑшӑн халӑх сучӗ ӑна явап тыттарасшӑн пулчӗ, 
анчах райком секретарӗ ҫакна тума яхӑнне те ямарӗ.

- Ан кансӗрле ҫӗнӗ председателе ялта йӗрке тума! Эсӗ парти 
членӗ, райком хушнӑ пек ӗҫле! - тӑн пачӗ вӑл ун чухне судьяна.

Ульяна Герасимова ӗҫне пӑхса тухнӑ чухне судья, хӑй 
никама та пӑхӑнманнине пӗле тӑркачах, райком кӑтартӑвӗн- 
чен иртеймерӗ. Арлӑ ҫыхӑну ирӗклӗ йӗркепе пулнӑ тесе йы- 
шӑнчӗ суд. Приговор вуласа парсан, айӑпланаканӑн тенкелӗ 
ҫинче ларнӑ Ульян Усманов хӑй мӑшкӑлланӑ хӗр тӗлӗнчен 
те, кирпӗч завочӗн директоре умёнчен те каҫӑртнӑ пуҫпа мӑ- 
наҫлӑн иртрӗ. Йӗкӗтӗн ашшӗпе амӑшӗ вара Герасимовӑпа 
Кирпичев еннелле ҫаврӑнса та пӑхмарӗҫ. Пусӑрӑнчӑк кӑмӑл- 
лӑ хӗре, Ульянӑна, темиҫе кунран ӑнсӑртран урамра тӗл пул-

сан, пуҫне каҫӑртнӑ Ульян тӳрех чышкӑ кӑтартрӗ.
- Суд тӑрӑх ҫӳретнине манмӑпӑр. Аса илтермелли май 

тупӑпӑрах... - хура ҫӗленле чашкӑрса илчӗ вӑл.
Кирпӗч заводӗнче кётмен пӑтӑрмах сиксе тухрӗ: такамсем 

ҫӗрле сейфа уҫса ӗҫ укҫи пама хатӗрленӗ пысӑк суммӑна ҫарат- 
са кайнӑ, пичетлемелли “Прогресс” машинкӑпа арифмометра 
та хӑйсенчен хӑварман. Прокуратура следователӗ вӑрӑсене 
шыраса тупаймарӗ. Хурӑнкассем Ульянпа Урттем хӑйсен Ка- 
нашри преподавателӗсенчен те хӳхӗмрех тумпа ҫӳреме пуҫла- 
нине курчӗҫ-ха, анчах ҫакна айӑпламалли сӑлтав теме ҫук. Ятлӑ 
ҫьшсен ачисем апла та, капла та тумланма пултарӗҫ.

Хуйха ӳкнӗ Кирпичева йӗр ҫине ӳкме Лариса Косолапо
ва пулӑшрӗ. Унӑн тантӑшӗ - Хурӑнкас хӗрӗ - Хусана кайса 
тир-сӑран фабрикине ӗҫлеме вырнаҫнӑччӗ. Ҫав хӗр патне 
апӑрша Ульян Усманов машинкӑпа пичетленӗ ҫыру ярать. 
Кӗтмен ҫӗртен илнӗ ҫав ҫырӑва кӑтартать те ӗнтӗ Ларисӑна 
тӗлӗннӗ тантӑшё. Ӑна “Прогресс” машинкӑпа пичетленӗ ик- 
кен. Тӗлӗнмелли ҫук: милици ҫав машинкӑна кӗҫех Канашри 
финанс техникумӗн пӗр пӳлӗмӗнче тупать. Тутӑхма пуҫланӑ 
арифмометр Урттем Урмаков килӗн нӳрлӗ тӗп сакайӗнче ту- 
пӑнать. Чапрас каччӑ ӑна пасара кайса сутайман, унпа усӑ 
курмалли урӑхла май тупайман.

Следстви ӑнӑҫлӑ пынӑ вӑхӑтра Кирпичева телефонпа кал- 
лех парти райкомне чӗнчӗҫ.

- Мӗн ыйтупа? - хӑюллӑн ыйтрӗ вӑхӑтлӑх директор. - 
Ҫарату ыйтӑвӗ пулсан - пымастӑп...

- Эсир асӑрхануллӑрах калаҫӑр-ха. Телефонпа пуплени 
урама тухса кӑшкӑрнипе пӗрех. Конкретлӑ сӗнӳ пур: ҫуха- 
тусене пӗтӗмпех компенсаци тӑвӑпӑр, эсир судпа айӑпласси 
ҫинчен ыйту хутне каялла илӗр...

- Пуҫ ҫине арман чулӗ йӑтӑнса антӑр - каялла илместӗп. 
Ӳкӗтлени кӑлӑхах. Рабочисене ӗҫ укҫи ик эрне кая юлса патӑм.

Ҫав самантрах телефон трубкинче ҫӑт-ҫат туни илтӗнчӗ. 
Тепӗр вӗҫӗнче трубкӑна хӑпӑл-хапӑл хучӗҫ пулинех.

Ульян Усмановпа Урттем Урмаков темиҫе кун вунсаккӑр 
тултарайман иккен. Ҫитӗннисен шутне кӗрсе ҫитейменнипе 
суд ҫав икӗ услапа виҫӗ ҫуллӑха условий хупмалла тесе йы-

шӑнчӗ. Айӑпланакансен тенкелӗ ҫинчен ҫӑмӑллӑн сиксе тӑнӑ 
Ульянпа Урттем унчченхи пекех Борис Ларионовичпа Лари
са Сидоровна тӗлӗнчен пуҫ каҫӑртса та ихӗрсе иртрӗҫ. Икӗ 
ҫемьен ашшӗсемпе амӑшӗсем вара суд пуҫаракансем ҫине ҫил- 
лессӗн те мӑнкӑмӑллӑн пӑха-пӑха утрӗҫ.

Кирпӗч завочӗ директорӗн пӳлӗмне “Улӑп” колхоз пред- 
седателӗ Яснов ӗҫ кунӗ вӗҫленеспе пырса кӗчӗ, портфелӗнчен 
сӗтел ҫине тӳрех пёр бутылка эрех тата пула консервин бан- 
кине кӑларса хучӗ.

- Лаша витине туса пӗтеретпӗр ӗнтӗ. Ҫивитти кӑшкар- 
не те майлаштартӑмӑр. Ю рать-ха эсир пулӑшрӑр, Борис 
Ларионович. Тав тума ятарласа кӗтӗм. Консерва банкине уҫма 
ҫӗҫӗ тупӑнать-и?

Ҫамрӑк директор эрех-сӑрапа туслӑ мар, ҫапах та кӑ- 
мӑллӑ ҫынпа, Ясновпа, пӗрер черкке ӳпӗнтерессинчен пӑрӑн- 
ма шутламарӗ. Ӗҫ-пуҫ пирки сӑмах ылмаштарса илнӗ хыҫҫӑн 
вӑл сӗтел ещёкне уҫрӗ. Ак тамаша: сунарҫӑ ҫӗҫҫи яланхи 
вырӑнта ҫук. Ытти ҫӗрте шырасан та тупӑнмарӗ. Консерва 
банкине пекӗпе уҫма тиврӗ.

Черкке ӳпӗнтерес енӗпе Яснова та пултаруллӑ теме ҫук 
иккен. Икӗ ар ҫын пайтах пуплесе ларчӗҫ пулин те, кӗленче- 
ри хаяр шӗвекӗн тӗпӗ пурпӗр курӑнмарӗ. Ҫапла калаҫса та- 
тӑлчӗҫ: “Улӑп” колхоз строительсен бригадине килес ҫул та 
завода ӗҫлеме ярать, мӗншӗн тесен хуҫалӑх тата ӗне вити 
ҫӗнӗрен туса лартма палӑртать.

Йӗпе ҫине сапа тенӗ пекех, инкек ҫине синкек тупӑнсах 
пычӗ: кирпӗч хӗртекен цехри Ульяна Герасимова кӗтмен 
ҫӗртен ӗҫе тухмарӗ. Килне кайса пӑхрӗҫ - хёрӗ ӑҫтине амӑшӗ 
те пӗлмест. Кирпичев ӗҫрен таврӑннӑ чухне Герасимовасен 
кил йытти Улайкка пӗве хӗрринчи хӑвалӑх хушшинче тем 
пирки йынӑшсах вӗрнине асӑрхарӗ. Йытӑ патне пӑрӑнса 
кӗрсен, Кирпичев хӑва тӗмми хыҫӗнче хура халатлӑ хӗр хус- 
калми выртнине курах кайрӗ. Ак тамаша: Ульяна Гераси
мова вӗт ку! Директор хӗре аллинчен тытса пульсне 
тӗрӗслерӗ: чӗри тапма чарӑннӑ, пичӗ кӑн-кӑвак, ҫӳҫӗ сапа- 
ланнӑ. Халачӗ ҫинче юн тапса тухнӑ ункӑсем пур.

Синкерлӗ тупӑну ҫинчен директор васкасах прокурату-

рӑна телефонпа шӑнкӑравласа пӗлтерчӗ, анчах хӗре кам 
вӗлернине следстви эрне шыраса та тупаймарӗ. Ҫакӑ ҫеҫ па- 
лӑрчӗ: каҫхи сменӑран таврӑнакан хӗре такам пӗве хӗррин- 
че кӗтсе тӑнӑ та хӑвалӑх хушшине сӗтӗрсе кӗнӗ. Унта ӑна 
ирӗксӗрленӗ, унтан ҫӗҫӗпе тӑватӑ тӗлтен чиксе вӗлернӗ.

Носов следователь кирпӗч заводӗнче ӗҫлекенсене пӗрин 
хыҫҫӑн тепӗрне прокуратурӑна допроса чӗнет. Кашнинех мал- 
тан пӗрешкел ыйту парать:

- Калӑр-ха, Герасимовӑна юлашки хут хӑҫан курнӑ эсир?
Марина Матвеева тёп бухгалтер патне вара следователь

завод кантурне килчӗ. Вӑраха кайнӑ калаҫура сикми куҫлӑ 
хёр следствие мӗн пӗлтернӗ - пире паллӑ мар. Ҫавӑн хыҫҫӑн 
Носов прокуратурӑна киргхӗч завочӗн директорне хӑйне чӗнсе 
илчӗ, допроса урӑхла ыйтупа пуҫларӗ:

- Сирӗн ҫинчен хӗрсен кӗтӳҫи тесе калаҫҫӗ. Тӗрӗс-и ҫакӑ 
е суя-и?

Следовательрен Кирпичев кунашкал ыйту кӗтменччӗ, 
ҫавӑнпа ним калама аптӑрарӗ.

- Именсе ан тӑрӑр. Завод директоре гинеколог ремеслине пул- 
тарни пире паллӑ. Тёп бухгалтера, Матвеевӑна, пӗрре мар хӗстер- 
нине пӗлетпӗр. Эсир Ульяна Герасимова ҫине кушак аҫи пек пахни 
те вӑрттӑнлӑх мар. Ӑнсӑртран мар директор ӑна преми хыҫҫӑн 
преми панӑ, ҫутӑ сӑнне Хисеп хӑми ҫине вырнаҫтарнӑ-

- Тӑхтӑр-ха, Носов юлташ, сирӗн ку сӑмахӑрсемшӗн эпӗ 
кӳренме те пултаратӑп... - пӳлчӗ следователе Кирпичев.

- Ку сирӗн ирӗк! - ахӑлтатсах кулса ячӗ следователь. 
Унтан тӳрех нумайлӑ хисепрен пӗррелли ҫине куҫрӗ. - Эпӗ 
саншӑн текех Носов юлташ мар, гражданин следователь, эсё 
вара айӑпа кёнё гражданин. Ӑнлантӑн-и? Кала тӳррине: Ге- 
расимовӑна юлашки хут эсё хӑҫан курнӑ?

- Ун виллине Улайккапа пӗрле хӑвалӑх хушшинче тупсан..
- Эпӗ ун ҫинчен мар, урӑххи пирки ыйтатӑп. Хӑвна па- 

рӑнма ӑна юлашки хут хӑҫан хистерӗн?
- Тупа туса калатӑп: ун ҫумне эпӗ нихӑҫан та сӗкӗнмен. 

Унашкал шухӑш ман пуҫра пачах пулман...
- Суятӑн! Сана, аслӑ пӗлӳ илнӗ ҫынна, директора тухнӑ 

ӗҫтеше, тӗрӗслӗхе пьггарни пачах килёшмест. Хӗр вилли юнкун

тупӑннӑ. Юлашки хут эсӗ унпа ытларикун ҫӗрле пӗве хӗрринче 
тӗл пулнӑ. Кунта та хӗр сана хирӗҫ тӑнӑ. Ахальтен мар ӗнтӗ 
таврари хупахсем лапчӑннӑ, хӑва тураттисем хуҫӑлнӑ. Эсё ӑна 
ирӗксӗрленӗ те вӗлерсе хӑварнӑ. Пирӗншӗн ҫакӑ кӑнтӑр ҫути 
пекех уҫӑмлӑ. Йышӑнатӑн-и ӗнтӗ хӗре хӑвах вӗлернине?

- Ҫук! Эпӗ никама та вӗлермен! - ура ҫине сиксе тӑчӗ 
Кирпичев. - Вӗлерме шутламан та...

- Эппин йышӑнмастӑн? Кӑлӑхах. Айӑпӑра таса чӗрепе 
йышӑнни ҫӑмӑллӑх кӳнине пӗлместӗр-и-мӗн? Акӑ эпир 
вӗлерӳ хатӗрне те тупрӑмӑр... Тен, ку ҫӗҫӗ те сирӗн мар?

Следователь сӗтел ҫине шӑмӑ авӑрлӑ ҫӗҫӗ кӑларса хучӗ. 
Ун аври ҫине картса “Б.Л.Кирпичев” тесе ҫырнӑ.

Допроса килнӗ ҫьш пуҫран мӑлатукпа ҫапнӑ пек пулса кайрӗ.
- Эпё ӑна ҫухатнӑччӗ. Ӑҫтан тупрӑр?
- Ӑҫтан, ӑҫтан... Паллах, хӑвалӑхран... Хӗре вӗлернӗ 

ҫӗртен... Ку ҫеҫ те мар, экспертиза хӗр алли ҫинче сан пӳрнӳ 
йӗрӗсене палӑртнӑ. Ну, айӑпна йышӑнатӑн-и е ҫук-и?

- Ан нулатӑр, эпӗ лаша мар. Коммунист тасалӑхӗпе ка- 
латӑп: эпӗ халиччен никама та вӗлермен. Следствие малал- 
ла тӑсӑр: чӑн-чӑн вӗлерекене тупӑр...

- Э, ҫук, ҫын вӗлернӗ гражданин. СлеДстви ҫакӑнпа 
вёҫленнӗ тесе шутлатӑп. Хурӑнкасран ниҫта та тухса кайма- 
стӑп тесе ҫакӑнта алӑ пус. Прокурор тёп хуларан таврӑнсан, 
сана тытса хупма санкци парасса кӗтӗпӗр.

... Шӑтнӑ курӑк ӳсетех. Пӗр тапраннӑ юрату та сӳнмест, 
вӑйлансах пырать. Лариса йӗкӗте мӗн тери хӗрӳллӗ юратни- 
не ун пуҫӗ тӗлне аслатиллӗ ҫумӑр пӗлӗчӗсем капланса кил- 
сен уйрӑмах ҫивӗччён туйрӗ. Ҫав тискер пӗлӗтсем хӑйӗн пуҫӗ 
тӗлӗнче явӑннӑн туйрӗ хӗр. Следстви епле вӗҫленни ҫинчен 
Лариса тепӗр кун тӑван мар ашшӗнчен пӗлчӗ.

- Халь пӗлетӗн-и ӗнтӗ хӑв мӗнлерех йӗкӗтпе туслашни- 
не? - ӳпкелесе илчӗ хӗре Сидор Ксенофонтович.

Хуйха ӳкнӗ Лариса ҫӗрӗпех куҫ хупмарӗ. Пуҫӗнче шу- 
хӑш хыҫҫӑн шухӑш явӑнчӗ. Борис хӗре пусмӑрлама пулта- 
расси пирки иккӗленӗве вӑл хӑвӑрт сирсе ячӗ. Сӑпайлӑ йӗкӗт 
ун пек тумастех. Ара, Лариса хӑйӑр ҫинче труҫҫи вӗҫҫӗн 
унпа юнашар миҫе хут выртнӑ! Ашкӑнас туртӑм пӗрре те

кӑтартман йӗкӗт. Чуп тӑвасса та хӗр хӑй ӑна пуҫласа чуп 
тунӑ. Ҫавнашкал йӗкӗт ӗҫчен хӗр ҫине алӑ хума хӑйни пуш- 
шех иккӗлентерет. Ҫук, унашкалли пулма пултараймасть. 
Юрататӑп ӑна эпӗ, чун-чӗререн саватӑп. Тен, ҫавӑнпа ӑс-ха- 
кӑлӑм ун пирки мӗн те пулин япӑххи шутлама ирӗк памасть. 
Ҫавнашкал шухӑшсем явӑнчӗҫ хӗр пуҫӗнче.

Анчах йӗкӗт ҫӗҫҫи мӗнле майпа хӗре вӗлернӗ ҫӗрте ту- 
пӑннӑ-ха? Ун ӳчӗ ҫинчи пӳрне йӗрӗсем тата... Каснӑ-лартнӑ 
тӑм писмен эпӗ. Мӗн тесен те Ульянӑна вӑл вӗлермен. Ҫук, 
ҫуках. Ӑна хӗрарӑм кирлӗ пулнӑ тейӗпӗр. Борис лайӑх пӗлет: 
эпӗ ӑна паян тесен паянах качча тухма хатӗр. Мӗн тери лай- 
ӑх ҫын вӑл! Унсӑр пуҫне урӑх никама та качча каймастӑп. 
Епле ҫӑлса хӑвармалла ӑна кӑлӑхах айӑплассинчен? Айӑп- 
сӑр ҫынна тёрмере нуша кӑтартиччен лартчӑр пулать мана... 
Калама кӑна ҫӑмӑл, ун вырӑнне хӑв ирӗкӳпе тӗрмене кайса 
лараймастӑн вӗт.

Ҫапла шухӑшласа выртрӗ Лариса ҫӗрӗпех. Ирхине хӗрӗн 
куҫӗ тӑртаннине асӑрхасан, Нонна Ардалионовна хулӑн тути- 
не мӑрт-март тутарчӗ.

- Тупнӑ пуҫ ватмалли! Сурса парах та манса кай!
Лариса пурпӗр тӑван мар амӑшӗ сӗннӗ пек тума шутла-

марӗ. Тумланчӗ те тем шутпа прокуратурӑна васкаса кайрӗ.
- Айӑпӑма йышӑнма хам ирӗкпе килтӗм... - пӗлтерчӗ вӑл 

тӗп хуларан таврӑнса ӗҫе пуҫӑннӑ прокурора.
Николай Алексеевич Малинин прокурор ҫӑварне алӑк 

сарлакӑш карса пӑрахрӗ.
- Эсир Лариса Сидоровна пулатӑр вӗт-ха. Хисепе 

тивӗҫлӗ Косолапов хӗрӗ. Халь каникулта пулас-ха. Ларӑр, 
ларӑрччӗ. Пӗр-пӗр пуҫтах йӗкӗте ҫупкӑ ҫитертӗр-им? Кун- 
шӑн кама та пулин айӑпланине халиччен курманччӗ-ха...

- Йӑнӑшатӑр, прокурор юлташ. Ульяна Герасимовӑна 
автансӑр яла ӑсатрӑм!

Малинин ҫӑварӗ татах та сарлакарах карӑлчӗ.
- Ман умра юмах ан ярӑр-ха. Ку вӗлерӳ пирки следстви 

вӗҫленнӗ. Кирпӗч завочӗн директорне Кирпичева судченех 
тӗрмене хупасси пирки хут ҫырса ларатӑп-ха.

- Ан васкӑр, ӗлкӗретӗр. Пӗтӗмпех кӗвӗҫӳ пирки пулчӗ. Кир-

пичев - эпӗ савакан йӗкёт. Ӑна Ульяна манран туртса илесшӗн 
тапаҫланчӗ. Ульянпа хӗвӗшни ҫитмерӗ ӑна, Бориса ҫулӑхнӑ...

Малинин ҫат! тутарчӗ тӑнлавӗнчен алӑ лаппипе:
- Ӑнкартӑм, ӑнкартӑм... Эсир савнӑ каччӑра ҫӑлса хӑва- 

расшӑн, ун вырӑнне айӑпа хӑвӑр ҫине илесшӗн иккен... Ҫапах 
йӗркипе каласа парӑр-ха: эсир Герасимовӑна епле вӗлертӗр?

- Ҫын вӗлересси ҫавӑн пек ансат тесе шутламан эпӗ. Ге
расимова каҫхи сменӑран тухса килне таврӑнасса пӗве хӗррин- 
че сыхласа тӑтӑм. Ӑна хыҫалтан ярса тытрӑм та темиҫе тӗлтен 
ҫӗҫӗпе чикрӗм...

- Миҫе тӗлтен?
- Шутламан. Тиртӗм те тиртӗм хӗр тӳнсе кайиччен...
- Ҫӗҫҫине ӑҫтан тупрӑн?
- Ӑна директор пӳлӗмӗнчен вӑрласа тухрӑм...
Прокурор Косолаповӑна ыйту хыҫҫӑн ыйту пачӗ. Вӑл мӗн

каланине тӗплӗн ҫырса пычӗ.
- Акӑ допрос протоколӗ. Килӗшетӗр пулсан - алӑ пу- 

сӑр... ак ҫакӑнта... тата ҫакӑнта... - сӗнчӗ Малинин хӗре. - 
Халӗ кайма пултаратӑр.

- Тӗрмене-и? Эпӗ хатӗр...
- Халлӗхе килӗре кайӑр. Кайран куҫ курӗ...
Лариса тухса кайсанах прокурор райӗҫтӑвком председа- 

тельне шӑнкӑравларӗ.
- Сидор Ксенофонтович, пирӗн прокуратурӑра чӑн-чӑн 

камит пырать. Сирӗн хӗрӗр айӑпне йышӑнма килсе 
тӗлӗнтерчӗ. Ӑна ӗненес-тӗк, Герасимова пурнӑҫне вӑл татнӑ 
пулса тухать...

- Епле апла? - тӗлӗнчӗ пуҫлӑх. - Ларисӑпа Кирпичев 
пӗр-пӗрне кӑмӑллани Хурӑнкасшӑн вӑрттӑнлӑх мар. Яш-кӗ- 
рӗмрен тем те кӗтме пулать. Ашшӗ-амӑшӗ пылчӑка кӗрсе 
ан ӳктӗр тесен, ман шутпа, ӗҫе суд аллине пама васкамалла 
мар, следствие малалла тӑсмалла.

Кӑнттамрах Косолапов кашни сӑмаха, парти райкомӗн 
пӗрремӗш секретарӗ евӗр, пуртӑпа лачлаттарнӑ пек касса татса 
каламасть, ҫемҫереххӗн, асӑрханараххӑн, калаҫать. Хальхин- 
че вара унӑн сассинче хурҫӑ ҫирӗплӗхӗ сисёнчӗ. Паллах, кӑ-- 
мӑлӗ Кирпичев еннелле ҫаврӑннӑран мар, райком бюровӗ членён

ҫемйи кӑтартуллӑ пулмаллине асра тытнӑран. Председатель 
сӑмахӗсене прокурор ҫӳлтен панӑ кӑтарту вырӑнне йышӑнчӗ.

- Ан пӑшӑрханӑр, Сидор Ксенофонтович, следствие ма- 
лалла тӑсассине хам ҫине илетӗп. Апӑрша хӗр виллине тупни 
ҫинчен прокуратурӑна завод директорӗ хӑй пӗлтернӗччӗ. Ҫакӑ 
та шухӑшлаттарать...

- Шухӑшласа пӑхни пӑсмасть. Анчах ку вӑл тилӗлле йӗр 
ҫухатма хӳрепе шӑлни мар-ши? - хирӗҫлерӗ председатель 
прокурора. - Апла-и, капла-и, мана хыпарламасӑр ӗҫе суд 
аллине ан парӑр.

Аслӑ пуҫлӑх кабинетӗнче телефон трубкине аппарат ҫине 
хуни илтӗнчӗ. Малинин пуҫлӑхсем хушнине итлеме хӑнӑхнӑ. 
Мӗн тесен те райӗҫтӑвком председателӗ - район хуҫисенчен пӗри. 
Сӑмах та ҫук, районӑн чӑн-чӑн хуҫи, патши - парти райкомӗн 
пӗрремӗш секретарӗ, ҫапах райӗҫтӑвкомран та мала иртеймӗн.

Лариса айӑпа хӑй ҫине илни Кирпичева тӗлӗнтерсех ячӗ. 
Мӗншӗн унашкал хӑтланать таса хӗр? Ӗненмелле-ши вӑл ай- 
ӑплӑ ӗҫ тӑвас ҫул ҫине тӑнине? Каччӑ ҫакӑн пирки хӗрпе 
хӑйӗнпе калаҫса пӑхма шутларӗ.

- Пӗве хӗрринчи пулӑмсемпе эсӗ мӗнле те пулин ҫыхӑнни- 
не, ҫапса вӗлертӗрех шӑна ҫип-ҫинҫе тяппипе, эпӗ ӗненместӗп. 
Мана урӑххи кӑсӑклантарать: мӗншӗн айӑпа хӑв ҫине йышӑна- 
тӑн? Кала тӳррипе, ан пытар тӗрӗссине упӑшку пулас ҫынран...

- Пытармастӑп, тӗрӗссине тӗрӗсех калатӑп: кӗвӗҫме пуд- 
ларам. Ульяна сана манран туртса илесрен сехӗрленсе ӳкрӗм. 
Хӑв пӗлетӗн: кӗвӗҫӳ тем те тутарать...

- Ну, юрӗ. Килӗшӗпёр. Эппин мӗнле вӗлернине йӗрки- 
йӗркипе каласа пар.

- Йӗркипе каламалли манӑн нимӗн те ҫук. Тиртём те 
тиртӗм ӑна ҫӗҫӗпе...

- Ҫӗҫҫи еплерехчӗ? Мӗн ҫырнӑччӗ ун аври ҫине?
- Асӑрхаман. Астумастӑп.
- Ҫӗҫӗ аври йывӑҫчӗ-и е тимӗрччӗ-и?
- Ку тэта сана мӗн тума кирлӗ? Урӑх нимӗнле ыйту ҫине 

те хуравламастӑп. Эсӗ прокурор мар. Санӑн мана допрос 
тума право ҫук! Ҫӗҫӗ аври... Ҫӗҫӗ аври тимӗрччӗ.

- Тимӗрччӗ? Мӗн тӗслӗччӗ?

- Паллах, хура. Тимӗр тӗсне те пӗлместӗн-и...
- Э, ҫук! Манӑн ҫӗҫӗ аври шӑмӑччӗ, тӗксӗм шурӑччӗ. Ун 

ҫине картса ман хушамата ҫырнӑччӗ... Эппин Герасимовӑна 
вӗлерекенӗ эсӗ мар...

- Эпӗ мар-тӑк, кам пултӑр-ха! Хам вӗлертӗм. Каларӑм, 
кӗвӗҫнӗрен... Юрататӑп эпӗ сана, Боря. Сансӑр пуҫне мана 
урӑх никам та кирлӗ мар!

Лариса ӗсӗклесех йӗрсе ячӗ. Хӗр пӗлет: Ульянӑна Боря 
вӗлермен. Ҫав каҫ вӗсем иккӗшӗ клубра кино курчӗҫ, ун хыҫ- 
ҫӑн урам тӑрӑх тул ҫутӑличченех юнашар ҫӳрерӗҫ. Заводри 
рабочисем иккӗмӗш сменӑран ҫӗрле вунпӗр сехетре тухаҫҫӗ. 
Пӗр хёр ҫумӗнчи йӗкӗт тепӗр хӗре епле вӗлертӗр-ха?

Пусӑрӑнчӑк кӑмӑлпа, иккӗленӳсене сире-сире, чылайч- 
чен пуплесе ларчӗҫ хӗрпе йӗкӗт.

- Ан кулян, Боря. Тӗрӗслӗх ҫиеле тухатех. Пуҫра юрӑ 
шухӑшӗ мар. Вӑхӑчӗ те юрласа лармалли мар. Ҫапах тӑнла- 
сам, пӗр юрӑ юрласа парам.

Ҫул тайлӑк мар, хам тайлӑк
Тайлӑк, тайлӑк, ҫул тайлӑк,
Ҫул тайлӑк мар, хам тайлӑк.
Хам та тайлӑк пулманччӗ,
Кӑмӑл темшӗн хуҫӑлчӗ.

Хушса юрламалли:
Тайлӑк, тайлӑк, ҫул тайлӑк,
Ҫул тайлӑк мар, хам тайлӑк.
Хамӑн тайлӑк пулас мар,
Кӑлӑх намӑс курас мар.

Пурнӑҫ ҫулӗ тумхахлӑ,
Ҫапах савсам кӑмӑлтан.
Пулсам ҫирӗп, хӑватлӑ,
Телей килет хамӑртан.

Шансам хӑвӑн савнине:
Унӑн урӑх йӗкӗт ҫук.
Сан пек ыр кӑмӑллине 
Тӗнчипе те тупас ҫук.

Куҫа чарса пӑхсассӑн,
Юрату вӑл - ырату.
Чун-чӗререн савсассӑн,
Ӗмӗр сӳнмӗ юрату.

Тайлӑк, тайлӑк, ҫул тайлӑк,
Ҫул тайлӑк мар, хам тайлӑк.
Хамӑн тайлӑк пулас мар.
Кӑлӑх намӑс курас мар.

Лариса - профессиллӗ юрӑҫӑ мар, артисткӑна та вӗрен- 
мен, янравлӑ ҫепӗҫ сассине вара тиркеме ҫуках. Хӑй мӗн 
калас шухӑша хӗр пурпӗр йӗкӗт чун-чӗрй тӗпне ҫитерчӗ: 
пуҫна ан ус, эсӗ пӗччен мар. Чӑн ӗнтӗ, юрӑ сӑмахӗсем те, 
кӗвви те савӑккисем мар, анчах шанчӑк кӳрекеннисем, чӗре- 
не сиплӗ вӑй параканнисем.

Хӗрӗн сенкер куҫӗнчен йӗкӗт тинкерсе те тӗсесе пӑхать. 
Кам хушнӑ-ха ӑна пӗр чӗптӗм те айӑп ҫук ҫӗртен ӳкӗненҫи 
туса прокурор патне кайма? Иккӗленмелли ҫук, хӗре никам 
та унашкал канаш пама пултарайман. Унта вӑл чӗри хушнипе 
кайнӑ. Мӗн тӗллевпе? Юрату ҫулӑмне сӳнме парас мар тесе. 
Эппин ҫакӑ ҫутӑ тӗнчере таса юратуран вӑйлӑрах хӑват ҫук. 
Ҫын пурнӑҫне вӑл тытать. Мӗн тӑвасси пирки ӑс-хакӑла ырӑ 
канашсем вӑл парать. Пӗтӗм тӗнче унпа тытӑнса тӑрать.

Кирпичев ҫав кунах прокурор патне ҫитрӗ, Косолаповӑпа 
иккӗшӗ хушшинчи калаҫӑва тӗпӗ-йӗрӗпе каласа кӑтартрӗ. Кун- 
сӑр пуҫне, прокурора чӑн-чӑн преступнике шыраса тупма хистерӗ.

*  *  *

Малинин прокурор следствие малалла епле тӑвасси пир
ки пуҫ ватса ларатчӗ. Ун патне кирпӗч завочӗн тӗп бухгал- 
терӗн ҫумӗ Клавдия Петрова пырса кӗчӗ.

- Каҫарӑр та, йыхравсӑрах килтӗм. Директор ҫӗҫҫи пир
ки пӗр ик сӑмах каламалли пур...

Прокурор куҫ харшийӗ вӑртах ҫӗкленчӗ.
- Ларӑр-ха, ларӑр. Мӗнле ҫӗҫӗ пирки?
- Ара, хамӑрӑн директорӑн Кирпичевӑн ҫӗҫҫи пирки. Тӗрӗсси- 

пе ҫӗҫӗ пирки те мар, ӑна кабинетран кам вӑрласа тухни пирки. _

Прокурорӑн куҫ харшийӗ татах та ҫӳлерех ҫӗкленчӗ.
- Калӑр, малалла калӑр...
- Ҫӗҫҫе директор кабинетӗнчен вӑрласа тухаканӗ пирӗн 

тёп бухгалтер Матвеева... Марина Матвеева тесе шутлатӑп.
- Эсӗ ҫакна хӑвах курнӑ-и?
- Ҫук, курман... Анчах вӑл ку ҫӗҫҫе сумккинчен хӑвӑрт 

кӑларса Ульян Усманова тыттарнине хам куҫпа куртӑм...
- Чӑнахах-и? Мӗншӗн вара ҫакна паянчченех пӗлтереймерӗн?
- Каккуй пӗлтерме... Тёп бухгалтер мана ҫисе яратех 

ӗнтӗ. Паян та сехӗрленсе кӑна килтӗм...
- Алли кӗске - нимӗн те тӑваймӗ... Хӑв каланине алӑ 

пусса ҫирӗплетме пултаратӑн-и?
- Калама хӑюлӑх ҫитертӗм-тӗк, алӑ пусассинчен те пӑ- 

рӑнмастӑпах...
- Кала пытармасӑр: сан шутпа Герасимовӑна кам вӗлернӗ?
- Каҫарӑр та, кӑна татӑклӑн  калаймастӑп. Кам ун 

хӗрлӗхне туртса илнӗ, вӗлерессе те ҫавах вӗлернӗ ӗнтӗ...
- Эппин Ульян Усманов?
- Пӗлместӗп, пӗлместӗп...
Петрова допрос протоколӗ ҫине алӑ пусса тухса кайсан, 

прокурор следстви материалӗсене тепӗр хут тӗплӗн вуласа 
тухрӗ. Пӗве хӗрринчи хӑвалӑхра следователь чён пиҫиххи 
те тупнӑ иккен. Вӑл камӑнне тёпчесе палӑртман. Чӑнах та, 
камӑн-ши вӑл? Усмановӑн мар-ши?

Унӑн юлташне Урттем Урмакова чӗнтерчӗ прокурор. Гали
фе йышши шалпар шӑлаварлӑ услала тӳрех уҫӑмлӑ ыйту пачӗ:

- Кирпӗч заводӗнче ӗҫленӗ Герасимова вилӗмӗ пирки эсир 
мӗн пӗлетӗр?

- Ҫакна эпӗ сиртен хӑвӑртан ыйтса пӗлесшӗнччӗ. Район 
центрӗнче тӗрлӗ халап ҫӳрет: завод директорӗ вӗлернӗ имӗш. 
Теприсем ку айӑпа Косолапова ҫине йӑвантараҫҫӗ. Каламӑр- 
ши: чӑннипе хӑшӗ вӗлернӗ?

- Ан васкӑр, ку ыйтӑва суд чиперех татса парӗ. Эсир 
Ульян Усмановпа питӗ туслӑ теҫҫӗ. Тӗрӗс-и ҫакӑ?

- Мӗн тӗрӗс, ҫавӑ тёрӗсех ӗнтӗ. Туслӑ пулнӑ темелле. 
Герасимовӑна пусмӑрлани пирки судлашнӑранпа пирӗн тус- 
лӑх ҫине ӗне ури лачӑртаттарса пусрӗ.

- Епле апла?
- Анне чарчӗ. Чылайранпа ӗнтӗ унпа пӗрле ҫӳреместӗп.
Прокурор сӗтел ҫине чӗн пиҫиххи кӑларса хучӗ.
- Ҫак пиҫиххие ӑҫта та пулин курман-и эсир?
Пиҫиххин йӗс тӑхи ҫине ҫурлапа мӑлатук ӳкернӗ. Сар-

лаках мар кӗлеткене тӑпӑл-тӑпӑл тытма чӗн ҫине аптрипе 
хушма шӑтӑксем тунӑ.

Урмаков хӗрелсе те шуралса кайрӗ, пӑлханчӗ пулин те 
тӗрӗссине калама шутларӗ.

- Пӗлетӗп камӑнне. Ульян Усмановӑн вӑл. Ӑна Пасар- 
кассинчи Саньккаран укҫалла туяннӑччӗ. Шӗвӗрккене тӑван 
пиччӗшӗ аслӑ лейтенант парнелесе хӑварнӑччӗ. Чӗн ҫинчи 
хушма шӑтӑксене эпӗ шӑтарса патӑм. Ӗненместӗр пулсан, 
Саньккаран хӑйӗнчен ыйтса пӗлӗр...

Следстви Герасимовӑна вӗлерекене шыраса тупрӗ-туп- 
рех. Суд Ульян Усманова вунӑ ҫула кирпӗч шутлама ячӗ.

Ҫуркунне завод территорийӗ тавра ҫамрӑк йывӑҫсем лар- 
тма шут тытрӗ вӑхӑтлӑх директор. Лесничипе калаҫса та- 
тӑлнӑ хыҫҫӑн пӗр канмалли кун рабочисен ушкӑнӗ ҫывӑхри 
варианта икӗ-виҫӗ ҫул ӳснӗ хурӑн хунавӗсене чава-чава кӑ- 
ларчӗ, теприсем вӗсене шӑтӑксем чавса икӗ ретпе лартрӗҫ. 
Выльӑхсем ан кӑшлаччӑр тесе, лартнӑ йывӑҫсем тавра ре- 
шеткеллӗ картасем тытрӗҫ. Ӗҫ-пуҫ чиперех пыратчӗ, кӑн- 
тӑрларан вара ҫумӑр йӑслама тапратрӗ. Рабочисем пӗр пуҫ- 
ланӑ ӗҫе малаллах тӑсрӗҫ, каҫ пулнӑ тӗле лачкам йӗпенчӗҫ.

- Капла шӑнса пӑсӑлӑпӑр та ыран ӗҫе тухаймӑпӑр. Кӑш- 
тах карланкӑна урнӑ ӗне сӗчӗпе чӳхесчӗ, - систерчӗҫ пуҫлӑ- 
ха ар ҫынсем.

Шур шлепкеллӗ симӗс пуканисене тата ҫыртмаллине 
магазинтан тёп бухгалтер Марина Матвеева хӑй туянса килчӗ.

Ытларикун пуҫлӑх пӳлӗмне тёп бухгалтер ир-ирех кӗчӗ.
- Свердловскри аппа вилсе кайнӑ. Укҫа парса пулӑшмӑ- 

р-ши? Ҫӗр аллӑ тенкӗ кирлӗччӗ те...
Тёп бухгалтер хӑй ыйтать пулсан, епле пулӑшмӑн-ха. 

Ҫапах пуҫлӑх ыйтса пӗлме шутларӗ:
- Канмалли кун тӑкакӗсем енӗпе магазинтан юравлӑ до

кумент илсе килтӗр-и эсир?

- Вырсарникун ҫӗр аллӑ тенкӗ тӑкакларӑмӑр. Ҫавӑн чух- 
лех мана Свердловска кайса килме кирлӗ. Пурӗ виҫҫӗр тенкӗ. 
Документне ҫавӑн чухлӗ ҫыртарам-и?

- Малтан докуменчӗсене ҫыртарса кил. Унтан аппуна пы- 
тарма пӗр эрнелӗхе кайӑн, - пуҫне сӗлтрӗ Кирпичев, ун-кун 
шухӑшласа тӑмасӑр.

Заводра рабочисем ҫителӗксӗр. “Улӑп” колхозра лаша ус- 
ракан пысӑк йьшӑҫ вите сасартӑк ҫунса кайсан, Кирпичев ку 
хуҫалӑхпа килӗшӳ турӗ: колхозниксен пёр бригади ҫу каҫа 
заводра ӗҫлет, ҫавӑншӑн ҫӗнӗ вите лартмалӑх кирпӗч туянать.

Тепӗр чухне телей ура айӗнчех тупӑнать иккен. Хусан- 
ти финанспа экономика институчӗ ҫырса панӑ хутпа Лариса 
Косолапова студентка икӗ уйӑхлӑх практикӑна килсе ҫитрӗ. 
Икӗ ҫамрӑк хушшинчи юрату пачах сӳнмен-мӗн. Иккӗшё те- 
миҫе хут кинона кайрӗҫ; алла-аллӑн тытӑнса, ката вӑрмана 
ҫитсе курчӗҫ. Ҫакна асӑрхаса тӑруҫӑн Матвеева тёп бухгал
тер тутине мӑкӑртрӗ хучӗ. Тӗлӗнмелли ҫук: ҫуллана пуҫла- 
нӑ хӗр Борис Ларионович ҫине хӑй куҫ хыватчӗ, пӗррехинче 
хӑюлланса хӑй патне хӑнана та чӗннӗччӗ.

Ку вӑхӑтра икӗ ҫамрӑкӑн юратӑвӗ хӗр ашшӗ-амӑшне - 
Косолаповсене - пӑшӑрхантармарӗ.

- Борис Лукианович - пултаруллӑ та пуҫаруллӑ ҫамрӑк. 
Шанчӑк паракан инженер. Унран хамӑр ҫын тума пулать, - 
шантарчӗ мӑшӑрне Сидор Ксенофонтович.

Часах вӑхӑтлӑх пуҫлӑх - врио текенни - ҫирӗплетнӗ ди
ректор пулса тӑчӗ.

Студенткӑна практикӑра пулӑшма институтран Хурӑн- 
каса яп-яка тумланнӑ доцент килчӗ. Практикӑна ертсе пы- 
раканӗпе пӗрле Косолапова заводӑн кварталти финанс от- 
четне туса ҫитерессипе айланчӗ. Пӗр каҫхине доцент Косо- 
лаповсен ҫемйинче хӑнара пулчӗ. Рига бальзамӗпе хутӑш- 
тарнӑ шурӑ эрех черккисене ӳплентернӗ хыҫҫӑн вӑл кил ху- 
ҫисене хӑйӗн вӑрттӑн ӗмӗтне пӗлтерчӗ.

- Сирӗн хӗр питӗ пултаруллӑ. Кунсӑр пуҫне, вӑл ытар- 
малла мар илемлӗ. Института вӗренме кӗме ӑна эпӗ пулӑш- 
рӑм. Чипер вӗренсе тухсан ӑна хамӑрӑн институтрах аспиран- 
турӑра вӗренме хӑварӑпӑр. Каҫарӑр та, пытармасӑрах калам:

пӗрмай ӑслӑлӑхпа кӗрмешме тивнӗренех ҫаплах авланаймарӑм- 
-ха. Эсир хирӗҫлемесен сирӗн пата евчӗ яма шухӑш пур...

Хӑна кайсан Нонна Ардалионовна шарт тутарчӗ аллипе 
пӗҫҫинчен.

- Акӑ кам пулмалла пирӗн хӗр упӑшки!
Кӗр енне кайсан Хурӑнкас тӗлӗнче тачка хура пӗлӗтсем 

капланса тӑма пуҫларӗҫ. Ҫав вӑхӑталлах Кирпичев шӑпи 
тӗлне те синкер пӗлӗтсем шуса тухрӗҫ. Заводӑн тӗп бухгал- 
терӗ Марина Матвеева хӑйӗнчен пилӗк ҫул кӗҫӗнрех Урттем 
Урмакова качча тухрӗ. Питӗ шеп туй турӗҫ. Туй хыҫҫӑн вӑ- 
хӑт нумаях иртмерӗ, парти райкомӗн икӗ инструкторӗ кирпӗч 
завочӗн директорӗ ҫинчен такам ҫырнӑ пӳрне хулӑнӑш ҫӑха- 
ва тӗрӗслеме тытӑнчӗҫ.

Вӗсем чӑн малтанах Кирпичев хысна укҫине хӑйӗннипе 
пӑтраштара пуҫланине палӑртрӗҫ. Акӑ пӗр тӗслӗх. Завод 
кассинчен илнӗ виҫҫӗр тенкӗрен ҫӗр аллӑш не ҫывӑх 
пӗлӗшӗсемпе ӗҫсе янӑ, ыттине хӑйӗн кӗсйине чикнӗ. Хут 
ҫине вара ҫав суммӑна пӗтӗмпех завод территорийӗ тавра 
йывӑҫсем лартнӑ кун усӑ курнӑ пек кӑтартнӑ. Ҫакӑн пирки 
тёп бухгалтер ӑнлантару хучӗ ҫырса панӑ.

Тӗрӗслевҫӗсем Нонна Ардалионовна Косолаповӑна та ӑн- 
лантару хучӗ ҫыртарнӑ. Унӑн усрав хӗрне хӑйӗн аллине 
ҫавӑрса илес шутпа Кирпичев ултав ҫулӗ ҫине тӑнӑ: пули- 
пулми инженер, куҫ кӗретех суйса, хӑйне тухтӑр-гинеколог 
пек кӑтартнӑ, ҫакна пула хӗре сиплесси вӑраха тӑсӑлнӑ. Вӑл 
ҫавнашкал хӑтланнине Павел Павлович Павлов тухтӑрӑн та 
йышӑнма тивнӗ. Инструкторсем ӑна партбилетне сӗтел ҫине 
кӑларса хумалла тӑвассипе хӑтратнӑ. Кирпӗч завочӗн ди- 
ректорӗ “Улӑп” колхоза та пысӑк сӑтӑр кӳнӗ-мӗн: утӑ ҫулас 
тата тырӑ вырас колхозниксене, тӗп ӗҫрен уйӑрса, хӑйӗн пред- 
приятийӗнче хӑшкӑлтарнӑ.

Икӗ эрне чакаланчӗҫ инструкторсем: пиччӗне тӳнтер май 
ҫавӑрчӗҫ, ҫуккине пур турӗҫ. Вӗсем хатӑрленӗ справкӑна 
райком бюровӗн ларӑвӗнче пӗр сӑмах сиктерми вуласа пачӗҫ. 
Ун хыҫҫӑн райкомӑн пӗрремӗш секретарӗ сӑмах илчӗ:

- Куратпӑр ӗнтӗ, Кирпичев коммунист сӑн-питне уҫӑмлӑн 
кӑтартакан фактсем чӑп тулли. Райком хушӑвӗсене тӑнланӑ пул-

сан, вӑл халӑха хирӗҫле ӗҫсем тӑвасси патне пырса тухмастчех...
Агитаципе пропаганда пайӗн пуҫлӑхӗ Фомкин, ҫутӑлса 

тӑракан ҫамкаллӑскер, уйрӑмах хаярланчӗ:
- ВКП(б) уставӗ тӑрӑх кашни коммунист хӑйӗн киревсӗр 

ӗҫӗсемшӗн явап тытма тивӗҫлӗ. Кирпичев хӑтланӑвӗсем вара 
киревсӗр ҫеҫ мар, хуп-хура пылчӑк кӑна мар, халӑха хирӗҫ 
тӑни пулса тӑраҫҫӗ. Иккӗленме ҫук, вӑл халӑх тушманӗ. Эп- 
пин ӑна парти уставӗпе килӗш ӳллӗн явап тыттарни 
ҫителӗксӗр, унӑн вараланчӑк ӗҫне-хӗлне патшалӑх хӑруш- 
сӑрлӑхӗн виҫипе хак пани кирлӗ.

Бюро ларӑвӗнче гухса калакансем татах та пулчӗҫ. Вӗсем 
те айӑпланакан ҫын ӗҫӗ-хӗлӗ парти ҫулӗ-йӗрӗпе, райком кӑ- 
тартӑвӗсемпе килӗшменнине палӑртрӗҫ, унӑн хӑлхине “ха- 
лӑх тӑшманӗ” сӑмахсемпе йӳҫӗхтерчӗҫ. Кӗскен каласан, тӳрӗ 
кӑмӑллӑ айӑпсӑр ҫын ҫине мӑшкӑлтӑк шывӗ тӑкрӗҫ.

Бюро членӗ, “Улӑп” колхоз председателӗ Яснов, симӗс 
пустав ҫивитиллӗ вӑрӑм сӗтел хушшинче чӑтӑмсӑррӑн та хӑ- 
юллӑн ура ҫине тӑчӗ.

- Ҫиле хирӗҫ сурма хушман ваттисем. Сурчӑк хӑвӑн ҫине 
сирпӗнме пултарать. Ҫапах чӗлхе вӗҫӗнчи сӑмаха каламал- 
лах. Пушар хыҫҫӑн лашасем валли ҫӗнӗ стандартлӑ кирпӗч вите 
тума пире Кирпичев пулӑшрӗ. Малтанхинчен те пысӑкрах туса 
лартрӑмӑр. Ҫапла вара кирпӗч завочӗн директорӗ “Улӑпа” сиен 
мар, усӑ кӳчӗ. Колхозниксем ун заводӗнче икӗ ен тунӑ офици- 
аллӑ килӗшӳ тӑрӑх ӗҫлерӗҫ. Факта апла та, капла та ҫавӑрка- 
лама пулать. Унашкал хӑтланупа килӗшессӗм ҫук...

- Тӑхтӑр-ха, - пӳлчӗ Яснова бюро ларӑвне ертсе пыра- 
канӗ. - Тырӑ вырса пуҫтарассине эсир мӗн пирки вӑрах тӑс- 
са ятӑр? Хатӗрлев пунктне тырӑ леҫес вырӑнне мӗншӗн 
кирпӗч турттартӑр?

Ыйту хыҫҫӑн ыйту. Яснова хӑвӑрт пӑккин турӗҫ. Айӑп- 
ланакана хӳтӗлесе калакан урӑх тупӑнмарӗ. Ун хутне кӗме 
май ҫук, парти райкомне хирӗҫ пырать тесе айӑплаҫҫё. Ха
лах тӑшманне пулӑшаканӗ туса хума та пултараҫҫӗ.

Кирпичева юлашки сӑмах калама та чарасшӑнччӗ, ҫакна 
Яснов татӑклӑн хирӗҫлерӗ. Айӑпланакана сӑмах памах тиврӗ.

- Кунта ман пирки хӑшӗ-пӗри кӑлӑхах шӑл йӗрчӗ. Ӗненӗр,

шанӑр: парти ҫул-йӗрӗ тӗрӗсех тесе шутлатӑп. Эпӗ халич- 
чен халӑх тӑшманӗ пулман, пулассӑм та ҫук. Пытармасӑр 
калам: партие шанатӑп, анчах райкомри уйрӑм пуҫлӑхсене 
шанма пӑрахрӑм. Ҫавсем мана хӑйсен урапи ҫине ларман- 
шӑн, вёсен юррине юрламаншӑн тапӑнаҫҫӗ...

- Ҫитет... ҫитет... Йӑлӑхтарчӗ пире Кирпичев хӑйне тӳрре 
кӑларасшӑн тапӑҫни! - кӑшкӑрса ячӗ пёри.

Борис Ларионович ун ҫинелле хаяррӑн пӑхса илчӗ те сӑ- 
махне ҫапла вӗҫлерӗ:

- Ҫирӗм тӑватӑ ҫула ҫитрӗм. Пӗртен-пӗр ӗмӗтӗм - таса 
чунлӑ чӑн-чӑн коммунист пуласси. Бюро членӗсене тархас- 
латӑп, тилмӗретӗп: мана парти ретёнче юлма ирӗк парӑр. 
Эхер кӑларатӑрах пулсан, райком ертӳҫисем, парти билетне 
сирӗн таса мар аллӑра памастӑп, ӑна хамрах хӑваратӑп.

Райком бюровӗ Кирпичева партирен кӑларма, директор 
ӗҫӗнчен хӑтарма йышӑнчӗ. Бюро членӗсенчен пӗри сасӑла- 
масӑр тытӑнса юлчӗ. Ку вӑл Яснов пулчӗ.

Борисран райком бюровӗ ларӑвӗн постановленийё ҫинчен 
пӗлсен, Лариса йӗкӗт шӑпи пирки тӑван мар ашшӗпе хёрсе 
кайсах тавлашрӗ, унпа хирӗҫсе кайрӗ. Усрав хӗр Кирпичева 
кӑлӑхах айӑплани пирки пӗртте иккӗленмест иккен.

- Мана нимёнле доцент та кирлӗ мар. Борис Ларионо- 
вичсӑр пуҫне эпӗ никама та качча каймастӑп! - алӑка шалт 
хупса тухрӗ хӗр ашшӗн пӳлӗмӗнчен.

Ӗҫ мӗн тери шала кӗрессе Лариса ун чухне чухлайман-ха. 
“Халӑх тӑшманне”, Кирпичева, тепӗр кунах тӗрмене хупрӗҫ.

НКВД ҫыннисем Борис Ларионович килне ҫӗрле пырса 
кӗчӗҫ. Пӗтӗм ҫурта кутӑн-пуҫӑн ҫавӑрчӗҫ, ухтарман кӗтес хӑ- 
вармарӗҫ. Амӑшӗ упракан Библие, ашшӗ юратса вуланӑ Есе- 
нинпа Бунин кӗнекисене хӑйсемпе пӗрле илсе кайрӗҫ. Тӗрме- 
ре йӗкӗте икӗ хут нарлӑ камерӑна тӗртсе кӗртрӗҫ. Нар хӑми- 
сене саваламан. Вӗсем ҫинче тусан вӗҫтерекен улӑм тӳшексем. 
Усал сывлӑш кӑкӑра пӳлет. Нар ҫинче вырӑн ҫитменрен йӗкӗт 
хӑйӗн пек телейсӗррисемпе пӗрле урайӗнчех сӗнксе ҫӗр каҫрӗ.

- Ара, ку кирпӗч завочӗн директорӗ-ҫке. Халех ӑна ка- 
мерӑри Ыр кӑмӑллӑх эртелӗн членне илес. Кӗмелли тӳлев - 
икӗ ҫур литрлӑх! - хӑлаҫланса пырса тӑчӗ ирех ун умне урлӑ

ураллӑ пӗр услап. Унпа юнашар ҫавра янахлӑ тепӗр 
кӗрӗс-мерӗс тӑсланчӑк.

- Унӑн джемперӗ хӳхӗмскер. Ик пулштух хакне тӑрать 
те пулӗ. Члена кӗме унпа тӳлетӗр, - сӗнчӗ ҫакскер.

- Паха сӗнӳ, вырӑнлӑ сӗнӳ. Директор юлташ, хӑвӑрах 
хывӑр-ха джемперӑра! - хушрӗ урлӑ уралли.

Камерӑри ҫӗнӗ ҫыннӑн ирӗксӗрех ура ҫине тӑмалла пулчӗ. 
Ҫийӗнчи ҫӑм джемпера ӑна ҫуралнӑ кун ячӗпе чун ҫути Лариса 
парнеленӗ. Хӗр парнине ют алла париччен ҫуралса ӳсес те мар.

- Эпӗ чӑнах та Кирпичев пулатӑп, - йышӑнчӗ вӑл хӑй 
камне. - Мана ан тӗкӗнӗр, аякалла сирӗлӗр. Пуҫ сирӗнсӗрех 
ҫурӑлса тухасла ыратать...

- Эхе, директор кунти йӗркесене хисепе хурасшӑн мар апла.. 
Эй, Мӗкӗте, тӑрлавсӑра вӗрентсе илер-ха. Антӑр пӗлӗт ишӗлсе!

Кирпичев хӑй вырӑнне вырнаҫса ларчӗ кӑна - пуҫӗ ҫине 
иккӗмӗш хутри нар хӑмисем, улӑм тӳшексем йӑтӑнса анчёҫ. 
Вӑл хальхинче хӑвӑрт сиксе тӑчӗ, урлӑ ураллине кӑкӑртан 
ярса илчӗ, стена ҫумне хӗстерсе хучӗ.

- Ыр кӑмӑллӑх эртелне малтан сана хӑвна явӑҫтарам- 
ха. Халех, йӗксӗк, пулштук туянмалӑх кӑларса хур!

Ҫавра янахлӑ кӗрӗс-мерӗс кӗҫех камерӑн тепӗр кӗтесси- 
не кайса йӑпшӑнчӗ. Шӑлне шатӑртаттарчӗ пулин те, урлӑ 
ура парӑнчӗ.

Камерӑра директор ҫумне ҫулӑхакан урӑх пулмарӗ, 
анчах ҫакӑн хыҫҫӑн та ӑна канӑҫлӑх пӳрмен. Допрос хыҫ- 
ҫӑн допрос тума тапратрӗҫ. Виҫҫӗмӗш хут допрос тунӑ 
хыҫҫӑн ӑна камерӑна сӗтӗрсе килсе пӑрахрёҫ. Допрос про
токоле ҫине алӑ пусма хушса, следователь ӑна тискеррӗн 
хӗнерӗ. Кӑвакартман вырӑн хӑвармарӗ. Ара, аллисене 
ҫыхсан, ҫынна тем те тума пулать. Кирпичев пурпӗр хӑй- 
не халӑх тӑшманӗ тесе йышӑнмарӗ, допрос протоколӗ ҫине 
алӑ пусмарӗ.

Следстви самаях вӑраха тӑсӑлчӗ. Ӑна иккӗн тан допрос 
турӗҫ - пӗрин хыҫҫӑн тепри е иккӗшӗ пӗрле. Кашни вак-тӗ- 
векпе чӑкӑлташрӗҫ, айӑпламалли йӗр шырарӗҫ. НКВД ку 
енӗпе аптрасах каймасть. Ҫынни кӑна пултӑр - ӑна мӗншӗн 
айӑпламалли тупӑнать. Следовательсем “халӑх тӑшманӗ”

блокнотӗнче акӑ мӗнле йӗркесем асӑрханӑ: “Пуҫлӑхшӑн чи 
кирли - пуканӗ ҫинче ҫирӗп ларасси. Производство нуши, 
урӑх ҫын шӑпи уншӑн пёлтӗрхи юр тӗшне те тӑмасть.”

- Эппин эсӗ партипе правительство пирки ҫапла шутла- 
тӑн? - тирӗнчӗҫ следовательсем хӑйсен аллинчи ҫын ҫине.

- Тӑхтӑр-ха, ӑнланӑр: партипе правительство пуҫӗнче ҫул- 
пуҫсем тӑраҫҫӗ, кунта вырӑнти пуҫлӑхсем ҫинчен каланӑ. Вӗсем 
мана ҫӗнӗ полуторка туянма пулӑшмарӗҫ... Тем ан ҫырӑрах.

Следовательсем ӳкӗте кӗмеҫҫӗ: допрос протоколӗнче 
“Кирпичев - партипе правительствӑна хирӗҫле шухӑш ҫын” 
тесе ҫырса хучӗҫ. Айӑпламалли сӑлтавсем шырасси шал- 
тан шала кӗме пуҫларӗ. Кассан - турпас тухать, шырасан 
- суккӑр та ура айӗнченех йӗп тупать. Следовательсен шу- 
чӗпе, Кирпичевӑн коллектива ертсе пырас пултарулӑх ҫук. 
Вӑл директора ларсан кӗске хушӑрах завод инкек хыҫҫӑн 
синкек курать: ӗҫ укҫи парас сумма сейфран таҫта хӑяма- 
та ҫухалать, хӗрсене ирӗксӗрлеҫҫӗ, коммунизмла ӗҫ удар- 
никне ҫӗҫӗпе чиксе вӗлереҫҫӗ, сушилка ҫивӗттийӗн пӗр 
кӗтесси ишӗлсе анать... Паллӑ: ҫав инкексем предприяти 
ҫине пуҫлӑх тимсӗрлӗхне пула йӑтӑнса аннӑ. Тӗплӗнрех 
шутласан, вёсене халӑх хуҫалӑхне сиен кӳрес шутпа та 
тума пултарнӑ.

Тепӗр эрнерен “тройка” халӑх тӑшманне Кирпичева 
Ҫӗпӗре вунӑ ҫула ямалла тӑвать. Ҫыру ҫӳретмелли правасӑр. 
Нимӗн те тӑваймӑн. Юрать-ха персе пӑрахмалла туман.

Лариса Косолапова хӑй чунтан юратакан пӗртен-пӗр 
йӗкӗте инҫе ҫула ӑсатса яма та пултараймарӗ. Ӑна тӗрмери 
ҫынпа ҫыхӑнма чарчӗҫ. Ҫав вӑхӑтра хӗрӗн пёр кун та куҫ- 
ҫульсӗр иртмерӗ. Вӑл усрава илнӗ ашшӗ-амӑшӗ патне Ху- 
сантан килсе ҫӳреме пӑрахрӗ. Хӑйсен институтӗнчех тех- 
ничкӑна кёчӗ. Ҫӗрле ӗҫлерӗ, кӑнтӑрла вӗренчӗ.

Тӑван ҫӗршыв аслӑ вӑрҫи тапрансан, Борис Кирпичев ӑри- 
стан пуҫлӑхӗсенчен хӑйне фронта яма ыйтрӗ. Ҫук, нимле 
хурав та пулмарӗ. Каярахпа та ыйту хучӗ хыҫҫӑн ыйту хучӗ 
ҫырчӗ. Нумай-нумай кӗтсен тин штрафбата ҫакланчӗ.

Ҫар чаҫӗнчен кирек кам патне те ҫыру яма юрать-мён. 
Пӗрремӗш ҫыру Кирпичев кунтан Лариса Косолапова патне

ячӗ. Юратнӑ хӗр ҫаплах ун асӗнчен тухмасть, хитре сӑнӗ куҫ 
умӗнчех мёкӗлтетет. Хурав килменнипе Борис пусӑрӑнчӑк 
ҫӳрерӗ. Иккӗмӗш ҫырӑвё те хуравсӑр юлчӗ, ҫавӑнпа вӑл 
сӗлкӗшленсех кайрӗ. Хуйхине штрафник замполита пӗлтерчӗ. 
Лешӗ ним каламасӑр пуҫне кӑна сулчӗ. Унтанпа икӗ эрне 
иртрӗ. “Замполит ман ҫинчен манса кайнӑ пуль. Унӑн шухӑш- 
ламалли мансӑрах пуҫ тулли...” - пӑшӑрханма пуҫларӗ Борис.

Замполит взвода хӑй килчӗ. Лариса Косолапова комсо
молка ҫинчен Хурӑнкас ВЛКСМ райкомӗ йӗкӗте тивӗҫтере- 
кен кӗске хурав ярса панӑ иккен. Унта хӗр ӑҫта ӗҫленине 
пӗлтернӗ. Ҫав конвертрах Ларисӑн хитре почеркӗпе ҫырнӑ 
ҫырӑвӗ те пур иккен.

“Борис! Боря! Эсӗ мана манса кайманни ҫав тери 
тӗлӗнтерчӗ, ҫав тери савӑнтарчӗ. Косолаповсен ҫемйипе ҫыхӑ- 
ну йӑлтах татрӑм. Сӑлтавне хӑв тавҫӑр.

Диплом илнӗ кун Хусана “Улӑп” председателӗ Яснов пырса 
ҫитрӗ. Колхозра бухгалтерта ӗҫлеме хӑйпе пӗрле лартса 
таврӑнчӗ. Вӑл сана хӗрӳллӗ салам ярать.

Эпӗ урӑххине юратас пирки ан иккӗлен. Пӗр енчен, авланас 
ар ҫынсем пурте вӑрҫӑра халь. Тепӗр сӑлтавне хӑв тавҫӑр.

Санӑн аннӳ мана кашни кӗмессерен ҫав тери савса кӗтсе илет. 
Сывлӑхӗ чиперех, шкулта учительницӑра ӗҫлеме пӑрахман-ха. 
Ывӑлӗ хӑҫан та пулин таврӑнасса, кин кӗртессе шанать.

Чуп тӑватӑп.
Салампа Лариса”.
Ку ҫырӑва Кирпичев пёр хут та, икӗ хут та вуларӗ. Зам

полита та вулаттарчӗ. Ӑна чунтан тав турӗ, ҫав кунах Лари- 
сӑна хӑй ҫинчен тӗплӗн ҫырса пӗлтерчӗ, эсрел ҫулса пӑрах- 
масан иккӗшӗ курнӑҫасса та, пӗрлешессе те шантарчӗ.

Мӗн тери паха вӑл пӗр-пӗрне асра тытни, чун-чӗрепе 
ӑнланни! Унашкалли темле йывӑрлӑхра та ҫӑмӑллӑх кӳрет. 
Кирпичев сержанта ун амӑшӗ патне хӗр халичченех кӗрсе 
ҫӳрени уйрӑмах килӗшрӗ. Тӗлӗнмелли те ҫук: шӑпа пӳрнӗ-тӗк 
ватӑ енне кайнӑ учительница ырӑ кӑмӑллӑ хӗрӗн пӑянамӗ 
пулма пултарать вӗт.

Каларӑм-иҫ, шӑтнӑ курӑк чул хушшинче те ӳсет. Чӑн-чӑн 
юрату та, мӗнпур чӑрмавсене сирсе, хӑй валли тивӗҫлӗ ҫул уҫать.

